
ⴰⴼⵙⴰⵔ ⵏ ⵎⴰⵙⵙⴰ ⵜⴰⵏⵙⵙⵉⵅⴼⵜ 
ⵜⴰⵎⵣⵡⴰⵔⵓⵜ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ 

ⵉⵎⵉⴹⴰⵏⵏ
ⴳ ⵓⴱⵕⵍⴰⵎⴰⵏ ⵅⴼ ⵜⵡⵓⵔⵉⵡⵉⵏ ⵏ 

ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ

ⴰⴼⵙⴰⵔ ⵏ ⵎⴰⵙⵙⴰ ⵜⴰⵏⵙⵙⵉⵅⴼⵜ ⵜⴰⵎⵣⵡⴰⵔⵓⵜ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⴳ 
ⵓⴱⵕⵍⴰⵎⴰⵏ

ⴰⴽⵔⴰⵙ 11 ⵎⴰⵢⵓ 2022

ⵙ ⵡⴰⵙⵙⴰⵖ ⵏ ⵕⴱⴱⵉ ⴰⵎⴰⵍⵍⴰⵢ ⴰⵎⵙⵎⵓⵍⵍⵓ

ⴰⵎⵓⵢ ⵉ ⵕⴱⴱⵉ ⴱⴰⴱ ⵏ ⵉⵖⵣⵡⴰⵕⵏ, ⵜⴰⵥⴰⵍⵍⵉⵜ ⴷ ⵜⵏⴼⵔⵓⵜ ⴼ ⵓⴼⵔⵉⵏ ⴰⵏⴼⵍⵓⵙ,

ⵎⴰⵙⵙ ⴰⵏⵙⵙⵉⵅⴼ ⵉⵜⵜⵡⴰⵇⵇⵕⵏ ⵏ ⵓⴱⵕⵍⴰⵎⴰⵏ, ⵎⴰⵙⵙ ⴰⵏⵙⵙⵉⵅⴼ ⵉⵜⵜⵡⴰⵇⵇⵕⵏ ⵏ ⵓⵙⵇⵇⵉⵎ 
ⵏ ⵉⵎⵛⵛⵉⵡⴰⵕ, ⵉⴷ ⵎⴰⵙⵙⴰ ⵜⵉⵎⴰⵔⵉⵜⵉⵏ ⴷ ⵜⵎⵛⵛⵉⵡⴰⵕ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ 
ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ.

ⵉⴳⴰ ⵉ ⵓⴷⴷⵓⵔ ⴷ ⵉⵙⵙⵓⵙⵎ ⵉ ⴰⴷ ⴷ ⴰⵙⵖ ⵖⵔ ⵜⵎⵔⵙⵍⵜ ⵜⴰⵏⵣⵔⴰⴼⵜ ⵉⵜⵜⵡⴰⵇⵇⵕⵏ ⵃⵎⴰ 
ⴰⴷ ⵙⵏⴽⴷⵖ ⵢⴰⵏ ⵓⴼⵙⴰⵔ ⵅⴼ ⵜⵡⵓⵔⵉⵡⵉⵏ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵙ ⵓⵙⵏⵙⵉ ⵏ 
ⵉⵙⴱⴷⴰⴷⵏ ⵏ ⵓⵎⵏⵏⵉ 148 ⵏ ⵜⵎⵏⴹⴰⵡⵜ ⵏ ⵜⴳⵍⴷⵉⵜ.

ⴳ ⵓⵣⵎⵣⵣⵓ ⴰⴷ, ⵔⵉⵖ ⴰⴷ ⴰⵡⵏ ⵙⵙⵔⵖⵓⴷⵖ, ⴽⵯⵏⵏⵉⵏ ⵉⵍⵍⴰⵏ ⴷ ⵉⴳⵏⵙⴰⵙⵏ ⵏ ⵜⵎⵜⵜⵉ, ⵜⴰⴼⵍⵙⵜ 
ⵏⵏ ⴷⵉⴳⵓⵏ ⴳⴰⵏ ⵉⵏⵎⵓⵔⴰ ⴳ ⵉⵙⵜⴰⵢⵏ ⵉⵏⵣⵔⴰⴼⵏ ⵏ ⵛⵓⵜⴰⵏⴱⵉⵔ 2021. ⵎⴽⵍⵍⵉ ⵖⵓⵔⵏⵖ ⴰⵣⵔⴼ 
ⵙ ⵜⵉⵎⵎⴰⴷ ⵏⵏⵖ ⴰⴷ ⵏⵙⵙⵓⵔⵖⵓⴷ ⵉ ⵜⵎⵓⵔⵜ ⵏⵏⵖ ⵍⵍⵉⴳ ⵜⵎⵓⵔⵙ, ⵙⴰⴷⵓ ⵜⵏⴱⴰⴹⵜ ⵜⵓⵏⵥⵉⵥⵜ 
ⵏ ⴱⴰⴱ ⵏ ⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⴳ ⵓⵙⵏⵎⵉⵍⵉ ⵙ ⵢⴰⵜ ⵜⵉⴽⴽⵍⵜ ⵏ ⴽⵕⴰⴹ 
ⵉⵙⵜⴰⵢⵏ ⵏⵏⴰ ⴷⵊⵉⵏ ⵓⵔ ⵉⴽⴽⵉⵏ ⵙⵓⵍ ⴳ ⵜⵉⵣⵉ ⵏ ⵓⴱⴰⵢⵢⵓⵕ ⵏ ⴽⵓⴼⵉⴷ 19, ⵣⵔⵉⵏ ⵙ ⵢⴰⵏ ⵡⴰⵏⴰⵡ 
ⵉⵀⵢⵢⴰⵏ ⵏ ⵜⵎⴰⵙⴰⵢⴰⵜ ⴷ ⵜⵓⵖⵓⵏⵜ ⴷ ⵜⵡⵉⵔⵉ ⴼ ⵜⵏⴰⴼⵓⵜ ⵜⴰⵎⴰⵜⴰⵢⵜ. 

ⴰⵎⵓⵅ ⵜⵙⵙⵏⵎ, ⵜⴼⴽⴰ ⵜⵎⵏⴹⴰⵡⵜ ⵏ ⵜⴳⵍⴷⵉⵜ ⵉ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵜⵖⵍⴰⴼⵜ 
ⵏ ⵜⴰⴹⴰⴼⵜ ⵜⴰⵏⴰⴼⵍⵍⴰⵜ ⵅⴼ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴷ ⵡⴰⵏⵏⴰⵍ ⴷ ⵡⴰⵔⴰⵢ ⵏ ⵉⵙⵏⵜⴰⵢ ⴷ 
ⵜⵉⵏⴷⵉⵜⵉⵏ ⵏ ⵜⵉⵏⵏⵓⴱⴹⴰ ⵉⵖⵓⴷⴰⵏ ⴷ ⵜⵙⵓⵙⵖⵜ ⴷ ⵓⵙⵉⴹⵏ. ⵎⴽⵍⵍⵉ ⵜⴼⴽⴰ ⵉ ⵉⵙⵇⵇⵉⵎⵏ ⵉⵏⵎⵏⴰⴹⵏ 
ⵏ ⵉⵎⵉⴹⴰⵏⵏ ⴰⴳⴳⵉⵡⵙ ⵏ ⵉⵎⵉⴹⴰⵏⵏ ⵏ ⵜⵎⵏⴰⴹⵉⵏ ⴷ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⴰⵏⵏ ⵢⴰⴹⵏ ⴷ ⵉⵏⴳⵔⴰⵡⵏ 
ⵏⵏⵙⵏⵜ, ⴷ ⵜⵎⴰⵎⴽⵜ ⵏⵏⴰ ⵙ ⵔⴰⴷ ⵜⵙⵏⵢⵓⴷⴷⵓ ⵉⵙⴽⴽⵉⵏⵏ ⵏⵏⵙⵏⵜ. ⵜⴼⴽⴰ ⵜⵎⵏⴹⴰⵡⵜ ⵉ ⵜⵙⵏⴱⴹⴰⵢⵉⵏ 

ⵜⵉⵥⵕⴼⴰⵏⵉⵏ ⵓⵍⴰ ⵜⴰⴱⵖⵓⵔⵜ ⵏ ⵜⵎⴰⵔⵔⵓⵜ, ⵎⴽ ⵜⵜ ⵉⴷ ⵜⵉⵡⵉ ⵜⵉⵣⵉ, ⵅⴼ ⴽⵓ ⴰⵙⴽⴽⵉⵔ 
ⵢⵓⵏⴼⵏ ⵅⴼ ⵉⵍⵓⴳⴰⵏ ⵏ ⵓⵙⵏⵢⵓⴷⴷⵓ ⵏ ⵜⵏⵓⴷⴰⴼ ⴷ ⵜⵎⵇⵕⴰⴹ ⵏ ⵉⵏⴰⴳⵔⴰⵡⵏ ⵉⴳⴷⵓⴷⴰⵏⵏ.

 ⵙ ⵓⵢⵏⵏⵉ, ⵉⴳⴰ ⵓⵎⵙⴰⴳⴰⵔ ⴰ ⵏ ⵡⴰⵙⵙⴰ ⵢⴰⵜ ⵜⴼⵔⴽⴰ ⵜⴰⵏⵎⴹⴰⵡⵜ ⵉⵀⵢⵢⴰⵏ, ⵏⴱⵓⵔⵣ ⵉⵙⵙ, ⵉⴷⴷⵖ 
ⵜⵡⴰⵜⵙ ⴰⴷ ⵜⵙⵎⵀⵍ ⴰⵙⵏⵜⴰⵢ ⵏ ⵓⵙⵇⵙⵉ ⴷ ⴰⴷ ⵜⴰⵡⵙ ⴳ ⵓⵙⵉⵔⵉⵡ ⵏ ⵓⵎⴷⴰⴽⴰⵕ ⴰⴳⴷⵓⴷⴰⵏ 
ⴳ ⵜⵎⵓⵔⵜ ⵏⵏⵖ ⵅⴼ ⵜⵎⵓⴽⵔⵉⵙⵉⵏ ⵏ ⵓⵙⵏⵢⵓⴷⴷⵓ ⴰⴳⴷⵓⴷⴰⵏ ⴷ ⴷ ⵜⵣⵣⵓⴳⵣ ⵜⵉⵙⵔⵜⵉⵜⵉⵏ ⴷ 
ⵉⵖⴰⵡⴰⵙⵏ ⵉⴳⴷⵓⴷⴰⵏⵏ ⴷ ⴰⴷ ⵜⵏ ⵜⵙⵙⵓⵜⴳ, ⴰⴷ ⵜⵎⴰⵜⵔ ⵉⵏⴷⵍⴼⵏ ⵏⵏⴰ ⵉⵖⵉⵢⵏ ⴰⴷ ⴷⵉⴳⵙⵏ 
ⵉⵍⵉⵏ, ⵓⵍⴰ ⴰⴷ ⵜⵙⵓⵎⵔ ⵉⴼⵙⵙⴰⵢⵏ ⴷ ⵜⵖⴰⵔⴰⵙⵉⵏ ⵏⵏⴰ ⵉⵥⴹⴰⵕⵏ ⴰⴷ ⴹⵎⵏⵏ ⵜⵓⵙⵓⵔⵜ ⵏⵏⵙⵏ ⵅⴼ 
ⵜⵓⴷⵔⵜ ⵏ ⵉⵏⵎⵓⵔⴰⵏ ⴷ ⵓⵙⵉⵔⵡ ⴷ ⵜⵡⵓⵔⵉ.

ⵢⵓⵙⴰ ⴷ ⵓⴼⵙⴰⵔ ⴰⴷ ⴳ ⵢⴰⵏ ⵓⵙⴰⵜⵓⵍ ⴰⵏⴰⵎⵓⵔ ⴷ ⴰⵎⴰⴹⵍⴰⵏ ⵏⵏⴰ ⴳ ⵍⵍⴰⵏ ⵉⵏⴼⴰⵍⵏ ⴳⴳⵓⵜⵏⵉⵏ 
ⵢⵓⵣⵣⵍⵏ ⵙ ⵓⵙⵔⴰⴳ ⵏ ⵉⵙⵎⵙⴽⵍⵏ ⴷⵔⴰⵏⵉⵏ ⵏⵏⴰ ⴷ ⵢⵉⵡⵉ ⵓⴱⴰⵢⵢⵓⵕ ⵏ ⴽⵓⴼⵉⴷ 19, ⵔⵏⵓ ⴰⵙ 
ⵜⵓⴳⵜ ⵏ ⵉⵎⵙⴽⴰⵔⵏ ⵉⵏⴰⵎⵓⵏⵏ, ⵉⴷⴰⵎⵙⴰⵏⵏ ⴷ ⵉⵊⵢⵓⵙⵔⵜⴰⵏⵏ ⵏⵏⴰ ⴷ ⵉⵚⴰⵕⵏ ⴳ ⵢⴰⵜ ⵜⵉⵣⵉ, ⴽⵯⵎⴰⵏ 
ⴷ ⴰⴷ ⵉⵜⵜⵢⴰⵍⵙ ⵙ ⵜⵖⴰⵔⴰⵙⵜ ⵉⴷⵔⴰⵏ ⵉ ⵉⵙⵜⴰⵢⵏ ⵉⵙⵜⵔⴰⵜⵉⵊⵉⵢⵏ, ⵍⵓⵎⵏ ⴰⴷ ⵉⵜⵜⵢⴰⵍⵙ 
ⵉ ⵓⵙⵎⵎⴰⵇⵇⵍ ⵅⴼ ⵓⵣⴰⵣⵓ ⵏ ⵜⵙⵎⴰⴹⴰⵍⵜ ⴷ ⴰⴷ ⵢⵉⵍⵉ ⵓⴼⴳⴰⵏ ⴷ ⵜⴰⵡⵉⵜ ⵉ ⵜⵓⴷⵔⵜ ⵏⵏⵙ ⴳ 
ⵉⵥⵥⵉ ⵏ ⵉⵙⵉⵣⵡⵉⵔⵏ ⵏ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ.

ⴳ ⵓⵙⵡⵉⵔ ⴰⵏⴰⵎⵓⵔ, ⵙ ⵓⵙⵎⵙⴰⵙⴰ ⴰⴽⴷ ⵜⵏⵎⵎⴰⵍⵉⵏ ⵏ ⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ 
ⵡⵉⵙ ⵚⴹⵉⵚ ⴰⴷ ⵜ ⵉⵏⵚⵕ ⵕⴱⴱⵉ, ⵜⴳⴰ ⵜⵎⴰⵣⵉⵔⵜ ⵏⵏⵖ ⵜⵓⴳⵜ ⵏ ⵜⵎⴳⴳⴰ ⴷⴰ ⵉⵡⴰⵜⵙⵏ ⵣⵡⴰⵔ 
ⴰⵙⵅⴷⵎ ⵏ ⵉⵇⴰⵕⵉⴹⵏ ⵏⵏⴰ ⵜⵙⵎⵓⵏ ⵜⴼⵏⵉⵇⵜ ⵜⴰⵎⵢⴰⵡⴰⵙⵜ ⵏ ⴽⵓⴼⵉⴷ 19, ⴼⴰⴷ ⵙ ⵓⵙⵔⴰⵙ ⵏ 
ⵢⴰⵏ ⵓⵖⴰⵡⴰⵙ ⵉⵙⵎⴷⵏ ⵏ ⵓⵙⵙⵉⴷⵔ ⵏ ⵜⴷⴰⵎⵙⴰ ⵍⵍⵉⴳ ⵜⴻⵜⵜⵡⴰⴳⴳ ⵜⴼⵏⵉⵇⵜ ⵎⵓⵃⵎⵎⴰⴷ ⵡⵉⵙ 
ⵚⴹⵉⵚ ⵏ ⵓⵙⵙⴰⵔⵓ, ⵃⵎⴰ ⴰⴷ ⴱⵓⵖⵍⵓⵏⵜ ⵜⵡⵓⵔⵉⵡⵉⵏ ⵏ ⵓⴼⴰⵔⵙ ⴷ ⵡⴰⵏⵏⴰⵍ ⴷ ⵓⵙⵥⵕⴼ ⵏ 
ⵇⵇⴰⵃ ⵉⵙⵖⵏⴰ ⵏ ⵓⵙⵙⴰⵔⵓ.

ⵙⴳ ⵉⵍⵎⵎⵓⴷⵏ ⵏⵏⴰ ⴷ ⵏⵓⵎⵥ ⵙⴳ ⵜⴰⵙⵙⴰⵙⵜ ⴰⴷ, ⵜⵣⵎⵔ ⵜⵎⴰⵣⵉⵔⵜ ⵏⵏⵖ ⴰⴷ ⵜⵙⵉⴼⵙⵓⵙ ⵅⴼ 
ⵉⴷⵔⵉⵣⵏ ⵓⵙⵔⵉⴷⵏ ⵏ ⵓⴱⴰⵢⵢⵓⵕ, ⵙⵍⴰⵡⴰⵏ ⴰⴽⴽⵯ ⵙ ⵜⴰⵡⵙⴰ ⵏ ⵢⵉⵎⴰⵏ ⵏ ⵜⵓⵖⵓⵏⵜ ⴷ ⵜⵎⵓⵔⵉ 
ⵏⵏⴰ ⴷ ⵎⵍⴰⵏ ⵉⵎⵖⵔⴰⴱⵉⵢⵏ ⵙⵡⴰ ⴳ ⵜⵉⵣⵉ ⵏ ⵜⵓⵇⵇⵏⴰ ⵜⴰⴷⴰⵡⵙⴰⵏⵜ ⵙⵡⴰ ⴳ ⵓⵙⵙⴰⵏ ⴷⴼⴼⵉⵔ 
ⴰⵙ ⵏⵏⴰ  ⵜⴻⵜⵜⵓⵙⴽⴰⵔ ⵜⵎⵣⵉⵣⵣⵍⵜ  ⵜⴰⵏⴰⵎⵓⵔⵜ ⵏ ⵓⴳⵣⵣⴰⵢ. ⴰⵢⵍⵍⵉ ⵢⵉⵡⵙⵏ ⵉ ⵜⵓⴳⵜ ⵏ 
ⵜⵡⵓⵔⵉⵡⵉⵏ ⵜⵉⴷⴰⵎⵙⴰⵏⵉⵏ ⴰⵍⵍⵉⴳ ⴱⴷⴷⴰⵏⵜ ⵉⵎⵉⴽ ⵙ ⵉⵎⵉⴽ ⵅⴼ ⵉⴹⴰⵕⵕⵏ ⵏⵏⵙⵏⵜ, ⵉⴷⴷⵖ 
ⵜⵣⵎⵎⵉⵎ ⵜⴷⴰⵎⵙⴰ ⵜⴰⵏⴰⵎⵓⵔⵜ ⵢⴰⵜ ⵜⵉⵙⵔⵉ ⵏ ⵓⴳⴳⴰⵔ ⵏ 7 % ⴳ ⵓⵙⴳⴳⵯⴰⵙ ⵏ 2021, ⴼⴼⵉⵔ 

ⵎⴰ ⵜⴽⴽⴰ ⵜⴱⴷⴷ ⴳ 6,3 % ⴳ ⵓⵙⴳⴳⵯⴰⵙ ⵏ 2020. ⵎⴽⵍⵍⵉ ⵜⴰⵔⵢ ⵜⵎⵓⵔⵜ ⵏⵏⵖ ⵜⴰⵍⴷⴰⵢⵜ 
ⵏⵏⵙ ⵏ ⵉⵙⵙⴰⵔⵓⵜⵏ ⵉⴱⵕⵕⴰⵏⵉⵢⵏ, ⵍⵍⵉⴳ ⵜⵔⵏⴰ ⵙ 20,5 % ⵙ ⵓⵙⵎⵣⴰⵣⴰⵍ ⴰⴽⴷ ⵓⵙⴳⴳⵯⴰⵙ ⵏ 
2020.

ⴳ ⵓⵎⵏⵉⴷ ⴰⴷ ⵏⵉⵜ, ⵖⵓⴷⴰⵏ ⵉⵙⴰⵜⵉⵎⵏ ⵏ ⵓⴷⵔⵉⵎ ⵏⵏⴰ ⵏⵏ ⵉⴳⵓⵍⴰⵏ ⵎⴰ ⵉⵜⵜⴳⴳⴰⵏ 6 ⵉⵢⵉⵔⵏ ⴷ 22 ⵏ 
ⵡⵓⵙⵙⴰⵏ ⵏ ⵓⴽⵛⵉⵎⵏ ⵏ ⵜⵍⵣⴰⵣⵉⵏ ⴷ ⵜⵏⴰⴼⵓⵜⵉⵏ ⵙ ⵍⴼⴹⵍ ⵏ ⵉⵙⵉⴼⵉⴹⵏ ⵏ ⵉⵎⵖⵔⴰⴱⵉⵢⵏ ⵉⵣⴷⵖⵏ 
ⴳ ⴱⵕⵕⴰ ⵏⵏⴰ ⵢⵓⵍⵉⵏ ⴰⵔ ⵢⴰⵏ ⵉⵙⵡⵉⵔ ⴱⴰⵀⵔⴰ ⵉⵎⵇⵇⵓⵕⵏ, ⵙ 93,3 ⵏ ⵉⴷ ⵍⵎⵢⴰⵕ ⵏ ⴷⵔⵀⵎ, 
ⵎⴰ ⵉⵜⵜⴳⴳⴰⵏ ⵜⵉⵔⵏⵉ ⵙ 36,8 %.

ⵎⵖⴰⵔ ⵓⵢⵏⵏⵉ,  ⵉⵙⵓⵔⵙⵏ ⵏⵏⴰ ⴷ ⵉⴹⴼⵕⵏ ⴰⴱⴰⵢⵢⵓⵕ ⵏ ⴽⵓⴼⵉⴷ ⴷ ⵜⵓⵙⵓⵔⵉⵏ ⵜⵓⵣⴷⵉⵔⵉⵏ ⵏ 
ⵜⵖⵓⵔⴰⵔⵜ ⴷ ⵉⵙ ⵜⵥⴹⴰⵕ ⵜⴷⴰⵎⵙⴰ ⵜⴰⵏⴰⵎⵓⵔⵜ ⴰⴷ ⵜⴱⴷⴷ ⴰⵔⵏⴷⴰⴷ ⵉ ⵉⴱⵣⵣⴻⵣⵏ ⵉ ⴷ 
ⵉⴽⴽⴰⵏ ⴱⵕⵕⴰ, ⵎⴰⵕⵕⴰ ⵉⵎⵙⴽⴰⵔⵏ ⴰⴷ ⵙⵔⵙⵏ ⴰⵖ ⵣⴷⴰⵜ ⵏ ⴽⴰ ⵉⵎⵙⵓⵔⴰⵙ ⵉⵅⴰⵜⴰⵔⵏ. 
ⴰⵎⵣⵡⴰⵔⵓ ⴳ ⵉⵎⵙⵓⵔⴰⵙ ⴰⴷ ⵉⴳⴰ ⵜ ⴰⵙⴷⵓⵙ ⵏ ⵡⴰⴷⴷⴰⴷ ⵏ ⵍⵎⵖⵔⵉⴱ ⴷ ⵓⴼⵔⴰⴳ ⵏ ⵜⴰⴳⴳⴰⵥⵜ 
ⵏⵏⵙ ⴳ ⵉⵢⵢⴰⵔ ⵏ ⵜⴷⵓⵙⵉ ⴷ ⵜⵣⵎⵔⵜ ⴷ ⵜⵎⴳⵓⵔⵉ ⴷ ⵓⵜⵛⵉ, ⴷ ⵓⵙⵎⵓⵜⵜⴳ ⵏ ⵓⴼⴳⴰⵏ ⴷ ⵓⵙⵙⵓⵊⴷ 
ⵏ ⵉⵎⵙⵓⵜⴰⵍ ⵏⵏⴰ ⴷ ⵢⵓⵙⴰⵏ ⵉ ⵓⵙⴼⴰⵢⴷ ⴳ ⵜⵡⵀⴰⵍⵉⵏ ⵏⵏⴰ ⵢⴰⴽⴽⴰ ⵓⵎⵓⵜⵜⵉ ⴰⵎⵓⵟⵟⵓⵏ, ⵔⵏⵓ ⴰⵙ 
ⴰⵣⵉⵣⵣⵍ ⵏ ⵜⵙⴰⵡⵔⵉⵏ ⵜⵉⴽⵙⵡⴰⵜⵉⵏ ⴰⵎ ⵓⵙⵎⴰⵜⴰ ⵏ ⵡⴰⵔⴰⵢ ⴰⵎⵓⵏⴰⵏ ⵙ ⵜⴳⴰⵔⴰ ⵏ ⵓⵙⴳⴳⵯⴰⵙ 
ⵏ 2025 ⴷ ⵜⵙⴰⵡⵔⵜ ⵏ ⵓⵙⵏⴰⵎ ⴰⵎⵔⴳⴰⵢ ⴷ ⵜⵎⵔⵙⴰⵙⵍ ⵜⵉⴳⴷⵓⴷⴰⵏⵉⵏ ⴷ ⵓⵙⵎⵀⵍ ⵏ ⵓⵎⵇⵇⵏ 
ⴰⵎⴰⵢⵏⵓ ⵏ ⵓⵙⴰⵔⵓ ⴷ ⵡⴰⵛⵛⵉⵍ ⵏ ⵓⵣⵣⵓⴳⵣ ⵏ ⵓⵎⴷⵢⴰ ⵏ ⵜⴳⵎⵉ ⴰⵎⴰⵢⵏⵓ ⵍⵓⵎⵏ ⴳ ⵎⵉⵏ ⵉⵇⵇⵏⴻⵏ ⵖⴰⵔ 
ⵜⵎⵔⴳⴰⵍⵉⵏ ⵜⵉⵏⵜⵜⵉⵢⵉⵏ ⵏⵏⴰ ⵉⴳⴰⵏ ⴳ ⵉⵡⵜⵜⴰⵙⵏ  ⵉⴳⵔ ⵏ ⵜⵉⵏⵏⵓⴱⴹⴰ ⴷ ⵓⵙⵏⵢⵓⴷⴷⵓ ⴰⴳⴷⵓⴷⴰⵏ, 
ⵙⵍⴰⵡⴰⵏ ⴰⴽⴽⵯ:

•	 ⴰⵙⴱⵓⵖⵍⵓ ⵏ ⵜⵣⵎⵎⴰⵔ ⵏ ⵎⴰ ⵉⴳⴰⵏ ⴰⵎⴳⴳⴰⵢ ⴰⴳⴷⵓⴷⴰⵏ ⴼ ⵛⴰⵍⴰ ⴰⵙⵜⵔⴰⵜⵉⵊⵉ ⴷ 
ⵓⵙⵏⵢⵓⴷⴷⵓ ⴷ ⵓⵙⵉⵏⴼ ⵏ ⵉⵎⵉⵣⴰⵜⵏ, ⴷ ⵡⴰⵔⵔⴰⵎ ⴷ ⵓⵙⴷⴰⵍ ⵏ ⵉⴼⵙⵙⴰⵢⵏ ⴷ ⵉⵙⵖⵏⴰ, ⴷ 
ⵓⵙⴱⵖⵙ ⴼ ⵉⵙⵖⵏⴰ ⴷ ⵜⵎⵢⴰⴷⴰⵙⵉⵏ ⵉⵙⵉⵙⴽⵉⵡⵏ ⴳ ⵜⵉⵣⵉ ⵜⴰⵏⴰⵎⵎⴰⵙⵜ ⴷ ⵜⴰⵎⴰⴳⴳⵓⴳⵜ;

•	 ⴰⵙⴱⵖⵙ ⵏ ⵓⵙⴷⵎⵓ ⵏ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ ⵉⵕⵡⴰⵏ ⵉⵣⴷⵉⵏ, ⴰⴷ ⵙⵓⵔⵏⵜ ⴼ ⵓⵙⴼⵙⵉ 
ⴷ ⵓⵎⵍⴰⵏ, ⵉⴳ ⵡⴰⵡⵜⵜⴰⵙⵏ ⵏⵙⵏⵜ ⴰⴷ ⴰⵡⴹⵏⵜ ⵓⵎⵎⵉⵥⵏ ⵏ ⵜⴳⵎⵉ ⵏⵏⴰ ⴳ ⵔⴰⴷ ⵙⴼⴰⵢⴷⵏ 
ⵜⵓⴳⵜ ⵏ ⵉⵏⵎⵓⵔⴰⵏ;

•	 ⴰⵙⵖⵓⴷⵓ ⵏ ⵜⵣⵎⵎⴰⵔ ⵏ ⵜⵎⵙⵙⵓⴳⵓⵔⵜ ⴳ ⵓⵣⵣⴳⵉⵔ ⵏ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ ⵙ 
ⵢⴰⵜ ⵜⵎⴰⵎⴽⵜ ⵉⵕⵡⴰⵏ ⴷ ⵜⴼⵙⵙⵉ, ⵙⵓⵍ ⴰⴷ ⴱⴰⵀⵔⴰ ⵉⵏⵉⵢⵢⵛ ⵓⵙⵏⵢⵓⴷⴷⵓ ⵜⵉⵕⵡⵉ ⵏ 
ⵜⵙⴽⵔⴰⵡⵜ  ⴷ ⵜⵏⴰⴼⵓⵜ ⵉ ⵓⵏⵎⵓⵔⵉ ⴷ ⵓⵙⵖⵍⵍⴰ ⵏ ⵜⵉⵜⵉⴽⵏⵓⵍⵓⵊⵉⵢⵉⵏ ⵜⵉⵎⴰⵢⵏⵓⵜⵉⵏ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⴳ ⵓⵙⴰⵜⴰⵍ ⴰⴷ, ⴰⵏⵙⴰ ⵏ ⵜⵙⵏⴱⴰⴹⵢⵉⵏ ⵜⵉⵥⵕⴼⴰⵏⵉⵏ ⵢⵓⴷⵊⴰ ⵜⵏⵜ ⴰⴷ ⵉⵍⵉⵏ ⵡⴰⵙⴰ ⴳ ⵢⴰⵜ 
ⵜⴼⵔⴽⴰ ⵜⴰⵎⴰⵢⵏⵓⵜ ⴳ ⵓⵣⴰⵣⵓ ⵏⵏⵙ ⴰⵎⵔⵙⴰⵍ. ⵎⴽ ⵢⴰⴷⵍⵍⵉ ⵉⵡⵙⵏⵜ ⵜⴼⵔⴽⵉⵡⵉⵏ ⵉⵣⵔⵉⵏ, 
ⵜⴰⵙⴽⴼⵍⵜ ⵙ ⵜⵙⴽⴼⵍⵜ, ⵙ ⵜⵖⴰⵔⴰⵙⵜ ⵉⵎⵢⴰⵙⴰⵏ, ⴳ ⵓⵙⵔⵓⵙ ⵏ ⵉⵎⵏⵣⴰⵢ ⴷ ⵜⴱⵔⵉⴷⵉⵏ ⵏ 
ⵓⵙⵍⴳⵎ ⴰⵏⴰⴼⵍⵍⴰ ⵅⴼ ⵜⵥⵕⴼⵜ ⵜⴰⴳⴷⵓⴷⴰⵏⵜ, ⵀⴰ ⵏⵏ ⴰⵙⵙⴰ ⵏⵍⵍⴰ ⴰⵔⵏⴷⴰⴷ ⵉ ⵉⵏⴰⵥⴰⵕⵏ 
ⵉⵎⴰⵢⵏⵓⵜⵏ ⴷ ⵉⴳⴳⴰⵏⴰⵢⵏ ⴳⴳⵓⵜⵏⵉⵏ ⵏⵏⴰ ⴷ ⴽⵯⵎⴰⵏ ⵉⵙⵏⴼⵍⵏ ⵉⵜⵜⴰⵣⵣⴰⵍⵏ ⴳ ⵓⵙⵡⵉⵔ ⴰⴳⵏⵙⴰⵏ ⵓⵍⴰ 
ⵡⵉⵏ ⴱⵕⵕⴰ.

ⵏⵏⵉⴳ ⵏ ⵓⵢⴰ, ⵉⴳⴰⵏⴰⵢⵏ ⵏ ⵉⵎⴰⴷⵔⴰⵡⵏ ⵉⵣⴷⵉⵏ, ⴳ ⵜⵉⵣⵡⵉⵔⵉ ⵏⵏⵙⵏ ⵜⴰⵏⴱⴰⴹⵜ ⵜⵓⵣⵣⵔⵉⴼⵜ ⴷ 
ⵜⴰⵎⵣⵣⴳⴰⵔⵜ ⵓⵍⴰ ⴰⵎⵓⵏ ⴰⵖⵔⵎⴰⵏ ⴷ ⵉⵏⵎⵓⵔⴰⵏ, ⴳⵎⴰⵏ ⴽⵉⴳⴰⵏ ⴳ ⵉⵙⴳⴳⵓⵙⴰ ⴰ ⵉⵏⴳⴳⵓⵔⴰ, 
ⴰⵢⵍⵍⵉ ⴼⵍⵍⴰⵖ ⵉⵙⴱⵣⵣⵉⵣⵏ ⵜⴰⵖⵍⴼⵜ ⵏ ⵡⴰⴷ ⵏⵃⴹⴰ ⴰⴷⴷⴰⴷ ⴰⵎⵏⴹⴰⵡ ⵏ ⵜⵙⵏⴱⴹⴰⵢⵉⵏ 
ⵜⵉⵥⵕⴼⴰⵏⵉⵏ, ⴻⵏⵏⴰⵍ ⵜⵏⵜ, ⵏⵙⵙⵉⵍⵉ ⵙ ⵜⵙⴽⵔⴰⵡⵜ ⵏⵏⵙⵏⵜ ⴷ ⵜⵓⵙⵓⵔⵜ ⵏ ⵜⵡⵓⵔⵉⵡⵉⵏ ⵏⵏⵙⵏⵜ.

ⵎⵉⵏ ⵜⴼⴼⵖ ⵜⵓⵔⴷⴰ, ⵉⵎⵙⴽⴰⵔⵏ ⴰⴷ ⴳⴰⵏ ⵖⵓⵔⵏⵖ, ⵏⴽⴽⵯⵏⵉⵏ ⵉⵍⵍⴰⵏ ⴷ ⵜⴰⵎⵔⵙⵍⵜ ⵉ ⵉⴽⵙⵉⵏ 
ⵜⴰⵎⴰⵙⴰⵢⵜ ⵏ ⵡⴰⴷ ⵏⴻⵏⵏⴰⵍ, ⵏⵃⴹⴰ ⵉⵎⵏⵣⴰⵢ ⴷ ⵜⵉⵏⴷⵉⵜⵉⵏ ⵏ ⵜⵉⵏⵏⵓⴱⴹⴰ ⵉⵖⵓⴷⴰⵏ, ⵢⴰⵏ ⵜⴰⴳⴳⴰⵍⵜ 
ⵏⵏⴰ ⴰⵖ ⵉⵏⵜⵜⵓⵏ ⴰⴷ ⴰⴱⴷⴰ ⵏⵎⵎⵓⵎⵎⵉ ⴰⴷ ⵏⵙⵍⵍⴽ ⴰⴽⴷ ⵉⵎⴰⵢⵏⵓⵜⵏ ⴷ ⵉⵏⴼⴰⵍⵏ, ⴷ ⴰⴷ ⵏⵙⵔⵓⵙ 
ⵉⵎⴰⵙⵙⵏ ⵉ ⴷ ⵢⵓⵙⴰⵏ ⵃⵎⴰ ⴰⴷ ⵏⵉⵍⵉ ⴳ ⵓⵙⵡⵉⵔ ⵏ ⵉⵏⴰⵥⴰⵕⵏ ⴷ ⵉⵎⵙⵓⵔⴰⵙ ⴷ ⵉⴳⴳⴰⵏⴰⵢⵏ ⵏⵏⴰ 
ⵜⵏ ⵉⴷ ⵉⵜⵜⴽⴽⴰⵏ.

ⴳ ⵓⵙⴰⵜⵉ ⴰⴷ, ⵉⵙⵡⵡⵓⵔⵉ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⴳ ⵓⵙⴳⴳⵯⴰⵙ ⵏ 2021, ⵙ ⵢⴰⵜ 
ⵜⵖⴰⵔⴰⵙⵜ ⵜⴰⵎⴰⴷⵔⴰⵡⵜ, ⵙ ⵢⴰⵏ ⵓⵖⴰⵡⴰⵙ ⴰⵙⵜⵔⴰⵜⵉⵊⵉ ⵉ ⵙⵎⵎⵓⵙ ⵉⵙⴳⴳⵓⵙⴰ ⵉ ⴷ 
ⵉⴳⴳⵓⵔⵏ (2022-2026). ⴰⵔ ⴳⵉⵙ ⵉⵥⵎⵎⵉ ⴼ ⵜⵎⵢⴰⴷⴰⵙⵜ ⵏ ⵜⵏⵓⵟⵟⴰⴼ ⴷ ⵜⵓⵙⵓⵔⵉⵏ ⵅⴼ 
ⵜⵓⴷⵔⵜ ⵏ ⵉⵏⵎⵓⵔⴰⵏ, ⵎⴰⵢⴰⴷ ⵙ ⵓⵙⴱⵓⵖⵍⵓ ⵏ ⵜⵡⵓⵔⵉ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴷ ⵓⵙⵔⵓⵙ 
ⵏ ⵉⵎⴰⵙⵙⵏ ⵏ ⵓⵙⵡⵓⵔⵉ ⵏⵏⴰ ⵜⵏⵜ ⵉⵜⵜⴰⴷⵊⴰⵏ ⴰⴷ ⵎⴰⵜⵔⵏⵜ ⵉⵙⵏⵎⵏ ⵉⵅⴰⵜⴰⵔⵏ ⵏⵏⴰ ⵜⵜⵡⴰⴳⴳⵏⵉⵏ ⴳ 
ⵜⵎⵓⵔⵜ ⵏⵏⵖ ⵙⴰⴷⵓ ⵜⵏⴱⴰⴹⵜ ⵜⵓⵏⵥⵉⵥⵜ ⵏ ⴱⴰⴱ ⵏ ⵡⵓⴷⴷⵓⵔ ⴰⴷ ⵜ ⵉⵏⵚⵕ ⵕⴱⴱⵉ; ⴰⵎⴰⵙⵙⵏ ⴰⴷ 
ⴳⴰⵏ ⵜⵏ ⴰⵣⵣⵉⴳⵣ ⵙ ⵢⴰⵜ ⵜⵎⴷⵢⴰⴷⴰⵙⵜ ⵜⴰⵎⴰⵢⵏⵓⵜ ⴳ ⵓⵙⵖⵉⵡⵙ ⵏ ⵜⵡⵓⵔⵉⵡⵉⵏ ⵏ ⵜⵙⵏⴱⴹⴰⵢⵉⵏ 
ⵜⵉⵏⵥⵔⴰⴼⵉⵏ ⴷ ⵓⵙⵎⵢⴰⵏⴰⵡ ⵏ ⵜⴰⵏⴰⴹⵉⵏ ⵅⴼ ⵜⵡⵓⵔⵉⵡⵉⵏ ⵏⵏⴰ ⴷ ⵜⵙⵙⵓⴼⵓⵖ, ⴷ ⵜⵓⵚⴽⴰ ⵏ 
ⵜⵍⴳⴳⵯⵉⵜⵉⵏ ⴳⵔ ⵉⵥⵍⴰⵏ ⵉⵏⵣⵔⴰⴼ ⴷ ⵉⵥⵍⴰⵏ ⴰⵔⵉⵏⵣⵔⴰⴼ, ⴷ ⵓⵙⵔⵓⵙ ⵏ ⵢⴰⵜ ⵜⵙⵔⵜⵉⵜ ⵏ 
ⵜⵎⴰⵔⵔⵓⵜ ⵉ ⴷ ⵢⵓⵙⴰⵏ, ⵉⵕⵡⴰⵏ, ⵓⵍⴰ ⵜⴰⵡⴰⴷⴰ ⵙ ⵢⵉⵡⵜ ⵏ ⵜⴱⵔⵉⴷⵜ ⵜⴰⵎⴰⵢⵏⵓⵜ ⴳ ⵓⴹⴼⴰⵕ 
ⵏ ⵓⵣⵣⴳⵉⵔ ⵏ ⵓⴼⴼⵉⵖⵏ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴷ ⵜⵥⵕⵉⴳⵜ ⵏ ⵡⴰⵔⵔⴰⵜⵏ ⵏⵏⵙⵏⵜ ⴷ 
ⵓⵎⵢⴰⵡⴰⴹ ⵖⵉⴼⵙⵏ.

ⵙ ⵎⴰⵏⴰⵢⴰ, ⴳ ⵓⵙⴰⵜⵉ ⵏ ⵓⵙⵖⵉⵡⵙ ⵏ ⵜⵡⵓⵔⵉⵡⵉⵏ ⵏ ⵓⵙⵍⴳⵎ, ⵡⴰⵜⵙⵏⵜ ⵜⵙⵏⴱⴹⴰⵢⵉⵏ 
ⵜⵉⵥⵕⴼⴰⵏⵉⵏ ⴰⴷ ⵙⵙⵓⴼⵓⵏⵜ ⵉⴳⴳⴰⵏⴰⵢ ⴷ ⵉⵙⵉⵔⵎⵏ  ⵏ ⵉⵎⴰⴷⵔⴰⵡⵏ ⴷ ⵉⵎⴳⴳⴰⵢⵏ ⵉⴷⴰⵎⵙⴰⵏⵏ ⴷ 
ⵓⴳⴷⵓⴷ ⴷ ⵉⵏⵎⵓⵔⴰⵏ, ⵍⵍⵉⴳ ⴰⵔ ⵙⵙⵅⴷⴰⵎⵏⵜ ⴰⵙⴼⵙⵉ ⵏ ⵉⵉⵣⴰⵜⵏ, ⴷ ⵜⵖⴰⵔⴰⵙⵉⵏ ⵉⵜⵜⴹⵎⴰⵏⵏ 
ⵓⵏⵓⵜⴰⵙⵉⵎⴰⵏⵉⵜ ⴷ ⵜⴰⵎⵙⵖⴰⵔⴰ ⴷ ⵜⵔⴰⵡⵙⴰⵏⵜ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ. ⴰⵎⵓⵅ ⵉⵡⴰⵜⵙ 
ⵓⵙⵖⵉⵡⵙ ⴰⴷ ⵉⴳⵔⴰⵏ ⵉⵣⵡⴰⵔⵏ, ⵙⵍⴰⵡⴰⵏ ⴰⴽⴽⵯ ⴰⵙⵓⵜⴳ ⵏ ⵓⵙⴽⴰⵔ ⵏⵖ ⴷ ⵓⵀⵓ ⵏ ⵉⵖⴰⵡⴰⵙⵏ  
ⵉⵅⴰⵜⴰⵔⵏ ⵏ ⵜⴳⵎⵉ ⴷ ⵉⵙⵖⵏⴰ ⵉⴳⴷⵓⴷⴰⵏⵏ ⴷ ⵓⵣⵣⵓⴳⵣ ⵏⵏⵙⵏ ⴳ ⵓⵙⵡⵉⵔ ⴰⵎⵓⵔⴰⵏ, ⴷ ⵜⵓⵙⵓⵔⵜ 
ⵏⵏⵙⵏ ⵅⴼ ⵓⵙⵡⵉⵔ ⵏ ⵜⵓⴷⵔⵜ ⵏ ⵓⵏⵎⵓⵔⵉ ⴷ ⵅⴼ ⵓⵙⵙⴰⵔⵓ ⴷ ⵓⵙⴽⴰⵔ ⵏ ⵜⴱⵖⵔⵜ ⴷ ⵜⵎⵍⴷⵉⵡⵉⵏ 
ⵏ ⵜⵡⵓⵔⵉ.

ⴰⴼⴰⴷ ⴰⴷ ⵢⵉⵍⵉ ⵢⴰⵏ ⵓⵣⵣⵓⴳⵣ ⵉⴷⴰⴷⴷⵜⵏ ⵏ ⵓⴼⴼⵉⵖⵏ ⴷ ⵉⵙⵖⵍⴰⴼ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ 
ⴷ ⴰⴷ ⵏⵙⵙⵉⵍⵉ ⴳ ⵜⵓⵙⵓⵔⵜ ⵏⵏⵙ ⵅⴼ ⵓⵙⵏⵢⵓⴷⴷⵓ ⴰⴳⴷⵓⴷⴰⵏ ⴷ ⵅⴼ ⵜⵓⴷⵔⵜ ⵏ ⵉⵏⵎⵓⵔⴰⵏ, 
ⴷⴰ ⴰⴽⴽⴰⵏⵜ ⵜⵙⵏⴱⴹⴰⵢⵉⵏ ⴰⴷ ⵢⴰⵜ ⵜⴰⵡⵉⵜ ⵉⴳⴳⵓⵜⵏ ⵉ ⵓⴹⴼⴰⵕ ⵏ ⵉⵙⵖⵍⴰⴼ ⵉ ⴷ ⵖⴰⵔⵙ 
ⵉⵜⵜⴼⴼⵖⵏ ⴷ ⵉ ⵓⵎⵢⴰⵡⴰⴹ ⵖⵉⴼⵙⵏ. ⵉⴷⴷⵖ ⴷⴰ ⵜⵙⵙⴰⴷⴰⴼ ⵜⵉⵏⵓⵟⵟⴰⴼ ⵏ ⵓⴹⴼⴰⵕ ⴰⴷ ⴳ 
ⵜⵓⵎⴰⵢⵜ ⵏ ⵜⴰⵏⴰⴹⵜ ⵜⴰⵙⴳⴳⵯⵙⴰⵏⵜ. ⴰⵢⵏⵏⴰⵖ ⴰⴼ ⵉⵙⴽⵔ ⵓⵙⵇⵇⵉⵎ ⵢⴰⵜ ⵜⴷⴽⴽⴰⵏⵜ ⵜⴰⵎⵓⵟⵟⵓⵏⵜ 
ⴰⴽⴰ ⴰⴷ ⵉⵙⵙⵔⵅⵓ ⵜⵉⵎⵀⴰⵍⵉⵏ ⵏ ⵓⵎⵢⴰⵡⴰⴹ ⵊⴰⵔ ⵎⴰⵕⵕⴰ ⵉⵎⴰⴷⵔⴰⵡⵏ ⵉⵜⵜⵓⵀⵎⵎⴰⵏ, ⴷ 
ⴰⵔ ⵜⵣⵣⵉⴳⵉⵣ ⵜⵎⵀⴰⵍⵜ ⴰⴷ ⵏ ⵓⴹⴼⴰⵕ ⴼ ⵡⴰⵏⴰⵡ ⵏ ⵓⵙⵖⵍⴼ ⴷ ⵉⵙ ⴱⴰⵀⵔⴰ ⵜⵣⵡⴰⵔ ⵏⵖ 
ⴷ ⵓⵀⵓ  ⴷ ⵉⵙ ⴱⴰⵀⵔⴰ ⵜⵖⴰⵡⵍ ⵏⵖ ⴷ ⵓⵀⵓ. ⵔⴰⴷ ⵜⵙⵙⴼⴰⵍ ⵜⴷⴽⴽⴰⵏⵜ ⴰⴷ ⵉⵖ ⵜ ⵉⵏⵏⴰ 
ⵕⴱⴱⵉ ⵙⴳ ⵡⴰⵢⵢⵓⵔ ⴷ ⵉⴷⴷⴰⵏ ⵅⵎⵉ ⵖⴰ ⵢⴰⵎⵥ ⵓⵙⵇⵇⵉⵎ ⴽⵓⵍⵍⵓ ⵓⵎⵍⴰⵏ ⵓⵛⵛⵉⵍⵏ ⵅⴼ 
ⵉⵏⵎⵙⴰⵡⴰⵍⵏ ⵏⵏⴰ ⵖⴰ ⵙⵜⵉⵏ ⵉⴳⵔⴰⵏ ⵉⵏⵖⵍⴰⴼⵏ ⵉⵜⵜⵓⵀⵎⵎⴰⵏ ⴼⴼⵉⵔ ⵎⴰ ⴷⴰⵙⵏ ⵖⴰ ⵜⵜⵓⴼⴽⴰⵏ 
ⵜⵣⵎⵎⴰⵔ ⵏ ⵓⵙⵙⵅⴷⵎ ⵏⵏⵙ. ⴳ ⵓⵎⵏⵉⴷ ⴰⴷ ⵏⵉⵜ, ⴷⴰ ⵏⵙⵙⵓⵜⵓⴳ ⴰⵙⴽⴰⵔ ⵏ ⵢⴰⵜ ⵜⵏⴰⴼⵓⵜ ⵉⵡⴰⵍⴰⵏ 
ⵉ ⵜⵏⵙⵙⵉⵅⴼⵜ ⵏ ⵜⵏⴱⴰⴹⵜ ⴳ ⴰⴱⵔⵉⵍ ⵉⵣⵔⵉⵏ, ⵜⴰⵙⵎⵉⴳⵍⵜ ⵏⵏⵙ ⴷ ⴰⴷ ⵜⵎⴰⵜⵔ ⴰⵣⵣⵓⴳⵣ ⵏ 
ⵉⵙⴳⵍⴰⴼ ⵉⵣⴷⵉⵏ, ⴼⵉⵔ ⵏ ⵜⵓⵜⵜⵔⴰ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ.

ⵎⴽⴷⴰ ⵜⵜⴳⴳⴰⵏ ⵉⴳⵔⴰⵡⵏ ⵉⵏⴰⴼⵍⵍⴰⵜⵏ ⵏ ⵓⵙⵍⴳⵎ ⵉⵎⵓⵔⵙⵏ ⴳ ⵓⵎⴰⴹⴰⵍ, ⴷⴷⴰⴷ ⵉⵙⵙⵓⵊⴰⴷ 
ⵓⵙⵇⵇⵉⵎ ⵜⴰⵏⴰⴹⵉⵏ ⵅⴼ ⵜⴼⵔⵉⵙⵉⵏ ⵏ ⵓⵖⵓⴷⵓ ⵏⵏⴰ ⵉⵜⵜⵓⵙⴽⴰⵔⵏ ⴳ ⵓⵙⵏⵢⵓⴷⴷⵓ ⴰⴳⴷⵓⴷⴰⵏ ⵏ ⴽⵓ 
ⵢⵉⴳⵔ, ⴷ ⵅⴼ ⵜⵎⵔⴰⵔⵓⵜ ⴷ ⵜⵡⴰⴷⴰ ⵏ ⵓⵣⵣⴳⵉⵔ ⵏ ⵉⵙⴳⵍⴰⴼ ⴰⴷ.

ⴳ ⵓⵙⴰⵜⴰⵍ ⴰⴷ ⵏⵉⵜ ⴷⴰⵖ, ⵉⵎⴰⵜⵔ ⵓⵙⵇⵇⵉⵎ ⵜⵉⵙⴰⵡⵔⵉⵏ ⵏ ⵓⵙⵏⵎ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴷ 
ⵓⵣⵓⴳⵣ ⵏ ⵢⴰⵜ ⵜⵎⵢⴰⴷⴰⵙⵜ ⵏ ⵓⵙⵏⵢⵓⴷⴷⵓ ⵉⵙⵓⵔⵏ ⵅⴼ ⵜⵏⵓⵟⵟⴰⴼ, ⴷ ⵓⵙⵖⵓⴷⵓ ⵏ ⵜⴱⵔⵉⴷⵜ 
ⵏ ⵓⵙⵎⴰⵍ ⵏ ⵉⵎⵉⴹⴰⵏⵏ ⴷ ⵜⵓⵎⵢⵜ ⵏⵏⵙ, ⴷ ⵓⵙⵙⵓⵊⴷ ⵏ ⵓⵎⵍⴰⵏ ⵉⴼⵍⵙⵏ ⵉⵣⵣⵎⵣⵏ ⵉ ⵜⵙⵏⴱⴹⴰⵢⵉⵏ 

ⵜⵉⵥⵕⴼⴰⵏⵉⵏ, ⴷ ⵓⵙⵖⵏⵓ ⵏ ⵓⵙⵓⵟⵟⵓⵏ ⵏ ⵜⵎⵀⴰⵍⵜ ⵏ ⵓⵙⵎⴰⵍ ⵏ ⵉⵎⵉⴹⴰⵏⵏ, ⴷ ⵓⵙⴽⴰⵔ ⵏ ⵜⴼⴰⴷⵉⵡⵉⵏ 
ⵉ ⴷ ⵢⵓⵙⵏ ⵃⵎⴰ ⴰⴷ ⵢⴰⴼ ⵓⵙⵇⵇⵉⵎ ⴰⴷ ⵉⵙⴽⵔ ⵜⴰⴱⵖⵓⵔⵜ ⵏ ⵓⵙⴳⵎⴹ ⵅⴼ ⵉⵎⵉⴹⴰⵏⵏ ⵏ ⵜⴰⵡⵓⵏⴽⵜ. 
ⴼ ⵎⴰⵢⴰⴷ ⵏⵉⵜ, ⵉⵜⵜⵡⴰⴳⴳ ⵢⴰⵏ ⵓⵙⴰⵜⵉ ⵏ ⵜⵡⵓⵔⵉ ⴰⴽⴷ ⵜⵎⴰⵡⴰⵙⵜ ⵏ ⵜⴷⴰⵎⵙⴰ ⴷ ⵜⵥⵕⴼⵜ, 
ⴳⵉⵙ ⵢⴰⵏ ⵓⵎⵙⴰⵙⴰ ⵏⵏⴰ ⵉⵙⵔⵙⵏ ⵉⵡⵓⵜⵜⴰ ⵉ ⵉⴳⵔⴰⵏ ⵉⵣⴷⵉⵏ ⴷ ⵉⵙⵓⵜⴰⵍ ⵏ ⵓⵎⴰⵜⵔ ⵏⵏⵙⵏ. ⵔⴰⴷ 
ⵙⵓⵍ ⵉⵎⵎⴰⵖ ⵓⵙⵇⵇⵉⵎ ⴰⴷ ⵉⵙⵏⴽⴷ ⵜⵉⵏⵓⵜⵜⴰⴼ ⵏ ⵓⵎⴰⵜⵔ ⴰⴷ ⴳ ⵜⴰⵏⴰⴹⵜ ⵏⵏⵙ ⵜⴰⵙⴳⴳⵯⵙⴰⵏⵜ 
ⵉ ⴷ ⵉⴳⴳⵓⵔⵏ.

ⴳ ⵓⵖⵣⴷⵉⵙ ⵏ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ, ⵍⵍⵉⴳ ⵏⴼⴽⵔ ⵙ ⵜⴰⵍⵉⵍⵜ ⵏⵏⵙⵏ ⵉⵎⵖⴰⵔⵏ ⴳ ⵡⴰⵏⵏⴰⵍ 
ⵏ ⵜⵉⵏⵏⵓⴱⴹⴰ ⵜⴰⵎⵓⵔⴰⵏⵜ, ⵏⴱⴷⴷ ⴼ ⴰⴷ ⵣⵣⵉⴳⵉⵣⵏ ⵉⵙⵇⵇⵉⵎⵏ ⴰⴷ ⵙ ⴽⵓⵍⵍⵓ ⵜⵉⴱⵖⵓⵔⵉⵏ ⵏⵏⵙⵏ 
ⵙ ⵢⴰⵏ ⵓⵙⵎⵎⴰⵇⵍ ⵢⵓⵎⴰⵏ ⵉⵜⵜⵜⵓⵙⵉⴷⴼⵏ. ⴰⵡⵜⵜⴰⵙ ⵏⵏⵖ ⵙⴳ ⵓⵢⵏⵏⵉ ⴷ ⴰⴷ ⴰⵎⵓⵏ ⵙ ⵜⵉⴷⵜ ⴳ 
ⵓⵎⴰⵜⵔⵏ ⵓⵣⵣⵓⴳⵣ ⵏ ⵜⵙⴰⵡⵔⵜ ⵏ ⵜⵏⵎⵏⴰⴹⵜ ⵉⵣⵡⴰⵔⵏ, ⵙ ⵓⵕⴰⵄⴰ ⵏ ⵢⵉⵏⴼⴰⵍⵏ ⵏⵏⴰ ⵉⵜⵜⵚⴰⵕⵏ ⴳ 
ⵜⵎⵓⵔⵜ ⵏⵏⵖ ⴷ ⵜⴱⵖⵓⵔⵉⵏ ⵏ ⴽⵓ ⵜⴰⵎⵏⴰⴹⵜ, ⴷ ⵓⵙⵎⵏⵉⴷ ⵏ ⵜⵡⵓⵔⵉⵡⵉⵏ ⵏⵏⵙⵏ ⵙⵍⴰⵡⴰⵏ ⴰⴽⴽⵯ ⵖⵔ 
ⵉⴳⵔⴰⵏ ⵉⵣⴷⵉⵏ ⴷ ⵜⵓⴷⵔⵜ ⵜⴰⴽⵓⵢⴰⵙⵜ ⵏ ⵓⵏⵎⵓⵔⵉ, ⴷ ⵜⴰⵡⵙⴰ ⴳ ⵓⵙⵖⵓⴷⵓ ⵏ ⵜⵙⴽⵔⴰⵡⵜ ⵏ 
ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ. ⴰⵢⵍⵍⵉ ⵔⴰⴷ ⵉⴼⴽ ⵢⴰⵜ ⵜⵢⴰⴼⵓⵜ ⵉⴼⵓⵍⴽⵉⵏ ⴳ ⵓⵙⵖⵓⴷⵓ ⵏ ⵜⵏⴰⴼⵓⵜⵉⵏ 
ⵉⵜⵜⵓⴼⴽⴰⵏ ⵉ ⵉⵏⵎⵓⵔⴰⵏ. ⵃⵎⴰ ⴰⴷ ⵏⴰⵡⴹ ⵎⴰⵏⴰⵢⵏⵏⵉ, ⵏⵙⵙⴷⵓⵙ ⵜⵉⵙⵎⵉⴳⴰⵍ ⵉⵛⵛⴰⵔⵏ ⵊⴰⵔ 
ⵓⵙⵇⵇⵉⵎ ⴰⵏⴰⴼⵍⵍⴰ ⴷ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ, ⴷ ⵜⵉⴽⴽⵉ ⵏ ⵉⵙⵓⴳⴰⵎ ⵉⵏⴼⴳⴰⵏⵏ ⵏⵏⴰ 
ⴷ ⵉⵇⵇⴰⵏⵏ ⴰⴽⴰ ⴰⴷ ⴳⴳⵏ ⵜⵉⵙⵎⵉⴳⴰⵍ ⵏⵏⵙⵏ ⵎⴽⴷⴰ ⵙ ⴷ ⵉⵇⵇⴰⵏ. ⵙ ⵎⴽⴰⵏ, ⵉⵣⵡⴰⵔ ⴱⴰⴱ ⵏ 
ⵡⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⴳ ⵓⵙⵙⴼⴰⵍ ⵏ 2022 ⵉⵙⵎⵎⴰ 49 ⵏ ⵓⴹⴼⵉⵕ 
ⵓⵣⵔⵉⴼ ⴰⵎⴰⵢⵏⵓ ⴳ ⵎⴰⵕⵕⴰ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ. ⴷⵖ ⵏⴽⴽⵏⵉⵏ, ⵔⴰⴷ ⵏⵎⵎⵓⵎⵎⵓ 
ⴰⴷ ⵏⴳ ⵜⴰⵎⵙⵙⵓⵎⴰⵏⵜ ⵉⴳⴳⵓⵜⵏ ⴳ ⵉⴳⵔ ⴰⴷ ⴰⴼⴰⴷ ⴰⴷ ⴰⵙⵏ ⵏⵙⵙⵓⵊⴰⴷ ⴽⵓⵍⵍⵓ ⵉⵎⴰⵙⵙⵏ ⴷ 
ⵉⵇⵇⴰⵏⵏ ⵉ ⵜⵡⵓⵔⵉ ⵏⵏⵙⵏ.

ⴳ ⵓⵙⴰⵜⵉ ⵏ ⵓⵣⵣⵓⴳⵣ ⵏ ⵉⵙⴱⴷⴰⴷⵏ  ⵏ ⵜⵎⵏⴹⴰⵡⵜ ⵏ ⵜⴳⵍⴷⵉⵜ ⴳ ⵉⵢⵢⴰⵔ ⵏ ⵜⴰⵡⵙⴰ ⵉ ⵉⵏⴳⵔⴰⵡⵏ 
ⵓⵣⵔⵉⴼⵏ, ⴷ ⴰⴼⴰⴷ ⴰⴷ ⵏⴰⵎⵓ ⴳ ⵓⵙⵖⴰⵔⴰ ⵏ ⵜⵓⴷⵔⵜ ⵜⴰⴳⴷⵓⴷⴰⵏⵜ ⴷ ⵉⵎⵉⵖ ⵎⴳⴰⵍ ⵓⴷⵎⴰⵡⵏ ⵏ 
ⵓⴳⵓⴼⵙⵓ, ⵉⵜⵜⵓⵙⴽⴰⵔ ⵢⴰⵏ ⵓⵣⴷⴰⵢ ⵉⴷⵓⵙⵏ ⴳⵔ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵜⵏⴱⴰⴹⵜ ⵜⵓⵣⵔⵉⴼⵜ ⴷ 
ⵜⵏⵙⵙⵉⵅⴼⵜ  ⵏ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ ⵅⴼ ⵓⵏⴰⵡⵍ ⵏ ⵜⵏⵔⵉⵣⵉⵏ ⴷ ⵉⵥⴹⴰⵎⵏ ⴷ ⵜⴰⵏⴰⴹⵉⵏ ⵉⵣⴷⵉⵏ 
ⴷ ⵉⵏⵣⴰⵔⴰⵢⵏ ⴷ ⵉⴱⴽⴽⴰⴹⵏ ⵉⵏⵥⵔⴰⴼ ⴷ ⵓⵎⵢⵉⴽⴽⵉ ⵏ ⵓⵎⵍⴰⵏ ⴷ ⵜⵉⵜⴳⴳⴰⵔⵉⵏ ⴷⵉⵙⵏ ⵉⵣⴷⵉⵏ. 
ⵓⵔ ⵏⵏⴰⴷ ⵣⵣⵔⵉⵖ ⵜⴰⵣⵎⵣⵣⵓⵜ ⴰⴷ ⴱⵍⴰ ⵙⵙⵉⵎⵖⵓⵔⵖ ⵙ ⵓⵎⵢⴰⵡⴰⵙ ⵉⵙⵙⴷⵓⵙⵏ ⵢⴰⴽⴽⴰⵏ 
ⵜⴰⵢⴰⴼⵓⵜ ⴰⴽⴷ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵜⵏⴱⴰⴹⵜ ⵜⵓⵣⵔⵉⴼⵜ ⴷ ⵜⵏⵙⵙⵉⵅⴼⵜ ⵏ ⵜⵎⵓⵔⴰⵢⵜ 
ⵜⴰⵎⴰⵜⴰⵢⵜ ⵙⴳ ⵓⵙⴳⵎⴹ ⵏ ⵜⵎⵙⵙⴽⵜⵉⵜ ⵏ ⵓⵎⵢⴰⵡⴰⵙ ⴳ ⵉⵢⵢⴰⵔ ⴰⴷ ⴳ ⵢⵓⵏⵢⵓ 2021.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⵉⵙⵙⵓⴼⵖ ⴷ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵓⵎⵉⴹⴰⵏⵏ ⴳ ⴷⵓⵊⴰⵏⴱⵉⵔ 2021 ⵜⴰⵏⴰⴹⵜ ⵉⵇⵇⵏⴻⵏ ⵖⴰⵔ 
ⵖⴰⵔ ⵜⵡⵓⵔⵉⵡⵉⵏ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⵏ ⵓⵙⴳⴳⵯⴰⵙ 2019 ⴷ 2020. ⵉⵍⵍⴰ ⵉ 
ⵡⵓⴷⴷⵓⵔ ⴰⴷ ⵜⵜ ⵙⵙⵍⴽⵎⵖ ⵉ ⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴷ ⵡⵉⵙ ⵚⴹⵉⵚ ⴰⴷ 
ⵜ ⵉⵏⵚⵕ ⵕⴱⴱⵉ. ⵎⴽⵍⵍⵉ ⵜ ⵓⵣⵏⵖ ⵉ ⵉⴷ ⵎⴰⵙⵙ ⴰⵏⵙⵙⵉⵅⴼ ⵏ ⵜⵏⴱⴰⴹⵜ ⴷ ⵓⵏⵙⵙⵉⵅⴼ ⵏ 
ⵓⴱⴰⵕⵍⴰⵎⴰⵏ ⴷ ⵓⵏⵙⵙⵉⵅⴼ ⵏ ⵓⵙⵇⵇⵉⵎ ⵏ ⵉⵎⵛⵛⵉⵡⴰⵕ. ⵉⴼⴼⵓⵖ ⴷ ⴳ ⵎⴰⵕⵚ 2022 ⴳ 
ⵓⵖⵎⵉⵙ ⴰⵎⴰⴷⴷⵓⴷ, ⵙ ⵎⴽⵍⵍⵉ ⵜⵜⵉⵏⵉⵏ ⵉⵙⴱⴷⴰⴷⵏ ⵏ ⵓⵎⴰⴳⵔⴰⴷ 148 ⵏ ⵜⵎⵏⴹⴰⵡⵜ. ⵜⵙⵉⵡⵍ 
ⵖⵉⴼⵙ ⴱⴰⵀⵔⴰ ⵜⵙⵏⵖⵎⴰⵙⵜ, ⵉⵙ ⵉⵎⵖⴰⵔ ⵡⴰⴷⴷⴰⴷ ⵏ ⵓⵙⵏⵢⵓⴷⴷⵓ ⵏ ⵓⵇⴰⵕⵉⴹ ⴰⴳⴷⵓⴷⴰⵏ ⴳ 
ⵉⴽⴰⵎⴷⵏ ⵏ ⵡⴰⵎⵎⴰⵙⵏ ⵉⵙⵏⵖⵎⴰⵙ ⴷ ⵓⵎⵏⴰⴷ ⴰⴳⴷⵓⴷⴰⵏ.

ⵜⵍⵍⴰ ⴳ ⵜⴰⵏⴰⴹⵜ ⴰⴷ ⵜⴰⵎⴰⵖⵓⵏⵜ ⵏ ⵓⵙⵎⵔⵙ ⵏ ⵜⵙⵏⴱⴹⴰⵢⵉⵏ ⵜⵉⵏⵥⵕⴰⴼⵉⵏ ⵉ ⵜⴱⵖⵓⵔⵉⵏ ⵏⵏⵙⵏⵜ 
ⵜⵓⵣⵔⵉⴼⵉⵏ, ⴷ ⵜⵎⵙⴳⵔⴰ ⵀⵎⵎⴰⵏⵉⵏ ⵏ ⵉⵙⴳⵍⴰⴼ ⵏ ⵓⵙⵍⴳⵎ ⵏⵏⴰ ⵜⵓⵖⴰⴳⴳⴰⵏⵜ ⵜⵙⵏⴱⴹⴰⵢⵉⵏ ⴰ ⴼ 
ⵎⴰ ⴱⴰⵀⵔⴰ ⵉⵀⵎⵎⴰⵏ ⴳ ⵉⵖⴰⵡⴰⵙⵏ ⴷ ⵉⵙⵖⵏⴰ ⴷ ⵉⵙⵏⵎⵏ ⵉⵏⴰⵚⴽⴰⵡⵏ ⵏⵏⴰ ⵉⵣⴷⵉⵏ ⴷ ⵓⵙⴽⴽⵉⵏ 
ⴰⴳⴷⵓⴷⴰⵏ.

ⴳ ⵎⵉⵏ ⵉⵇⵏⴻⵏ ⵖⴰⵔ ⵜⴱⵖⵓⵔⵜ ⵏ ⵓⵛⵛⵍⵓⵍⴼ ⵅⴼ ⵜⵎⵙⴰⵙⵜⵍⵜ ⴷ ⵉⵙⴽⴽⵉⵏⵏ ⵉⵥⵕⴼⴰⵏⵏ, 
ⵙⵙⵓⴼⵖⵏⵜ ⴷ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴳⵔ 2019 ⴰⵔ ⵜⴰⴳⴰⵔⴰ ⵏ ⴰⴱⵔⵉⵍ 2022 ⵜⵓⴳⵜ ⵏ 
ⵜⵖⵜⵙⵉⵏ ⴷ ⵉⴱⴹⵉⵜⵏ, ⵉⴳⵓⵍⴰ ⵏⵏ ⵓⵟⵟⵓⵏ ⵏⵏⵙⵏ 464, ⵜⵓⵡⵜ ⵙ ⵉⵣⵎⴰⵣ ⵍⴽⵎⵏ 10.603.700.00 
ⴷⵔⵀⵎ. ⵔⵏⵓ ⴰⵙⵏ ⴰⵜⵉⴳⵏ ⵏ ⵉⴷⵔⵉⵎⵏ ⵏⵏⴰⵙ ⵜⵏⴱⴹ ⴰⴷ ⵜⵜⵓⵔⴰⵔ, ⴳⴰⵏ ⵏⵉⵜ ⴰⵜⵉⴳ ⵏ ⵍⵅⵙⴰⵔⵜ ⵏⵏⴰ 
ⵢⵓⵜⵏ ⵉⵏⴳⵔⴰⵡⵏ ⵉⴳⴷⵓⴷⴰⵏⵏ ⵙ ⵓⵙⵔⴰⴳ ⵏ ⵉⵣⵏⵏⵣⵔⵉⵜⵏ ⵏⵏⴰ ⵉⵜⵜⵓⵙⴽⴰⵔ, ⵉⵍⴽⵎ ⵡⴰⵜⵉⴳ ⵏⵏⵙⵏ 
17.077.225.93 ⴷⵔⵀⵎ. ⴰⵢⴰⴷ ⵉⵥⵍⵉ ⵙ ⵜⵎⵓⴽⵔⵉⵙⵜ ⵏ ⵜⵎⴰⵙⴰⵢⵜ ⵜⵓⴷⵎⴰⵡⴰⵏⵜ ⵏ ⵎⵏⵏⴰⵡ 
ⵉⵎⴰⴷⵔⴰⵡⵏ ⴳ ⵓⵣⵣⴳⵉⵔ ⵏ ⵜⵎⵀⴰⵍⵉⵏ ⵜⵉⵥⵕⴼⴰⵏⵉⵏ ⵏ ⵉⵏⴳⵔⴰⵡⵏ ⵉⴳⴷⵓⴷⴰⵏⵏ, ⵏⵏⴰ ⵉⴳⴳⵉⵏ 
ⵉⵣⵏⵏⵣⵔⵉⵜⵏ ⴳ ⵉⵢⴰⵔ ⵏ ⵓⵣⵣⴳⵉⵔ ⵏ ⵜⵎⵀⴰⵍⵉⵏ ⵏ ⵜⵏⵓⴷⴰⴼ ⴷ ⵜⵎⵇⵕⴰⴹ ⵜⵉⴳⴷⵓⴷⴰⵏⵉⵏ, ⵓⵍⴰ 
ⵉⵎⴷⵢⴰⵜⵏ ⵏ ⵉⵎⵥ ⵏ ⵉⵚⴰⵃⴰⵜⵏ ⴳⴰⵏⵉⵏ ⵉⵇⴰⵕⵉⴹⵏ ⵏⵖ ⴷ ⴰⵢⴷⴰ ⵙ ⵜⵖⴰⵔⴰⵙⵜ ⵜⵡⵡⵕⴹⵏ, ⴷ 
ⵉⵎⴷⵢⴰⵜⵏ ⵏ ⵓⵙⴽⵔⵓⵔⵉ ⵏ ⵉⵎⵉⵙⵙ ⴰⴳⴷⵓⴷⴰⵏ ⵙ ⵓⵙⵔⴰⴳ ⵏ ⵓⴼⵕⵕⴹ ⵉⵛⵇⵇⴰⵏ ⴳ ⵡⴰⴹⴰⴼ ⵏⵖ 
ⴷ ⴰⵏⵅⵅⵍ ⵏⵖ ⴷ ⴰⵖⵓⵛⵛⵓ ⴳ ⵓⵙⴽⴰⵔ ⵏ ⵜⵙⵎⵉⴳⵍⵜ ⵏ ⵓⵔⴰⵢⴱ.

ⵉⵎⵎⴰ ⴰⵢⵏⵏⴰ ⵉⵇⵇⵏⴻⵏ ⵖⴰⵔ ⵓⵏⵃⵉⵙⵉⴱ ⴷ ⵓⵣⵣⴳⵓ ⵏ ⵉⵎⵉⴹⴰⵏⵏ ⵏ ⵉⵏⴳⵔⴰⵡⵏ ⵏⵏⴰ ⴼⴽⴰⵏ ⵉⵎⵙⵉⴹⴰⵏ 
ⵉⴳⴷⵓⴷⴰⵏⵏ, ⵀⴰⵜⵉ ⵙⵙⵓⴼⵖⵏⵜ ⴷ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴳ ⵜⵉⵣⵉ ⴰⵏⵏ ⵏⵉⵜ ⵎⴰ ⵉⵜⵜⴳⴳⴰⵏ 

636 ⵏ ⵉⴱⴹⵉ ⴷ ⵜⵖⵜⵙⵜ, ⵜⵙⴳⵓⵔⵉ ⴳⵉⵙ ⴳ ⵉⴱⴹⵉ ⴰⵎⵏⵣⵓ ⵙ ⵢⴰⵜ ⵜⴳⴰⵎⵉⵜ ⵜⴰⵊⵓⵎⵎⴰⵏⵜ ⵏ 
209.711.340.42 ⵏ ⴷⵔⵀⵎ, ⴼⴼⵉⵔ ⵎⴰ ⵜⵙⵏⵖⴷ ⴰⵙⵉⴹⵏ ⴷ ⵓⴳⴳⴰⵡⵙ ⴳ ⵎⴰ ⵉⵜⵜⴳⴳⴰⵏ 11738 
ⵏ ⵓⵎⵉⴹⴰⵏ. ⴳ ⵎⴰⵏⴰⵢⴰ, ⵉⵇⵇⴰⵏ ⴷ ⴰⴷ ⵏⴱⴷⵔ ⵎⴰⵙ ⴷ ⵜⵉⵏⵖⴰⵍⵉⵏ ⵜⵓⵣⵣⴳⵉⵔⵉⵏ ⵏ ⵉⴱⴹⵉⵜⵏ ⴷ 
ⵜⵖⵜⵙⵉⵏ ⵉ ⴷ ⵉⴼⴼⵖⵏ ⵙⴳ ⵖⵓⵔ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴷⴰ ⵜⵜⵓⵢⴰⵣⴰⵏⵏⵜ ⵉ ⵓⵙⴱⴰⵢⵏⵓ 
ⴰⵎⴰⵜⴰⵢ ⵏ ⵜⴳⵍⴷⵉⵜ, ⴼⴼⵉⵔ ⵎⴰ ⴽⵙⵉⵏ ⵜⴰⴳⴳⴰⵍⵜ ⵏ ⵓⵙⴽⴽⵉⵏ ⵉⵜⵜⵡⴰⵚⵕⴰⴹ ⵙⵉⵙ, ⵃⵎⴰ ⴰⴷ 
ⴷ ⵔⴰⵔⵏ ⵉⴷⵔⵉⵎⵏ ⵏⵏⴰ ⵙ ⵏⴱⴹⵏ.

ⵉⵎⵎⴰ ⴰⵢⵏⵏⴰ ⵉⵥⵍⵉⵏ ⵙ ⵉⴳⵉⵜⵏ ⵏⵏⴰ ⵉⵖⵉⵢⵏ ⴰⴷ ⵙⴰⵔⴳⵏ ⴳ ⵜⵎⴰⵔⵔⵓⵜ ⵜⴰⵏⴱⴽⴰⴹⵜ ⴷ ⵏⵏⴰ ⵎⵉ 
ⵜⴻⵜⵜⵢⴰⴼ ⵜⵓⴳⵜ ⵏⵏⵙⵏ ⴳ ⵓⵙⴰⵜⵉ ⵏ ⵓⵙⵎⵔⵙ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⵏ ⵎⴰ ⵉⴳⴰⵏ ⵜⵜⵉⴱⵖⵓⵔⵉⵏ 
ⵏⵏⵙⵏⵜ, ⵀⴰⵜ ⵉⵙⵔⵙ ⵏⵏ ⵓⵏⴼⵍⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⵖⵓⵔ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ, 
ⴳ ⵜⵉⵣⵉ ⴰⵏⵏ ⵏⵉⵜ, ⴰⴳⵏⴰⵔ ⴷ ⵜⵥⴰ (29) ⵏ ⵉⵙⴷⴰⵡⵏ ⴷⴰⵔ ⵓⵏⴼⵍⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⵖⵓⵔ 
ⵜⵙⵏⴱⴹⴰⵢⵜ ⵏ ⵡⴰⵍⴰⵙ - ⴰⵏⵙⵙⵉⵅⴼ ⵏ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ -, ⴰⴼⴰⴷ ⴰⴷ ⵉⵏⴱⴹ ⵙ ⵎⴰⵙ ⴷ 
ⵉⵇⵇⴰⵏ ⴳ ⵓⵎⵏⵉⴷ ⵏⵙⵏ, ⴰⵢⴷⴰ ⴳ ⵉⵜⵜⵓⵖⵜⴰⵙ ⴰⴷ ⵓⵔ ⵉⵜⵜⵡⴰⴳⴳ ⵓⵚⵔⴰⴹ ⴰⴳⴷⵓⴷⴰⵏ ⴼ ⵚⴹⵉⵚ 
(6) ⵉⵙⴷⴰⵡⵏ ⵉⴷⴷⵖ ⵓⵔ ⴳⵓⵎⵏⵜ ⵜⵖⴰⵍⵉⵏ ⴷ ⵡⴰⵏⵥⴰⵜⵏ ⵢⵓⴷⴰⵏ ⵏ ⵜⵉⵍⴰⵡⵜ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵉⴱⴹⵉⵜⵏ ⴷ ⵜⵖⵜⵙⵉⵏ ⵉ ⴷ ⵉⴼⴼⵖⵏ ⴳ ⵓⵙⴰⵜⵉ ⴰⴷ, ⵉⴱⴷⴷ ⵓⵙⵇⵇⵉⵎ ⴳ 
ⵜⴰⵏⴰⴹⵜ ⴰⴷ ⴼ ⴰⴷ ⴷ ⵉⵙⵙⴰⴳⴳⵯ ⵉⴼⵔⴷⵉⵙⵏ ⴷ ⵉⴷⴰⵙⵉⵍⵏ ⵏ ⵜⵉⴽⴽⵉ ⵏ ⵜⵎⴰⵙⴰⵢⵜ ⵣⴷⴰⵜ ⵏ 
ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ, ⵏⵏⴰ ⴷ ⵉⵜⵜⵓⵍⴷⴰⵢⵏ ⵙⴳ ⵉⴱⴹⵉⵜⵏ ⴰⴷ ⴷ ⵜⵖⵜⵙⵉⵏ ⴰⴷ, ⴷ ⴰⴷ ⵢⴰⵔⵔ 
ⵜⴰⵖⴹⴼⵜ ⵖⵔ ⵉⵖⴰⵙⴰⵏ ⵏ ⵉⵣⵣⵏⵣⵉⵜⵏ ⵏⵏⴰ ⵉⵙⵄⵉⵢⵢⴰⴱⵏ ⴰⵙⵏⵢⵓⴷⴷⵓ ⴰⴳⴷⵓⴷⴰⵏ ⴷ ⵉⵙⵔⴰⴳⵏ 
ⵏⵏⵙⵏ, ⴰⴽⴰ ⴰⴷ ⵎⵎⴰⵖⵏ ⴰⴷ ⵜⵏ ⵣⵔⵉⵏ ⴷ ⴰⴷ ⴰⵙⵏ ⵜⵜⴰⵏⴼ ⵙ ⵢⵉⵎⴰⵍ, ⴰⵢⵍⵍⵉ ⵔⴰⴷ ⵉⵙⵙⴷⵓⵙ 
ⵜⵉⵏⵏⵓⴱⴹⴰ ⵉⵖⵓⴷⴰⵏ ⴳ ⵉⵢⴰⵔ ⵏ ⵓⵙⵏⵢⵓⴷⴷⵓ ⴰⵥⵕⴼⴰⵏ ⴰⴳⴷⵓⴷⴰⵏ, ⵢⴰⵡⵙ ⴳ ⵓⵣⵎⵓⵣⵣⵓ ⵏ 
ⵜⵓⵙⵙⵏⴰ ⵏ ⵓⵖⵓⴷⵓ ⵏ ⵓⵙⵏⵢⵓⴷⴷⵓ, ⵉⵙⵙⵉⵡⴹ ⵖⵔ ⵓⴼⵔⴰ ⵓⵣⵔⵉⴼ.

ⵙ ⴽⵓⴷⵏⵏⴰ ⵔⴰⴷ ⵉⵜⵜⵡⴰⵍⵙ ⵓⵖⴰⵡⴰⵙ ⵏ ⵜⵎⴰⵙⴰⵢⵜ ⵏ ⵉⵎⵙⵏⵢⵓⴷⴷⵓⵜⵏ ⵉⴳⴷⵓⴷⴰⵏⵏ, ⴰⵔ ⵉⴽⴽⴰⵜ 
ⵓⵙⵇⵇⵉⵎ, ⵏⵏⵉⴳ ⵏ ⵜⵙⵖⵏⵜ ⵜⴰⴱⵉⴷⴰⴳⵓⵊⵉⵜ ⵏ ⵜⵖⵜⵙⵉⵏ ⴷ ⵉⴱⴹⵉⵜⵏ ⵏⵏⴰ ⴷ ⵉⵙⵙⵓⴼⵓⵖ, ⴼ ⴰⴷ 
ⵉⵙⵙⴷⵓⵙ ⵜⴰⵙⵖⵏⵜ ⵜⵏⵎⵔⵔⵓⵜ ⵙ ⵢⴰⵜ ⵜⵖⴰⵔⴰⵙⵜ ⵉ ⵢⵓⵙⴰⵏ ⴰⴽⴷ ⵓⵡⵜⵜⴰⵙ ⵏⵏⴰ ⴼ ⵜⴻⵜⵜⵡⴰⴳⴳ 
ⵜⴱⵖⵓⵔⵜ ⴰⴷ, ⵓⵍⴰ ⴰⴽⴷ ⵉⵎⵙⵓⵔⴰⵙ ⵉⵎⴰⵢⵏⵓⵜⵏ ⵏ ⵓⵙⵏⵢⵓⴷⴷⵓ ⴰⵥⵕⴼⴰⵏ ⴰⴳⴷⵓⴷⴰⵏ ⴳ ⵓⵙⴰⵜⵉⵏ 
ⵏ ⵓⵎⵓⵜⵜⵉ ⵖⵔ ⵓⵙⵏⵢⵓⴷⴷⵓ ⵉⵙⵓⵔⵏ ⴼ ⵜⵏⵓⵟⵟⴰⴼ ⴳ ⵓⴷⵖⴰⵔ ⵏ ⵓⵙⵏⵢⵓⴷⴷⵓ ⵉⴱⵏⴰⵏ ⵅⴼ 
ⵡⴰⵍⵍⴰⵍⵏ, ⵙ ⵜⴱⵔⵉⴷⵜ ⵏ ⵓⵙⵙⵅⴷⵎ ⵏ ⵢⴰⵜ ⵜⵙⵔⵜⵉⵜ ⵜⴰⵏⵎⵔⵔⵓⵜ ⵉⵕⵡⴰⵏ ⵢⴰⴽⴽⴰⵏ ⵜⴰⵢⴰⴼⵓⵜ, 
ⵏⵏⴰ ⵏⵏ ⵉⴽⵙⵙⴰⵏ ⵉ ⵓⵎⵢⴰⵙ ⴳ ⵜⵙⵏⵙⵉ ⵜⵓⵣⵔⵉⴼⵜ ⵊⴰⵔ ⵎⴰⵕⵕⴰ ⵉⵣⵏⵏⵣⵔⵉⵜⵏ ⵍⵍⵉ ⴷ ⵜⴽⵯⵎⴰ 
ⵜⵎⴰⵙⴰⵢⵜ.

ⴰⵎⵓⵅ ⵅⵙⵖ ⴰⴷ ⵙⴷⴷⵉⴷⵖ ⵎⴰⵙ ⴷ ⴰⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ, ⵙ ⵓⵙⵎⵎⵣⴷⵉ ⵢⵓⵙⵙⵏ 
ⵉⴷⴰⴷⴷⵜⵏ ⴰⴽⴷ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ ⵖⵓⵔⵙ, ⴰⵔ ⵉⵙⵡⵡⵓⵔⵉ ⵙ ⴽⵉⴳⴰⵏ ⵏ ⵓⵎⵓⵎⵎⵢ ⵃⵎⴰ 
ⴰⴷ ⵉⵙⵎⵀⵍ ⴽⵓⵍⵍⵓ ⵉⵎⴰⵙⵙⵏ ⵏⵏⴰ ⴰⵙ ⵉⵜⵜⵉⵛⵛ ⵓⵣⵔⴼ ⴰⴽⴰ ⴰⴷ ⵏⵏ ⵉⵙⵔⵙ ⴰⴽⴽⵯ ⵉⵙⴷⴰⵡⵏ 
ⵏ ⵓⴳⵓⴼⵙⵓ ⴷ ⵓⵣⵎⵣⵔ ⵏ ⵉⵇⴰⵕⵉⴹⵏ ⵉⴳⴷⵓⴷⴰⵏⵏ ⵖⵓⵔ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ ⴰⴼⴰⴷ ⴰⴷ ⵜⴳⴳ 
ⵎⵉⵏ ⴷ ⵉⵇⵇⴰⵏⵏ ⴳ ⵉⵢⵢⴰⵔ ⵏ ⵉⵚⵕⴰⴹⵏ ⵉⵏⴱⴽⴰⴹⵏ ⵎⵍⵎⵎⵉ ⵓⵊⴰⴷⵏⵜ ⵜⵖⴰⵍⵉⵏ ⵉⴳⵓⵎⵏ. ⴰⵏⵣⴳⵓⵎ ⵏⵏⵙ 
ⴷ ⴰⴷ ⵉⵙⵙⵎⵔⵙ ⵎⴰⵕⵕⴰ ⵜⵉⴱⵖⵓⵔⵉⵏ ⵏⵏⵙ ⴷ ⴰⴷ ⵢⴰⵡⵣ ⵅⴼ ⵓⵣⵣⵓⴳⵣ ⵏ ⵓⵎⵏⵣⴰⵢ ⵏ ⵓⵣⴷⴰⵢ 
ⵏⴳⵔ ⵜⵎⴰⵙⴰⵢⵜ ⴰⴽⴷ ⵓⵙⵏⵃⵉⵙⵉⴱ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⵉⵖ ⵏⵙⵙⵉⵏⴼ ⵜⵉⵡⵓⵔⵉⵡⵉⵏ ⵜⵓⵣⵔⵉⴼⵉⵏ, ⵔⴰⴷ ⵏⴰⵏⵏⴰⵢ ⵎⴰⵙ ⴷ ⵜⵉⵙⵎⵉⴳⴰⵍ ⵉⵣⴷⵉⵏ ⴷ ⵓⵎⴰⵜⵔ 
ⵏ ⵓⵙⵏⵢⵓⴷⴷⵓ ⴷ ⵓⵙⵓⵜⴳ ⵏ ⵉⵖⴰⵡⴰⵙⵏ ⴷ ⵉⵙⵖⵏⴰ ⵉⴳⴷⵓⴷⴰⵏⵏ ⴷ ⵓⵎⴰⵜⵔ ⵏ ⵓⵙⵙⵅⴷⵎ ⵏ ⵉⵇⴰⵕⵉⴹⵏ 
ⵉⴳⴷⵓⴷⴰⵏⵏ ⵓⵎⵥⵏⵜ ⵢⴰⵏ ⵡⴰⵏⵙⴰ ⵉⵎⵖⴰⵔ ⴳ ⵜⴰⵏⴰⴹⵜ ⴰⴷ. ⴳ ⵓⴼⵙⴰⵔ ⵏ ⵉⵎⵙⴳⵔⴰⵜⵏ ⵏ ⵜⵙⵎⵉⴳⴰⵍ 
ⴰⴷ, ⵏⵙⴽⵔ ⵙ ⵍⵃⵙⴰⴱ ⵏ ⵜⵎⵔⴰⵔⵓⵜⵉⵏ ⴷ ⵉⵅⴼⴰⵡⴰⵍⵏ ⵏⵏⴰ ⴼⴽⴰⵏ ⵉⵎⴰⵙⴰⵢⵏ ⵏ ⵉⵏⴳⵔⴰⵡⵏ ⴷ ⵉⴳⵔⴰⵏ 
ⵏⵏⴰ ⵅⴼ ⵉⵜⵜⵔⵙ ⵓⵎⴰⵜⵔ. ⵎⴽⵍⵍⵉ ⵜⵏⵜ ⵏⵙⵡⵓⵜⵜⴰ ⵖⴰⵔ ⴼ ⵜⵉⵍⵍⵉ ⵉⵇⵇⵏⴻⵏ ⵖⴰⵔ ⵓⵙⵏⵢⵓⴷⴷⵓ. 
ⵉⵎⵎⴰ ⵜⵉⵍⵍⵉ ⵉⵖⵉⵢⵏ ⴰⴷ ⴷ ⴰⵡⴽⵏ ⵜⴰⵎⴰⵙⴰⵢⵜ ⵏ ⵉⵜⵙⵏ ⵏ ⵉⵎⵙⵏⵢⵓⴷⴷⵓⵜⵏ ⴷ ⵉⵎⵙⵙⵓⴳⵓⵔⵏ, 
ⵀⴰⵜ ⵏⵙⵙⵉⴷⴼ ⵜⵏⵜ, ⵙ ⵓⵣⵔⴽⴽⵉ ⵏ ⵉⵎⵏⵣⴰⵢ ⵏ ⵜⴰⵖⴰⵍⵜ ⵏ ⵜⵉⵣⵣⵉⴷⴳⴰ, ⴳ ⵜⴰⵏⴰⴹⵉⵏ ⵉⵥⵍⵉⵏ 
ⴼⴰ ⴰⴷ ⵜⵏⵜ ⵉⵏⵏ ⵏⵙⵔⵙ ⵖⵓⵔ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ ⵉⵡⴰⵍⴰⵏ ⵉ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ, ⴷ 
ⵉⵥⴹⴰⵕ ⴰⴷ ⵏⵏ ⴳⵓⵍⵓⵏⵜ ⵜⵉⵎⵔⵔⵓⵜⵉⵏ ⵉⵍⴰⵏ ⵓⴷⵎ ⴰⵎⵙⵙⵓⴳⵓⵔ ⵏⵖ ⴷ ⵜⵉⵎⵔⵔⵓⵜⵉⵏ ⴳ ⵉⵢⵢⴰⵔ 
ⵏ ⵓⵛⵛⵓⵛⴷ ⵉⵇⵇⵏⴻⵏ ⵖⴰⵔ ⵜⵥⵕⴼⵜ ⴷ ⵉⵙⴽⴽⵉⵏⵏ ⵉⵥⵕⴼⴰⵏⵏ ⵏⵖ ⴷ ⴰⵙⵏⵢⵓⴷⴷⵓ ⵙ ⵉⴱⴹⵉ ⵏ 
ⵜⵉⵍⴰⵡⵜ ⵏⵖ ⴷ ⵜⵉⵎⵔⵔⵓⵜⵉⵏ ⵜⵉⵏⴱⴽⴰⴹⵉⵏ.

ⵙ ⵎⴰⵏⴰⵢⴰ, ⵉⵜⵜⵡⴰⴳⴳ ⴳ ⵜⵉⵣⵉ ⵏⴳⵔ 2019 ⴷ 2020 ⵎⴰ ⵉⵜⴳⴳⴰⵏ 665 ⵏ ⵜⵙⵎⴰⴳⵍⵜ ⵏ 
ⵓⵙⵍⴳⵎ, ⴷⵉⴳⵙ 558 ⵏ ⵜⵙⵎⵉⴳⵍⵜ ⵙⴽⵔⵏ ⵜⵏⵜ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ. ⵉⵎⵙⴳⵔⴰⵜⵏ 
ⵅⴼ ⵜⵙⵎⵉⴳⴰⵍ ⴰⴷ ⵜⵜⵓⵙⴷⵔⴰⵙⵏⵜ ⴳ ⵜⴰⵏⴰⴹⵉⵏ ⵉⴱⴹⴰⵏ ⵅⴼ ⵉⴳⵔⴰⵏ ⴷ ⵉⵙⴳⵓⵎⵏ ⵉⵍⴰⵏ ⴰⵎⵎⴰⴽ 
ⴷ ⵓⵡⵜⵜⴰⵙ. ⴽⵛⵎⵏ ⴷⵉⴳⵙ ⵉⴳⵔⴰⵏ ⴰⴷ :

•	 ⵉⴳⵔ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴷ ⵜⵎⵙⵙⵓⴳⵓⵔⵜ, ⴷⵉⴳⵙ ⵜⵉⵙⵎⵉⴳⴰⵍ ⵉⵣⴷⵉⵏ ⴷ 
ⵓⵣⵣⴳⵉⵔ ⵏ ⵉⵙⵍⴳⴰⵏ ⵏ ⵜⵥⵕⴼⵜ ⴷ ⵓⵙⵡⵓⴷⴷⵓ ⵏ ⵉⵔⴳⴰⵢⵏ ⴷ ⵉⵖⴰⵡⴰⵙⵏ ⵏ ⵜⴰⵏⴼⵜ ⴷ 
ⵓⵙⴼⵍⵙ ⴷ ⵉⵎⵓⵔⴰ ⴳ ⵜⵙⵏⴱⴹⴰⵢⵉⵏ ⵏ ⵜⴳⵍⴷⵉⵜ ⴷ ⵜⵏⴰⴼⵓⵜⵉⵏ ⵏ ⵜⵙⵇⵓⵏⵙⵓⵜⵉⵏ ⵉⵜⵜⵓⴼⴽⴰⵏ 
ⵉ ⵉⵎⵖⴰⵔⴱⵉⵢⵏ ⵉⵣⴷⵖⵏ ⴳ ⴱⵕⵕⴰ;

•	 ⵉⴳⵔ ⵏ ⵓⵎⴰⵡⴰ ⴷ ⵜⵓⵣⴷⵖⵜ, ⴷⵉⴳⵙ ⵜⵉⵙⵎⵉⴳⴰⵍ ⵉⵇⵇⵏⴻⵏ ⵖⴰⵔ ⵉⴳⵔ ⵏ ⵡⴰⵎⴰⵏ ⴷ 
ⵍⵓⵊⵉⵙⵜⵉⴽ, ⵓⵍⴰ ⵢⴰⵏ ⵓⵙⵓⵜⴳ ⵏ ⵉⵎⴰⵙⵙⵏ ⴷ ⵉⴽⵛⵛⵓⵎⵏ ⵏ ⵜⴰⵡⵓⵏⴽⵜ ⴳ ⵜⴰⵎⴰⵖⵜ ⴰⴼⵏⴰ ⵏ 
ⵜⵓⵣⴷⵖⵜ ⵓⵔ ⵉⴼⵓⵍⴽⵉⵏ ;

•	 ⵉⴳⵔ ⵏ ⵜⵡⵓⵔⵉⵡⵉⵏ ⵏ ⵓⴼⴰⵔⵙ, ⴰⵔ ⵉⵙⵎⴽⵉⵍ ⵜⵉⵙⵎⵉⴳⴰⵍ ⵉⵣⴷⵉⵏ ⴷ ⵜⵙⴷⴷⵉⵜⵉⵏ 
ⵏ ⵉⴼⵓⵍⵍⵓⵙⵏ ⴷ ⵓⵖⴰⵡⴰⵙ ⵏ ⵜⴳⵎⵉ ⵏ ⵜⵙⴱⴱⴰⴱⵜ ⴷ ⵓⴱⵟⵟⵓ “ⵕⴰⵡⴰⵊ” ⴷ ⵓⵏⴳⵔⴰⵡ 
ⴰⵏⴰⵎⵓⵔ ⵏ ⵜⵓⵚⴽⵉⵡⵜ ⵜⴰⵏⴰⵣⴷⴰⵔⵜ ⵏ ⵓⵖⵓⴷⵓ ⴷ ⵓⵙⵡⵓⴷⴷⵓ ⵏ ⵓⵙⵉⵏⴰⴳ ⴰⵎⵖⵔⵉⴱⵉ ⵏ 
ⵓⵙⵖⵍ ⴷ ⵜⵎⵓⵔⴰⵢⵜ ⵜⴰⵏⴰⵎⵓⵔⵜ ⵏ ⵓⵙⴱⵓⵖⵍⵓ ⵏ ⵜⵡⵓⵔⵉ ⴷ ⵜⵙⵓⴳⴰⵔ ;

•	 ⵉⴳⵔ ⵏ ⵓⵙⴳⵎⵉ ⴷ ⵓⵙⵎⵓⵜⵜⴳ ⴷ ⵜⵓⵏⵏⵓⵏⵜ, ⴷⵉⴳⵙ ⵜⵉⵙⵎⵉⴳⴰⵍ ⵏⵏⴰ ⵉⵜⵜⵡⴰⴳⴳⵏ ⵅⴼ ⵓⵍⵎⴰⴷ 
ⴳ ⵡⴰⵎⵎⴰⵙ ⴰⴼⴰⵔⴰⵏ ⴷ ⵉⵎⴰⵙⵙⵏ ⵏ ⵓⵙⵎⵏⵉⴷ ⵏ ⵉⵏⵍⵎⴰⴷⵏ ⴷ ⵓⵙⴳⵎⵉ ⵉⵙⵙⵉⴷⵉⴼⵏ ⴷ 
ⵓⵙⵡⵓⴷⴷⵓ ⵏ ⵜⵎⵔⵙⴰⵍ ⵏ ⵓⵙⵙⵍⵎⴷ ⴰⵏⴰⴼⵍⵍⴰ ⴰⵏⴼⵍⴰⵃ ⴷ ⵜⵉⵏⵏⵓⴱⴹⴰ ⵏ ⵓⵙⵙⵍⵎⴷ 
ⴰⵏⴰⴼⵍⵍⴰ ⴷ ⵓⵔⵣⵣⵓ ⴰⵎⴰⵙⵙⴰⵏ ⴷ ⴰⵜⵉⴽⵏⵓⵍⵓⵊⵉ ⴷ ⵓⵙⵓⵜⴳ ⵏ ⵓⵙⵎⵓⵜⵜⴳ ⴰⵣⵣⵓⵍⴰⵏ 
ⵉⵥⵍⵉⵏ ⵙ ⵉⴳⵔ ⵏ ⵜⵀⵉⵔⵔⵉⵜⵉⵏ ⴷ ⵜⵓⵖⵓⵏⵜ ⵏ ⵜⵎⴰⵡⴰⵙⵜ ⵉⵜⵜⵓⴽⵍⵍⴰⴼⵏ ⵙ ⵜⵓⵏⵏⵓⵏⵜ ⴳ 
ⵜⵙⴷⴰⵡⵉⵢⵉⵏ ⵏ ⵜⵓⵏⵏⵓⵏⵜ ;

•	 ⵉⴳⵔ ⵏ ⵜⴰⴷⵓⵙⵉ ⴷ ⵜⵡⵓⵔⵉ ⵜⴰⵏⴰⵎⵓⵏⵜ, ⴷⵉⴳⵙ ⵜⵉⵙⵎⵉⴳⴰⵍ ⵜⵉⵎⵏⵏⴰⵡⵉⵏ ⵉⵇⵇⵏⴻⵏ 
ⵖⴰⵔ ⵓⵙⵓⵔⵙ ⵏ ⵓⵖⵎⵎⵓⵙ ⴰⴷⵓⵙⴰⵏ ⴰⴷⵙⵍⴰⵏ ⴷ ⵜⵉⵏⵏⵓⴱⴹⴰ ⴷ ⵡⴰⵏⵏⴰⵍ ⵏ ⵉⵜⵙⵏ ⵉⴳⵔⴰⵏ 
ⵏ ⵓⵏⴳⵔⴰⵡ ⴰⴷⵓⵙⴰⵏ ⴷ ⵓⵙⵡⵓⴷⴷⵓ ⵏ ⵡⴰⵎⵎⴰⵙⵏ ⵏ ⵓⵙⵉⵊⵊⵉ ⴷ ⵓⴳⵓⵎ ⴰⵏⴰⵎⵓⵏ ⵓⵍⴰ ⴷ 
ⵜⴰⵡⵙⵉⵡⵉⵏ ⵏⵏⴰ ⵜⵜⵉⵛⵛⵏ ⵉⴳⵔⴰⵏ ⵉⵎⴰⵡⵙⴰⵙⵏ ⵉ ⵜⵎⵙⵎⵓⵏⵉⵏ;

•	 ⵉⴳⵔ ⵏ ⵜⵉⵏⵏⵓⴱⴹⴰ ⵜⴰⵎⵓⵔⴰⵏⵜ, ⵉⵣⴷⵉ ⴷ ⵜⵙⵎⵉⴳⴰⵍ ⵏⵏⴰ ⵉⵜⵜⵓⵙⴽⴰⵔⵏ ⴼ ⵓⵙⵡⵓⴷⴷⵓ 
ⵏ ⵉⵙⵖⵏⴰ ⵉⴳⴷⵓⴷⴰⵏⵏ ⴳ ⵓⵙⵡⵉⵔ ⵏ ⴽⵓⵍⵍⵓ ⵜⵉⵎⵏⴰⴹⵉⵏ ⵏ ⵜⴳⵍⴷⵉⵜ ⴷ ⵓⵙⵡⵓⴷⴷⵓ ⵏ 
ⵉⴼⵕⴰⴹⵏ ⵏ ⵜⴳⵎⵎⴰ ⴷ ⵉⴼⵕⴰⴹⵏ ⵏⵏⴰ ⵜⵏ ⵉⵔⵡⴰⵙⵏ ⴷ ⵉⴳⴰⴷⴰⵣⵏ ⵏ ⵎⵏⵣⵉⵡⵜ ⵙ ⵜⵊⵓⵎⵎⴰ ⵏ 
ⵉⵛⴰⴽⴰⵏ ⴷ ⵉⴳⵓⵎⵎⴰ ⴷ ⵉⵎⴰⵙⵙⵏ ⵏ ⵓⵎⵢⴰⵡⴰⵣ ⵊⴰⵔ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⴷ ⵓⵃⵉⵢⵢⵍ 
ⴷ ⵓⵣⵣⴳⵉⵔ ⵏ ⵉⵖⴰⵡⴰⵙⵏ ⵉⵙⵜⵔⴰⵜⵉⵊⵉⵢⵏ ⵏ ⵜⴳⵔⴰⵡⵉⵏ ⴷ ⵓⵙⵡⵓⴷⴷⵓ ⵏ ⵍⵄⴰⵎⴰⵍⴰⵜ ⴷ 
ⵜⵙⴳⴳⵉⵡⵉⵏ ⴷ ⵓⵙⵡⵓⴷⴷⵓ ⵏ ⵜⵎⵙⵎⵓⵏⵉⵏ ⵉ ⵜⵏⴰⴼⵓⵜ ⵏ ⵡⴰⵎⴰⵏ ⵏ ⵜⵉⵙⵙⵉ ⴳ ⵡⴰⵎⵎⴰⵙ 
ⴰⴼⴰⵔⴰⵏ ⴷ ⵓⵙⵡⵡⵓⴷⴷⵓ ⵏ ⵓⵎⴰⵜⵔ ⵏ ⵉⵣⵓⵖⴰⵣ ⵏ ⵜⵎⵏⴰⴹⵜ ⵏ ⵜⴳⵎⵎⵉ ⵜⵓⵎⵍⵉⵍⵜ-ⵚⵟⵟⴰⵟ 
ⴷ ⵓⵖⴰⵡⴰⵙ ⵏ ⵜⴳⵎⵉ ⵏ ⵜⵎⵏⴰⴹⵜ ⵏ ⵜⴳⵎⵎⵉ ⵜⵓⵎⵍⵉⵍⵜ ⵜⴰⵎⵇⵕⴰⵏⵜ 2015-2020.

ⵎⴽⵍⵍⵉ ⵢⵓⵎⴰⵏ ⴳ ⵓⵙⴼⵔⵓⵔⵉ ⴰⴷ, ⵉⵡⵣⵏⵜ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴼ ⴰⴷ ⵣⵣⵉⴳⵉⵣⵏⵜ 
ⵜⵡⵓⵔⵉⵡⵉⵏ ⵏⵏⵙⵏⵜ ⴼ ⵜⴼⴰⴷⵉⵡⵉⵏ ⵜⵉⵎⵙⵖⴰⵔⴰⵜⵉⵏ, ⵉⵣⵡⴰⵔ ⴷⵉⴳⵙⵏⵜ ⵓⵙⵡⵓⵜⵜⵓ ⵏ 

ⵉⵙⵉⵣⵡⵉⵔⵏ ⴷ ⵓⵙⵜⴰⵢ ⵏ ⵜⵙⵎⵉⴳⴰⵍ ⵏ ⵓⵙⵍⴳⵎ ⵏⵏⴰ ⵏⵏ ⵉⴽⵙⵙⴰⵏ ⵉ ⵜⵎⵓⴽⵔⵉⵙⵉⵏ ⴷ ⵉⵏⴰⵥⴰⵕⵏ 
ⵉⵎⵇⵕⴰⵏⵏ, ⵓⵍⴰ ⵉⵎⵉⵣⴰⵜⵏ ⵉⵜⵜⵎⴰⵔⵏⴰⵢⵏ ⵏⵏⴰ ⴷ ⵉⵜⵎⵉⵇⵇⵉⵔ ⵓⵙⵡⵓⴷⴷⵓ ⴰⴳⴷⵓⴷⴰⵏ ⴷ ⵓⴽⴰⵎⴷ 
ⵏ ⵓⵎⵎⵙⵎⴰⴷ ⴷ ⵓⵎⵙⴰⵙⴰ ⵊⴰⵔ ⵎⴰⵕⵕⴰ ⵜⵉⵡⵓⵔⵉⵡⵉⵏ ⵏ ⵓⵙⵍⴳⵎ ⴷ ⵓⴹⵎⴰⵏ ⵏ ⵓⵖⵎⵎⵓⵙ 
ⵉⴷⴰⴷⴷⵜⵏ ⵏ ⴽⵓⵍⵍⵓ ⵉⴷⵖⴰⵔⵏ ⵏ ⵜⵎⵓⵔⵜ.

ⴳ ⵓⵙⴰⵜⵉ ⴰⴷ, ⵔⵉⵖ ⴰⴷ ⵏⵏ ⴱⵉⴷⴷⵖ ⵅⴼ ⴽⴽⵓⵥ ⵏ ⵉⵙⴳⵓⵎⵏ ⵉⴷⵙⵍⴰⵏⵏ ⵉⵍⴰⵏ ⵢⴰⵏ ⵓⴷⵎ 
ⴰⵙⵜⵔⴰⵜⵉⵊⵉ ⴳ ⵓⵣⴷⴷⵓⵢ ⵏⵏⵙⵏ ⴰⴽⴷ ⵉⵏⴰⵥⴰⵕⵏ ⵏⵏⴰ ⴳ ⵏⵍⵍⴰ ⴳ ⵜⵎⴰⵣⵉⵔⵜ ⵏⵏⵖ ⴳ ⵉⵣⵎⴰⵣ ⴰⴷ 
ⵏⵏⴰ ⴳ ⵏⴷⴷⵔ :

•	 ⴰⵙⵎⵉⵍ ⴰⵎⵣⵡⴰⵔⵓ : ⴰⴷⴷⴰⴷ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴳ ⵜⵉⵣⵉ ⵏⴳⵔ 2019-2021 ;

•	 ⴰⵙⵎⵉⵍ ⵡⵉⵙ ⵙⵉⵏ : ⵜⵉⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ ⵏⵏⴰ ⵉⵙⵀⵎⵎⴰⵏ ⵙ ⵓⴼⴳⴰ, ⵜⵅⵓⵚⵚⴰ 
ⴱⴰⵀⵔⴰ ⴰⵙⵙⵍⵎⴷ ⴳ ⵡⴰⵎⵎⴰⵙ ⴰⴼⴰⵔⴰⵏ ⴷ ⵓⵖⵎⵎⵓⵙ ⴰⴷⵓⵙⴰⵏ ;

•	 ⴰⵙⵎⵉⵍ ⵡⵉⵙ ⴽⵕⴰⴹ : ⵜⴰⵙⵔⵜⵉⵜ ⵜⴰⴳⴷⵓⴷⴰⵏⵜ ⵉⵜⵜⴷⴷⵓⵏ ⴳ ⵉⴳⵔ ⵏ ⵡⴰⵎⴰⵏ ;

•	 ⴰⵙⵎⵉⵍ ⵡⵉⵙ ⴽⴽⵓⵥ : ⴰⵙⴽⴰⵔ ⵏ ⵉⵙⵖⵏⴰ ⵉⴳⴷⵓⴷⴰⵏⵏ ⴳ ⵜⵎⵏⴰⴹⵉⵏ ⵏ ⵜⴳⵍⴷⵉⵜ. 

ⴳ ⵎⴰ ⵉⵥⵍⵉⵏ ⵙ ⵉⵏⴰⵥⴰⵕⵏ ⵏ ⵓⵙⵓⵔⵙ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴳ ⵜⵉⵣⵉ ⵏ 2019-2021 ⴷ 
ⵜⵣⵣⵉⴳⵣⵜ ⵏⵏⵙ ⴳ ⵜⵉⵣⵉ ⵜⴰⵏⴰⵎⵎⴰⵙⵜ, ⵉⵏⴼⴰⵍⴰⵍ ⵎⴰⵙ ⵜⵓⴷⴼ ⵜⵎⵓⵔⵜ ⵏⵏⵖ ⴳ ⵢⴰⵜ ⵜⴼⵔⴽⴰ 
ⵜⴰⵎⴰⵢⵏⵓⵜ ⵏ ⵉⴳⵔⵉⵡⵉⵍⵏ, ⴽⵙⵉⵏ ⴷ ⴰⴽⵉⴷⵙⵏ ⵉⵎⵉⵣⴰⵜⵏ ⵉⵜⵜⴳⵓⴷⵓⵢⵏ ⴳ ⵓⵙⵡⵉⵔ ⵏ ⵉⵎⵢⴰⵙⵏ 
ⵉⴷⴰⵎⵙⴰⵏⵏ ⵉⵎⵇⵕⴰⵏⵏ. ⵙ ⵎⵉⵏ ⵜⵜⵉⵏⵉⵏ ⵉⵎⵉⴹⴰⵏⵏ ⵉⵏⴰⵎⵓⵔⵏ 2007 ⴷ ⵙ ⵓⵙⵏⴰⴷ ⵅⴼ ⵓⵎⵍⴰⵏ 
ⵉⵏⴳⴳⵓⵔⴰ ⵏⵏⴰ ⵜⵙⵙⵓⴼⵖ ⵜⵎⴰⵡⴰⵙⵜ ⵏ ⵜⴷⴰⵎⵙⴰ ⴷ ⵜⵥⵕⴼⵜ, ⵉⵜⵜⵓⵣⵎⵎⵉ ⴳ ⵓⵙⴳⴳⵯⴰⵙ ⵏ 
2019 ⵢⴰⵏ ⵓⵔⴳⴳⵉⴳ ⴰⵙⵖⵍⴰⵏ ⴳ ⵜⴳⴰⵎⵉⵜ ⵏ ⵜⵎⵙⴰⵙⵜⵍⵜ  ⴳ ⵢⴰⵏ ⵓⵙⵡⵉⵔ ⵉⵎⵇⴰⴷⴷⴰ ⴷ 3, 
6% ⵏ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ ⵓⵍⴰ ⴰⵔⴳⴳⵉⴳ ⵏ ⵓⵕⵟⵟⴰⵍ ⵏ ⵓⵙⴱⴰⵢⵏⵓ ⴳ ⵓⵙⵖⵍ ⵏ 64,9% 
ⵙⴳ ⵓⴼⴰⵔⵙ ⴰⴳⵏⵙⴰⵙⵏ ⴰⵎⵙⴰⵔⵉ. ⵎⴳⴰⵍ ⵏ ⵓⵢⴰ, ⵙ ⵓⵙⵔⴰⴳ ⵏ ⵓⵙⴰⵜⵓⵍ ⵏⴰⵃⵢⴰ ⵜ ⵏ ⵓⴱⴰⵢⵢⵓⵕ 
ⵏ ⴽⵓⴼⵉⴷ 19 ⴷ ⵉⴷⵔⵉⵣⵏ ⵏⵏⵙ ⵓⵙⵔⵉⴷ ⵉⴷⵔⴰⵏ ⵅⴼ ⵜⵥⵕⴼⵜ ⵜⴰⴳⴷⵓⴷⴰⵏⵜ ⵏ ⵜⵎⴰⵣⵉⵔⵜ ⵏⵏⵖ 
ⵣⵓⵏ ⴷ ⴽⵓⵍⵍⵓ ⵜⵓⴳⵜ ⵏ ⵜⵎⵉⵣⴰⵔ ⵏ ⵓⵎⴰⴹⴰⵍ, ⵉⵙⴱⵣⵣⵉⵣ ⵓⵙⵓⵔⵙ ⴰⴷ ⵉⵥⵍⵉⵏ ⵏ 2020 ⴰⴷ 
ⵏⵉⵡⵔⵔⵉ ⵙ ⵓⵙⵍⴳⵏ ⵏ ⵜⵥⵕⴼⵜ ⵉⵜⵜⵢⴰⵍⵙⵏ, ⵉⴳ ⵙⴳ ⵜⵏⵓⵟⵟⴰⴼ ⵏ ⵓⵙⵓⵔⵙ ⴰⴷ ⵍⵓⵎⵏ ⴰⴼⵍⵍⵙ ⵏ 
ⵜⴳⴰⵎⵉⵜ ⵏ ⵜⵎⵙⴰⵙⵜⵍ, ⵉⴷⴷⵖ ⵉⴳⵓⵍⴰ ⵏⵏ ⴰⵔ 7,8 % ⵙⴳ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ, ⵎⴽⵍⵍⵉ 
ⵢⵓⵎⵥ ⵓⵕⵟⵟⴰⵍ ⵏ ⵜⵎⵙⴰⵙⵜⵍⵜ ⵢⴰⵏ ⵓⵣⴰⵣⵣⵓ ⵉⵜⵜⴰⵍⵉⵏ ⵍⵍⵉⴳ ⵉⵎⵎⵓⵜⵜⵉ ⴰⵔ 7,6 % ⵙⴳ 
ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ ⴳ ⵜⴳⴰⵔⴰ ⵏ 2020, ⵙ ⵜⵉⵔⵏⵉ ⵏ 11,5 ⵏ ⵜⵏⵇⵇⵉⴹⵜ.

ⴰⵙⴳⴳⵯⴰⵙ ⵏ 2021 ⵉⴼⵓⵍⴽⵉ ⵙ ⵉⵎⵉⴽⴽ ⴳ ⵉⵏⵎⵎⴰⵍⵏ ⵉⴷⴰⵎⵙⴰⵏⵏ ⴷ ⵉⵥⵕⴼⴰⵏⵏ ⵙ ⵍⴼⴹⵍ ⵏ 
ⵜⵎⴳⴳⵉⵜⵉⵏ ⵏⵏⴰ ⵙⵙⵏⵜⴰⵏⵉⵏ ⴰⵔ ⵜⵜⵓⵙⴽⴰⵔⵏⵜ ⵉⵎⵉⴽ ⵙ ⵉⵎⵉⴽ ⴳ ⵓⵙⴰⵜⵉ ⵏ ⵜⵖⴰⵡⴰⵙⵜ ⵏ ⵜⵏⴽⵔⴰ 
ⵜⴰⴷⴰⵎⵙⴰⵏⵜ ⴰⴼⴰⴷ ⴰⴷ ⵏⴼⴼⵖ ⵙⴳ ⵜⴰⵙⵙⴰⵙⵜ ⵏ ⴽⵓⴼⵉⴷ 19 ⴷ ⵉⵎⴽⵔⵉⵙⵏ ⵏⵏⵙ, ⵓⵍⴰ ⵙ 
ⵍⴼⴹⵍ ⵏ ⵓⵙⴳⴳⵯⴰⵙ ⴰⵏⴼⵍⴰⵃ ⵉⵥⵉⵍⵏ ⴰⴽⵓⴷ ⴰⵏⵏ, ⵉⵙ ⵜⴽⵔⵉ ⵜⴳⴰⵎⵉⵜ ⵏ ⵜⵎⵙⴰⵙⵜⵍⵜ ⴰⵔ 5,9 
% ⵙⴳ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ, ⵎⴽⵍⵉⵉ ⵉⴼⴰⵍⴽⵉ ⵙ ⵉⵎⵉⴽ ⵓⵕⵟⵟⴰⵍ ⵏ ⵓⵙⴱⴰⵢⵏⵓ ⵉⵖ ⵜ 
ⵏⵙⵎⵣⴰⵣⴰⵍ ⴰⴽⴷ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ ⵍⵍⵉⵖ ⵉⵖⴰⵎⴰ ⴳ ⵡⴰⵜⵜⴰⵢⵏ ⵏ 74,2 % ⵎⵇⵇⴰⵔ 
ⵉⵜⵜⵎⴰⵔⵏⵉ ⵓⴽⵙⴰⵢ ⵏ ⵓⵕⵟⵟⴰⵍ ⵙ ⵜⵉⵏⴷⵉⵜ ⵜⵎⴰⴳⴷⴰⵣⵜ, ⵓⵎⵉ ⵢⵓⵍⵉ ⵙⴳ 832,6 ⵎⵍⵢⴰⵕ 
ⴷⵔⵀⵎ ⴰⵔ 885,3 ⵎⵍⵢⴰⵕ ⴷⵔⵀⵎ ⴳⵔ 2020 ⴷ 2021.

ⴰⵢⵍⵍⵉ ⵜⴼⴼⵖ ⵜⵓⵔⴷⴰ, ⵉⴳⴰ ⵜ ⵎⴰⵙ ⴷ ⴰⵙⵓⵔⵙ ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴳ ⵓⵣⴳⵏ ⴰⵎⵣⵡⴰⵔⵓ 
ⵏ ⵓⵙⴳⴳⵯⴰⵙ ⴰⴷ ⵉⵏⵅⴰⴱⴱⴰⵍ ⴱⴰⵀⵔ, ⵎⵉⵏⵣⵉ ⵎⵓⵏⵏⵏ ⴷ ⴳⵉⵙ ⵉⵏⵎⵔⵉⵜⵏ ⵉⵣⴷⵉⵏ ⴷ ⵜⵣⵉⵡⴰ ⴷ 
ⵡⵓⵍⵓⵢ ⵢⵓⵎⴰⵏ ⵏ ⵡⴰⵜⵉⴳⵏ ⵉⵎⴹⵍⴰⵏⵏ ⵏ ⵜⵎⵜⵜⴰⵉⵡⵉⵏ ⵏ ⵜⵥⴹⴰⵕⵜ ⴷ ⵜⵍⵣⴰⵣⵉⵏ ⵜⵉⴷⵙⵍⴰⵏⵉⵏ ⴷ 
ⵉⵎⵉⵣⴰⵜⵏ ⵏ ⵓⴼⵜⴰⵢ ⴷ ⵜⵓⵙⵓⵔⵉⵏ ⵏⵏⵙⵏ ⵅⴼⴼ ⵜⴷⴰⵎⵙⴰ ⵜⴰⵏⴰⵎⵓⵔⵜ. ⴳ ⵓⵙⵏⵜⵍ ⴰⴷ, ⵉⵙⵙⵓⵜⴳ 
ⵓⵙⵇⵇⵉⵎ ⴰⵙⴽⴰⵔ ⵏ ⵉⵎⴰⵙⵙⵏ ⵏ ⵜⵙⵇⵇⵉⵎⵜ ⵏ ⵓⵎⵓⵢⴷ ⴰⵙⵜⵔⴰⵜⵉⵊⵉ ⵏⵏⴰ ⴳ ⴰⵎⵓⵏ ⵉⵎⴳⴳⴰⵢⵏ 
ⵉⴷⴰⵎⵙⴰⵏⵏ, ⴰⴽⴰ ⴰⴷ ⴹⴼⵕⵏ ⵜⵓⵙⵓⵔⵉⵏ ⵢⴰⵍⵍⴼⵓⵙⵏ ⵏⵏⴰ ⵉⵖⵉⵢⵏ ⴰⴷ ⴱⴷⴷⴰⵏⵜ ⴳ ⵓⴱⵔⵉⴷ ⵏ 
ⵜⴷⴰⵎⵙⴰ ⵜⴰⵏⴰⵎⵓⵔⵜ ⴷ ⵓⵙⵉⴼⵙⵓⵙ ⴳ ⵉⴹⵉⵕ ⵏⵏⵙⵏⵜ ⵅⴼ ⵓⵏⵎⵓⵔⵉ ⴷ ⵜⵎⵙⵙⵏⵜⵉⵜⵉⵏ ⵉⵏⵜⴰⵢⵏ.

ⵙ ⵓⵙⵔⴰⴳ ⵏ ⵓⵙⵡⵉⵔ ⵢⵓⵍⵉⵏ ⵏ ⵓⵕⵟⵟⴰⵍ ⴰⴳⴷⵓⴷⴰⵏ, ⵉⵇⵇⴰⵏ ⴷ ⴳ ⵜⵉⵣⵉ ⵢⵓⴷⵙⵏ ⵓⵍⴰ ⵜⴰⵏⴰⵎⵎⴰⵙⵜ 
ⴰⴷ ⵜⵜⵡⴰⴳⴳⵏⵜ ⵜⵎⴳⴳⴰ ⵜⵉⵎⵙⴰⵙⵜⵍⵉⵏ ⴰⴼⴰⴷ ⴰⴷ ⵏⵊⴱⵕ ⵜⴰⵎⵔⵉⵡⵉⵏ ⵏ ⵓⵙⵥⵕⴼ ⵏ ⵉⵙⵏⵎⵏ 
ⵓⵚⴽⵉⵡⵏ ⵓⵛⵛⵉⵍⵏ, ⴷ ⴰⴷ ⵏⵎⵎⴰⵖ ⴰⴷ ⵏⵙⵔⵙ ⴰⵏⵛⴽ ⵏ ⵓⵕⵟⵟⴰⵍ ⴳ ⵢⴰⵏ ⵓⵣⴰⵣⵣⵓ ⵉⵜⵜⴳⴳⵉⵣⵏ. 
ⵏⵖⵉⵢ ⴰⴷ ⵏⵙⵏⵎⴰⵍⴰ ⵜⵉⵎⴳⴳⴰ ⴰⴷ ⴼ ⴽⵕⴰⴹ ⵉⴳⵯⵣⵎⴰⵏ ⵉⴷⵙⵍⴰⵏⵏ : 

•	 ⴰⵎⵣⵡⴰⵔⵓ ⵉⵇⵇⵏ ⵖⴰⵔ ⵜⵎⵜⵜⴰⵡⵉⵏ, ⵎⴰⵢⴰⴷ ⵙ ⵓⵙⵎⵀⵍ ⵏ ⵓⵙⵍⴳⵏ ⴰⵙⴰⵜⵉ ⵉⵥⵍⵉⵏ ⵙ 
ⵓⵙⵏⵎ ⴰⵎⵔⴳⴰⵢ, ⵍⵓⵎⵏ ⵃⵎⴰ ⴰⴷ ⵏⵙⵎⵓⵙⵙⵓ ⵜⵉⵣⵎⵎⴰⵔ ⵜⵉⵎⵔⴳⴰⵢⵉⵏ ⵙ ⵓⵙⵉⵔⵉⵡ ⵏ 
ⵓⵙⴷⴷⵓ ⴰⵎⵔⴳⴰⵢ ⴷ ⵓⵙⵎⵏⵍⵍⵉ ⵏ ⵉⵙⵙⵉⵎⵍⵏ ⵉⵎⵔⴳⴰⵢⵏ.

•	 ⵡⵉⵙ ⵙⵉⵏ ⵉⵅⴷⴷⵎ ⵅⴼ ⵓⵙⵎⵏⵍⵍⵉ ⵜⵉⵎⵇⵕⴰⴹ ⵜⵉⴳⴷⵓⴷⴰⵏⵉⵏ ⵙ ⵓⵣⵣⵔⴰⵢ ⵜⴰⴱⵔⵉⴷⴰⵏⵜ 
ⵉⴷⵔⴰⵏ ⵅⴼ ⵜⵎⵇⵕⴰⴹ ⴷ ⵓⵙⵡⵓⵜⵜⵓ ⵏ ⵉⵡⵜⵜⴰⵙⵏ ⴼⴰⵡⵏⵉⵏ ⴳ ⵜⵉⵣⵉ ⵜⴰⵏⴰⵎⵎⴰⵙⵜ ⴽⵛⵎⵏ 
ⴳ ⵉⵙⵍⴳⵏ ⵏ ⵜⵥⵕⴼⵜ ⵜⴰⵙⴳⴳⵯⵙⴰⵏⵜ, ⵖⵉⵢⵏ ⴰⴷ ⴰⵍⵙⵏ ⵉ ⵓⵙⵏⵎⵉⵍⵉ ⵏ ⵉⵙⵉⵣⵡⵓⵔⵏ ⵏ 
ⵜⵎⵇⵕⴰⴹ ⴷ ⵜⵉⵔⵏⵉ ⵏ ⵜⵉⵕⵡⵉ ⵏⵏⵙⵏⵜ ⴷ ⴰⴷ ⵡⴰⵜⵙⵏ ⴰⵊⴱⴰⵕ ⵏ ⵉⵙⵓⴳⴰⵎ ⵢⴰⴹⵏ ⴰⴷ ⵙⵉⵙⵏ 
ⵜⵜⵓⵙⵥⵕⴰⴼⵏ ⵉⵙⵏⵎⵏ ⵓⵛⵛⵉⵍⵏ;

•	 ⵡⵉⵙ ⴽⵕⴰⴹ ⵉⵥⵍⵉ ⵙ ⵓⵙⵎⵀⵍ ⴷ ⵓⵙⵉⵔⵉⵡ ⵏ ⵉⴳⵔ ⵏ ⵓⴷⵔⴰⵡ ⴳⵔ ⵓⵣⵓⵏ ⴰⴳⴷⵓⴷⴰⵏ ⴷ 
ⵓⵣⵓⵏ ⵓⵙⵍⵉⴳ ⵎⵍⵎⵉ ⵎⵎⴰ ⵜ ⵉⴷ ⵉⴽⵯⵎⴰ ⵍⵃⴰⵍ. ⵉⴷⴷⵖ ⴷⵔⵓⵙⵏ ⵉⵙⵓⴳⴰⵎ ⵉⵥⵕⴼⴰⵏⵏ 
ⵜⵜⵓⴼⴽⴰⵏⵉⵏ, ⵔⴰⴷ ⵢⵉⵥⴹⵉⵕ ⵓⵙⵏⵓⵍⴼⵓ ⴳ ⵉⵢⴰⵔ ⴰⴷ ⴰⴷ ⵉⵙⴷⵓⵙ ⴰⵙⵙⴰⵔⵓ ⴳ ⵓⵣⴳⵏ 
ⵏⵏⵙ ⴰⴳⴷⵓⴷⴰⵏ ⵓⵍⴰ ⵓⵙⵍⵉⴳ, ⴷ ⴰⴷ ⵉⵣⵉⵣⵣⵍ ⵜⴰⵡⴰⴷⴰ ⵏ ⵓⵣⵣⵓⴳⵣ ⵏⵏⵙ.

ⴳ ⵓⵙⴰⵜⵓⵍ ⴰⴷ ⵏⵉⵜ, ⴰⵙⵖⵉⵡⵍ ⵏ ⵉⵙⵏⵎⵏ ⵏ ⵜⵎⵔⵙⴰⵍ ⴷ ⵜⵎⵙⵏⵜⴰⵢ ⵜⵉⴳⴷⵓⴷⴰⵏⵉⵏ ⵉⴽⵙⵙⵉ ⵢⴰⵜ 
ⵜⵅⵓⵜⵔⴰ ⵜⵎⵖⴰⵔ ⴰⵛⴽⵓ ⴷⴰⵔⵙ ⵜⵓⵙⵓⵔⵉⵏ ⵅⴼ ⵜⵥⵕⴼⵜ ⵜⴰⴳⴷⵓⴷⴰⵏⵜ, ⵙⵡⴰ ⴳ ⵓⵖⵣⴷⵉⵙ 
ⵏ ⵉⵙⵡⴰⵍⴰⵜⵏ ⵉⵙⵜⵔⴰⵜⵉⵊⵉⵢⵏ ⵏ ⵉⴳⵔ ⵓⵣⵓⵏ ⴰⴳⴷⵓⴷⴰⵏ, ⵙⵡⴰ ⴳ ⵉⵏⵖⴰⵍⵏ ⵉⵥⵕⴼⴰⵏⵏ ⵏⵏⴰ ⵜ 
ⵉⵣⴷⵉⵏ ⴷ ⵜⵎⵙⴰⵙⵜⵍⵜ ⵏ ⵜⴰⵡⵓⵏⴽⵜ. ⵉⵜⵜⵡⴰⵙⵙⵏ ⵎⴰⵙ ⴷ ⴰⵙⵏⵎ ⴰⴷ ⴰⵎⴽⴰⵢⴰⴷ, ⵏⵏⴰ ⴷ ⵜⵉⵡⵉ 
ⵜⵎⵙⵙⵏⵜⵓⵜ ⵜⴰⴳⵍⴷⴰⵏⵜ ⵜⴰⴽⵙⴰⵡⵜⵜ ⴷ ⵍⵍⵉ ⵉⵣⵡⴰⵔⵏ ⵉⵙ ⴷ ⵖⵉⴼⵙ ⵜⵎⵙⴰⵙⴰ ⵜⵎⵔⵙⵍⵜ 
ⵜⵓⵣⵔⵉⴼⵜ ⵉⵜⵜⵡⴰⵇⵇⵕⵏ, ⵢⵓⴷⴼ ⴳ ⵢⵉⵡⵏ ⵓⵙⵎⵎⴰⵇⵇⵍ ⴰⵎⵙⵏⴰⵍ ⵉⵙⵓⵔ ⵅⴼ ⵓⵣⵉⵣⵣⵍ 
ⴰⴷⴰⵎⵙⴰⵏ ⴷ ⵜⵓⵚⴽⴰ ⵏ ⵢⴰⵜ ⵜⴷⴰⵎⵙⴰ ⵉⴷⵓⵙⵏⵉⵜⵜⵎⵛⴰⵍⴰⵏ ⵉⵙⵎⵓⵙⵙⵓⵏ ⵉⵎⵙⵙⴰⵔⵓⵜⵏ ⴷ 
ⵜⵎⵙⵙⵏⵜⵓⵜ ⵜⵓⵙⵍⵉⴳⵜ ⴷ ⵓⵙⴽⴰⵔ ⵏ ⵜⴱⵖⵔⵜ ⴷ ⵜⵎⵍⴷⵉⵡⵉⵏ ⵏ ⵜⵡⵓⵔⵉ. ⵎⴽⵍⵍⵉ ⵉⵡⴰⵜⵙ 
ⵓⵙⵏⵎ ⴰⴷ ⴳ ⵉⵊⵊ ⵏ ⵓⵖⵣⴷⵉⵙ ⴰⴷ ⵉⵏⵏⴰⵍ ⵜⵉⵍⴰⵍⵜ ⵜⴰⵙⵜⵔⴰⵜⵉⵊⵉⵜ ⵏ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ 
ⵜⵉⴳⴷⵓⴷⴰⵏⵉⵏ ⴳ ⵓⵣⵣⴳⵉⵔ ⵏ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ ⴷ ⵜⵙⵜⵔⴰⵜⵉⵊⵉⵢⵉⵏ ⵜⵉⵣⵓⵏⴰⵏⵉⵏ ⵏ 
ⵜⴰⵡⵓⵏⴽⵜ, ⴷ ⴳ ⵓⵖⵣⴷⵉⵙ ⵏⵏⵉⴹⵏ ⴰⴷ ⵉⵙⴷⵓⵙ ⵜⴰⵙⴽⵔⴰⵡⵜ ⵏ ⵓⵣⵓⵏ ⴰⴷ ⴷ ⴰⴷ ⵉⵙⵙⵉⵍⵉ ⴳ 
ⵜⵉⵕⵡⵉ ⵏⵏⵙ ⵜⴰⴷⴰⵎⵙⴰⵏⵜ ⴷ ⵜⴰⵏⴰⵎⵓⵏⵜ.

ⴷⴰ ⵉⵙⵏⵉⵖⵉⵙ ⵓⵙⵇⵇⵉⵎ ⵎⴰⵙ ⴷ ⵎⵇⵇⴰⵔ ⴷ ⵉⴼⴼⵖ ⵓⵙⵍⴳⵏ-ⴰⵙⴰⵜⵉ ⵡⵉⵙ 21.50 ⵉⵇⵇⵏⴻⵏ 
ⵖⴰⵔ ⵓⵙⵏⵎ ⵏ ⵜⵎⵔⵙⴰⵍ ⴷ ⵜⵎⵙⵙⵏⵜⴰⵢ ⵜⵉⴳⴷⵓⴷⴰⵏⵉⵏ ⴷ ⵓⵙⵍⴳⵏ ⵡⵉⵙ 20.82 ⵏⵏⴰ ⴷ ⵉⵙⵏⵓⵍⴼⴰⵏ 
ⵜⴰⵙⵏⵓⵔⴰⵢⵜ ⵜⴰⵏⴰⵎⵓⵔⵜ ⵏ ⵓⵙⵡⵓⴷⴷⵓ ⴰⵙⵜⵔⴰⵜⵉⵊⵉ ⵏ ⵜⴰⵡⵙⵉⵡⵉⵏ ⵏ ⵜⴰⵡⵓⵏⴽⵜ ⵙⴳ ⵡⴰⵢⵢⵓⵔ 
ⵏ ⵢⵓⵍⵢⵓⵣ 2021, ⵓⵔ ⵜⴰ ⵊⵊⵓ ⵉⵙⵙⵏⵜⵉ ⵓⵣⵣⴳⵉⵔ ⵓⵎⵀⵉⵍ ⵏ ⵓⵙⵏⵎ ⴰⴷ ⴰⴷⵓⵔⴰⵏ ⴷ ⵓⵙⵡⵓⵜⵜⵓ 
ⵏ ⵜⴼⵔⴽⵉⵡⵉⵏ ⵏⵏⵙ ⵜⵉⴷⵙⵍⴰⵏⵉⵏ ⴳ ⵢⴰⵜ ⵜⴽⴰⵕⴹⴰ ⵏ ⵓⴱⵔⵉⴷ ⵏⵏⴰ ⵖⵔⴰ ⵉⵙⵉⵙⵙⴼⵉⵡⵏ ⵜⵉⵍⴰⵍ 
ⵜⵓⵙⵏⵉⵙⵉⵏ ⵏ ⵎⴰⵕⵕⴰ ⵉⵎⴳⴳⴰⵢⵏ ⴷ ⵓⵙⵡⵓⵜⵜⵓ ⵏ ⵉⴷⵉⵔ ⴰⴽⵓⴷⴰⵏ ⵏ ⵜⵙⴽⵔⴰⵡⵜ ⵏⵏⵙ.

ⴳ ⵜⵙⴳⴰ ⵏⵏⵉⴹⵏ, ⴳ ⵎⴰ ⵉⵥⵉⵏ ⵙ ⵜⵥⵕⴼⵜ ⵜⴰⴳⴷⵓⴷⴰⵏⵜ, ⵜⵉⵡⵉ ⴷ ⵜⴰⵏⴰⴹⵜ ⵜⵉⴽⴽⵍⵜ 
ⵜⴰⵎⵣⵡⴰⵔⵓⵜ ⴰⵏⵛⵜ ⵏ ⵡⴰⵍⴰⵢ ⵉⵚⴰⵕⵏ ⴳ ⵓⵣⵣⴳⵉⵔ ⵏ ⵉⵙⴱⴷⴰⴷⵏ ⵉⵇⵇⵏⴻⵏ ⵖⴰⵔ ⵜⵖⴰⵔⴰⵙⵜ 
ⵏ ⵜⵉⵕⵡⵉ ⵏ ⵜⵙⴽⵔⴰⵡⵜ, ⴷⴰ ⵉⴳⴰⵏ ⵢⴰⵜ ⵙⴳ ⵜⵎⴰⵢⵏⵓⵜⵉⵏ ⵏ ⵓⵙⵍⴳⵏ ⴰⵎⴰⴷⴷⴰⵙ ⵏ ⵜⵥⵕⴼⵜ ⵏ 
ⵓⵙⴳⴳⵯⴰⵙ ⵏ 2015. ⵉⵙ ⵜⴻⵜⵜⵓⵣⵎⵎⵉⵎ ⵜⵎⵙⵙⵓⵎⴰⵏⵜ ⵉⵀⵎⵎⴰⵏ ⴳ ⵓⴱⵔⵉⴷ ⵏ ⵓⵙⵙⵅⴷⵎ ⵏ 

ⵜⵖⴰⵔⴰⵙⵜ ⴰⴷ ⵙ ⵜⵎⴰⵎⴽⵜ ⵢⵓⵎⴰⵏ, ⴰⵢⵍⵍⵉ ⵉⴳⴳⵉⵏ ⵢⴰⵏ ⵜⴷⵉⵏⴰⵎⵉⵜ ⵜⵓⵎⵏⵉⴳⵜ ⵉ ⵓⵙⵡⵓⴷⴷⵓ 
ⵏ ⵜⵥⵕⴼⵜ ⵜⴰⴳⴷⵓⴷⴰⵏⵜ. ⵎⴰⴽⴰ ⵜⴰⴷⵉⵏⴰⵎⵉⵜ ⴰⴷ ⵙⵓⵍⵏⵜ ⴷⵉⴳⵙ ⴽⵔⴰ ⵏ ⵜⵉⴽⵔⵉⵜⵉⵏ ⵏⵏⴰ 
ⵉⵜⵜⴳⴳⴰⵏ ⴱⴰⵢⵟⵟⴰⵕ ⵉ ⵜⵏⵓⵟⵟⴰⴼ ⵏⵏⵙ. ⴰⴷ ⵖⵉⴷ ⵏⴱⴷⵔ ⵙⵍⵡⴰⵏ ⴰⴽⴽⵯ ⵎⴰⵙ ⵉⴽⵔⵉ ⴱⴰⵀⵔⴰ 
ⵓⵎⵙⴰⵙⴰ ⴳⵔ ⵜⵙⵜⵔⴰⵜⵉⵊⵉⵢⵉⵏ ⵜⵉⵣⵓⵏⴰⵏⵉⵏ ⴷ ⵜⵎⴰⵎⴽⵜ ⵏ ⵓⵣⵣⵓⴳⵣ ⵏⵏⵙⵏⵜ ⵊⴰⵊ ⵏ ⵉⵖⴰⵡⴰⵙⵏ 
ⵉⵎⵙⵉⵙⵜⴰⵍⵏ, ⴷ ⵓⵙⵔⴰⵙ ⵏ ⵜⵓⴳⵜ ⵏ ⵉⵡⵜⵜⴰⵙⵏ ⴷ ⵉⵏⵎⵎⴰⵍⵏ ⵍⵍⵉ ⵉⵎⵎⵔⴰⵏ ⵜⵉⴽⴽⴰⵍ ⴳⴳⵓⵜⵏⵉⵏ 
ⴰⴷ ⵜⵏ ⵜⴹⴼⴰⵕⵜ, ⵔⵏⵓ ⴰⵙ ⵓⵔ ⵉⵍⵍⵉ ⵢⴰⵏ ⵓⵏⴳⵔⴰⵡ ⴰⵙⵏⵙⵍⴽⵉⵎ ⵏⵏⴰ ⵉⵥⴹⴰⵕⵏ ⴰⴷ ⵙⵉⵙ ⵏⴹⴼⵕ 
ⵜⵉⵕⵡⵉ ⵏ ⵜⵙⴽⵔⴰⵡⵜ. 

ⴳ ⵜⵓⵖⵓⵏⵜ ⴰⴽⴷ ⵜⵥⵕⴼⵜ ⵜⴰⴳⴷⵓⴷⴰⵏⵜ, ⵉⵙⴷⴷⵉⴷ ⵓⵙⵇⵇⵉⵎ ⵅⴼ ⵓⵖⴰⵡⵍ ⵏⵏⴰ ⴷ ⵉⵇⵇⴰⵏⵏ 
ⴰⵙⵏⴰⵏ ⵏ ⵉⵏⴳⵔⴰⵡⵏ ⵏ ⵜⴰⵏⴰⴼⵜ, ⵉⴷⴷⵖ ⵢⴰⵏⵏⴰⵢ ⵉⵍⴰ ⴰⵖⵎⵎⵓⵙⴰⵊⵓⵎⵎⴰⵏ ⵏ ⵜⴰⵏⴰⴼⵜ ⵏ ⵉⵎⵣⴷⴰⵖⵏ 
ⵉⵜⵎⵓⵙⵙⵓⵏ ⵜⵙⵓⵍ ⵉⴽⵔⵉ ⴱⴰⵀⵔⴰ. ⵙ ⵓⵎⴷⵢⴰ, ⴳ 4,5 ⵎⵍⵢⵓⵏ ⵏ ⵓⵎⴷⴰⵏ ⴳ ⵜⴳⴰⵔⴰ ⵏ 2020, 
ⵓⵔ ⵏⵏ ⵜⵣⵔⵉ ⵜⵎⵏⵛⴽⵜ ⵏ ⵓⵖⵎⵎⵓⵙ ⴰⴷ 42 %, ⵎⵖⴰⵔ ⵉ ⵡⴰⵍⴰⵢ ⵉⵜⵜⵢⴰⵏⵏⴰⵢⵏ ⵉⵜⵜⵓⵣⵎⵎⵉⵎⵏ ⴳ 
ⵓⵙⵡⵉⵔ ⵏ ⵜⴼⵏⵉⵇⵜ ⵜⴰⵏⴰⵎⵔⵜ ⵏ ⵜⵏⴼⵔⵓⵜ ⵜⴰⵏⴰⵎⵓⵏⵜ.

ⴰⵎ ⵉⵙⴳⴳⵯⴰⵙⵏ ⵉⵄⴷⵓⵏ, ⵜⵉⵡⵉ ⴷ ⵜⴰⵏⴰⴹⵜ ⵢⴰⵏ ⵓⵙⴼⵙⵉ ⵏ ⵓⵙⵓⵔⵙ ⵏ ⵉⵏⴳⵔⴰⵡⵏ ⵏ ⵜⴰⵏⴰⴼⵜ, ⵏⵏⴰ 
ⵉⵣⵣⵔⴰⵢⵏ ⴳ ⵉⵜⵙⵏ ⵉⵏⵎⴰⵔⵏ ⵉⵜⵜⵣⴰⵢⴰⴷⵏ ⴳ ⵓⴷⵡⴰⵎ ⵏⵏⵙⵏ ⴷ ⵓⵎⵢⴰⵙ ⵏⵏⵙⵏ ⴰⵥⵕⴼⴰⵏ. ⴳ ⵎⴰⵏⴰⵢⴰ, 
ⵎⵇⵇⴰⵔ ⴷ ⵉⵙⵏⵎⵏ ⵉⵅⴰⵜⵔⵏ ⵏ ⵉⵙⵇⵇⵓⵍⵏ ⵏ ⵉⵏⴳⵔⴰⵡⵏ ⵏ ⵜⵡⵙⵓⴷⵔⵉⵏ ⵜⵉⵏⵖⵔⴰⵎⵉⵏ ⵏ ⵜⴼⵏⵉⵇⵜ 
ⵜⴰⵎⵖⵔⴰⴱⵉⵜ ⵏ ⵜⴰⵏⴰⴼⵜ ⵏⵏⴰ ⴷ ⵢⵉⵡⵉ ⵓⵙⵏⵎ ⵏ 2016, ⵉⵥⴹⴰⵕ, ⵎⴽ ⵇⵇⵉⵎⴰⵏⵜ ⵜⵖⴰⵡⵙⵉⵡⵉⵏ 
ⴰⵎⵎⵏⵏⵉ, ⴰⴷ ⵉⵙⵙⵉⵣⵖ ⵓⵏⴳⵔⴰⵡ ⴰⴷ ⴽⵓⵍⵍⵓ ⵜⴰⵔⵓⵙⵉ ⵏⵏⵙ ⵖⵉⴷ ⵙ 2026.

ⴰⵎⵎⴰ ⴰⵏⴳⵔⴰⵡ ⴰⵎⴰⵜⴰⵢ ⵏ ⵓⵏⴳⵔⴰⵡ ⴰⴳⵔⴰⵡⴰⵏ ⵏ ⵜⴰⵡⵙⵉⵡⵉⵏ ⴷ ⵜⵖⵔⴰⴷ ⵏ ⵜⴰⵏⴰⴼⵜ, ⵀⴰⵜ 
ⵉⵍⵍⴰ ⴳ ⵢⴰⵜ ⵜⴳⵎⴰⵉⵜ ⵜⴰⵜⵉⵇⵏⵉⵜ ⵙⴳ 2004, ⵉⵥⴹⴰⵕ ⴰⴷ ⵏⵏ ⵉⵡⴹⴰ ⴳ ⵜⴳⴰⵎⵉⵜ ⵜⴰⵊⵓⵎⵎⴰⵏⵜ 
ⵏⵏⵙ ⵜⴰⵎⵣⵡⴰⵔⵓⵜ ⴳ ⵉⴷⵉⵔ ⵏⵏ 2028.

ⵎⴽⵍⵍⵉ ⵔⴰⴷ ⵉⵎⵏⴰⵍⴰ ⵓⵏⴳⵔⴰⵡ ⵏ ⵜⴰⵏⴰⴼⵜ ⵏ ⵉⵎⵎⵙⵖⵔⴰⴷⵏ, ⵏⵏⴰ ⵜⵙⵏⵢⵓⴷⴷⵓ ⵜⴼⵏⵉⵇⵜ 
ⵜⴰⵏⴰⵎⵓⵔⵜ ⵏ ⵜⵏⴼⵔⵓⵜ ⵜⴰⵏⴰⵎⵓⵏⵜ, ⴷ ⵜⴳⴰⵎⵉⵜ ⵜⴰⵜⵉⵇⵏⵉⵜ ⵏⵏⵙ ⵜⴰⵎⵣⵡⴰⵔⵓⵜ ⴳ ⵉⴷⵉⵔ ⵏ 2029, 
ⵎⵖⴰⵔ ⵜⵍⵍⴰ ⵢⴰⵜ ⵜⵙⵙⴰⵍⴰⵢⵜ ⵜⴰⴷⵉⵎⵓⴳⵔⴰⴼⵉⵜ ⵉ ⴷ ⵢⵓⵙⴰⵏ. 

ⵎⴽ ⵏⵜⵜⵎⵏⵉⴷ ⴳ ⵓⵏⵛⴽ ⵍⵍⵉ ⴳⴰⵏ ⵉⵏⵎⵔⴰⵏ ⴰⴷ ⴷ ⵉⴹⵉⵕ ⵏⵏⵙⵏ ⵙ ⵢⵉⵎⵍⴰⵏ, ⵉⵙⵎⵎⵜⵔ ⵓⵙⵇⵇⵉⵎ 
ⵙ ⵓⵙⵏⵎ ⵏ ⵜⵉⵏⵏⵓⴱⴹⴰ ⴷ ⵜⵏⴰⵔⴰ ⵏ ⵏⴳⵔⴰⵡⵏ ⴰⴷ ⴷ ⵓⵙⴹⴼⵕ ⴳ ⵓⵣⵣⵔⴰⵢ ⴷ ⵓⵎⵢⴰⵙ ⵏ ⵉⵍⵓⴳⵏ 
ⵏ ⵉⵏⴳⵔⴰⵡⵏ ⵉⴷⵙⵍⴰⵏⵏ ⵏ ⵜⴰⵏⴰⴼⵜ ⴷ ⵓⵃⵉⵢⵢⵍ ⵏ ⵡⵓⴷⵎⴰⵡⵏ ⵏ ⵓⵎⵢⴰⴷⴰⵙ ⴳⵔⴰⵜⵙⵏ ⴷ ⵓⵙⴰⵜⵉ 

ⵉⵜⵜⵡⴰⵜⵙⵏ, ⴷ ⵓⵣⵉⵣⵣⵍ ⵏ ⵜⵡⴰⴷⴰ ⵏ ⵉⵙⵏⵎⵏ ⵉⵍⵓⴳⵏⴰⵏⵏ, ⵓⵍⴰ ⴰⵙⵔⵓⵙ ⵏ ⵉⴼⵙⵙⴰⵢⵏ ⵏ ⵓⵙⵥⵕⴼ 
ⵉ ⴷ ⵢⵓⵙⴰⵏ ⴷ ⵉⵜⵜⵓⵙⵏⴼⵍⴰⵍⵏ, ⴳ ⵢⴰⵜ ⵜⴽⴰⵕⴹⴰ ⵏ ⵓⴱⵔⵉⴷ ⵢⵓⵎⴰⵏ ⵉ ⵓⵏⴳⵔⴰⵡ ⵏ ⵓⵙⵏⵎ ⵓⵚⴽⵉⵡ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⴰⵙⵎⵉⵍ ⵡⵉⵙ ⵙⵉⵏ ⵏ ⵉⵏⴰⵥⴰⵕⵏ ⵉⵇⵇⵏ ⵖⴰⵔ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ ⵏⵏⴰ ⵜⵜ ⵉⵜⵜⴰⵡⵉⵏ ⴳ 
ⵓⴼⴳⴰⵏ ⵙ ⵎⴰ ⵙ ⵉⴳⴰ ⵜⴰⵎⵙⵙⵉⵍⵉⵜ ⵏ ⵜⴳⵎⵉ, ⵉⴳ ⴰⵡⵜⵜⴰⵙ ⴰⴳⵓⵎⴰⵏ ⵏ ⵉⵖⴰⵡⴰⵙⵏ ⴷ ⵉⵙⵏⵎⵏ 
ⵓⵚⴽⵉⵡⵏ ⵏ ⵖⵉⵍⴰⴷ, ⵉⴳ ⵍⵃⴰⵍ ⵓⵣⵓⵏⵏ ⵏ ⵓⵙⵙⵍⵎⴷ ⴷ ⵓⵖⵎⵎⵓⵙ ⴰⴷⵓⵙⴰⵏ.

ⴰⵎⵣⵡⴰⵔⵓ ⴳ ⵉⵏⴰⵥⴰⵕⵏ ⴰⴷ ⵉⴳⴰ ⵜ ⵓⵙⵖⵓⵔⵉ ⴳ ⵡⴰⵎⵎⴰⵙ ⴰⴼⴰⵔⴰⵏ, ⵉⵙ ⵢⵓⴷⴼ ⵓⴳⵓⵎ ⴰⴷ 
ⴳ ⵜⵙⵜⵔⴰⵜⵉⵊⵉⵢⵉⵏ ⵄⴷⴷⴰⵏⵉⵏ ⴱⴰⵀⵔⴰ ⵀⵎⵎⴰⵏⵉⵏ ⵏ ⵓⵙⴳⵎⵉ ⴷ ⵓⵙⵎⵓⵜⵜⴳ ⴳ ⵜⵎⴰⵣⵉⵔⵜ 
ⵏⵏⵖ, ⴷⵉⴳⵙⵏⵜ ⵙⵉⵣⵡⴰⵔ ⴰⵎⵇⵇⵏ ⴰⵏⴰⵎⵓⵔ ⵏ ⵓⵙⴳⵎⵉ ⴷ ⵓⵙⵎⵓⵜⵜⴳ ⴷ ⵓⵖⴰⵡⴰⵙ ⴰⵖⴰⵡⵍⴰⵏ ⴷ 
ⵜⵉⵥⵕⵉ ⵜⴰⵙⵜⵔⴰⵜⵉⵊⵉⵜ 2015-2030.

ⴷⴰ ⴰⵖ ⵉⵜⵜⵓⵎⴰⵏ ⵓⵏⵀⵍⵍⴰ ⵏ ⵜⴰⵡⵓⵏⴽⵜ ⴳ ⵓⵙⵖⵓⵔⵉ ⴳ ⵡⴰⵎⵎⴰⵙ ⴰⴼⴰⵔⴰⵏ ⴳ ⵜⵎⵙⵙⵓⵎⴰⵏⵜ 
ⵜⴰⴳⴷⵓⴷⴰⵏⵜ ⵏⵏⴰ ⴰⵙ ⵉⵜⵜⵓⵥⵍⴰⵢⵏ, ⴰⵛⴽⵓ, ⵉⵖ ⵏⵉⵡⵉ ⴼ ⵓⵎⵍⴰⵏ ⵖⵓⵔⵏⵖ ⵉⵍⵍⴰⵏ, ⵎⵎⴰⵜⵜⵉⵏⵜ 
ⵜⵎⵇⵕⴰⴹ ⵏ ⴽⵓ ⴰⵏⵍⵎⴰⴷ ⵢⴰⵇⵇⵔⴰ, ⴳⵔ 2017 ⴷ 2019, ⴳ ⵜⵎⵇⵕⴰⴹ ⵏ ⵓⵙⵏⵡⵓⴷⴷⵓ, ⵙⴳ 7580 
ⴷⵔⵀⵎ ⴰⵔ 7985 ⴷⵔⵀⵎ ⴳ ⵡⴰⵎⵎⴰⵙ ⴰⴼⴰⵔⴰⵏ, ⴰⵢⴷⴰ ⴳ ⵔⵏⴰⵏⵜ ⵜⵎⵇⵕⴰⴹ ⴰⴷ ⴳ ⵜⵉⵣⵉ ⴰⵏⵏ 
ⵏⵉⵜ ⵙⴳ 6391 ⴷⵔⵀⵎ ⴰⵔ 6788 ⴷⵔⵀⵎ ⴳ ⵡⴰⵎⵎⴰⵙ ⴰⵖⵔⵎⴰⵏ.

ⵎⴰⵛⴰ ⴰⵙⵓⵜⴳ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵉⵙⵙⵓⴳⴳⴰ ⴷ ⵎⴰⵙ ⴷ ⵜⴰⵎⴰⵖⵓⵏⵜ ⵏ ⵓⵙⵖⵓⵔⵉ 
ⴳ ⵡⴰⵎⵎⴰⵙ ⴰⴼⴰⵔⴰⵏ, ⵎⵇⵇⴰⵔ ⴷ ⵜⴼⴰⴽⵍⴽⵉ ⵛⵡⵉⵢⴰ, ⵓⵔ ⵏⵏ ⵜⵉⵡⵉⴹ ⴰⵢⵍⵍⵉ ⵙ ⴷⵉⴳⵙ 
ⵏⵇⵇⵍ, ⴰⵢⴰ ⴳ ⵎⵏⵏⴰⵡ ⵉⵙⵡⵉⵔⵏ :

•	 ⴳ ⵓⵙⵡⵉⵔ ⵏ ⵓⵙⵎⴰⵜⴰ ⵏ ⵓⵙⵖⵓⵔⵉ ⴷ ⵓⵙⵓⵎⵓ ⴳⵔ ⵙⵏⴰⵜ ⵜⴰⵡⵙⵉⵡⵉⵏ ⴳ ⵓⵙⵙⵍⵎⴷ 
ⴰⵎⵏⵣⵓ, ⵍⵓⵎⵏ ⵙ ⵜⵎⵙⵙⵓⵎⴰⵏⵜ ⵏⵏⴰ ⵉⵡⴰⵜⵙⵏ ⴰⴷ ⵜⵙⵙⴱⵖⵙ ⴰⵙⵖⵢⵔⵉ ⵏ ⵜⵔⴱⴰⵜⵉⵏ, 
ⵓⵔ ⴷⴰ ⵜⵜⵓⴼⵔⴰⴳⵏ ⵙⵉⵏ ⵉⵎⵉⵥⵏ ⴰⴷ ⴼⴼⵉⵔ ⵉ ⵓⵎⵓⵜⵜⵉ ⵖⵔ ⵓⵙⵉⵏⴰⵏ ⵏ ⵓⵙⵎⵓⵜⵜⴳ ⴷ 
ⵓⵙⵉⵏⴰⵏ ⵏ ⵓⵙⵎⴷⵉ, ⵉⴷⴷⵖ ⵉⴳⴰ ⵓⵙⵜⴰⵍ ⴰⵎⵙⴰⵔⵉ ⵏ ⵓⵙⵖⵓⵔⵉ ⴳ ⵓⵙⵉⵏⴰⵏ ⵏ ⵓⵙⵎⵓⵜⵜⴳ 
ⴳ ⵓⵙⴳⴳⵯⴰⵙ ⴰⵏⵎⵍⴰⵏ 2019-2020 86,4 % ⴷⴰⵔ ⵉⵡⵜⵎⴰⵏ ⴷ 72,4 % ⵖⵓⵔ ⵜⵡⵜⵎⵉⵏ.

ⴳ ⵎⴰ ⵉⵥⵍⵉⵏ ⵙ ⵜⵉⴼⵍⵉ ⵏ ⵜⵖⵓⵔⵉ, ⵙⵓⵍ ⵜⵄⴷⴷⴰ ⵜⵓⵎⴰⵏⵜ ⴰⴷ, ⵍⵓⵎⵏ ⴳ ⵓⵙⵉⵏⴰⵏ ⵏ ⵓⵙⵎⵓⵜⵜⴳ, ⵙ 
ⵓⵙⵜⴰⵍ ⵏ 12,2% ⴳ ⵓⵙⴳⴳⵯⴰⵙ ⴰⵏⵎⵍⴰⵏ 2019-2020, ⵎⴳⴰⵍ ⵏ 9,3 % ⴳ ⵡⴰⵎⵎⴰⵙ ⴰⵖⵔⵎⴰⵏ.

•	 ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵓⵖⵓⴷⵓ ⴷ ⵓⵙⵓⵜⵓⵢ, ⵜⵓⵎⴰⵢⵉⵏ ⵜⵉⴱⵉⴷⴰⴳⵓⵊⵉⵢⵉⵏ ⵓⵔ ⴷ ⴰⴱⴷⴰ 
ⵎⵙⴰⵙⴰⵏⵜ ⴰⴽⴷ ⴷ ⴰⵢⵍⵍⵉ ⵉⵜⵜⴻⵜⵜⵔ ⵓⵙⵙⵍⵎⴷ ⴰⵜⵔⴰⵔ, ⵔⵏⵓ ⴰⵙ ⵓⵔ ⵏⵍⴽⵉⵎ 
ⴰⵎⵇⵓⴷⴷⵉ ⴳ ⵜⵎⵍⴷⵉⵡⵉⵏ ⵏ ⵓⵙⴼⴰⵢⴷ ⴳ ⵉⵍⵎⵎⵓⴷⵏ ⵙ ⵓⵎⵢⴰⴳⴳⵓⴳ ⴳ ⵓⵣⵎⵣ ⵏ ⵓⴱⴰⵢⵢⵓⵕ 
ⵏ ⴽⵓⵕⵓⵏⴰ, ⵙⵍⴰⵡⴰ ⴰⴽⴽⵯ ⴰⵢⵍⵍⵉ ⵉⵥⵍⵉⵏ ⵙ ⵓⵃⵉⵢⵢⵍ ⵏ ⵉⵎⴰⵙⵙⵏ ⴷ ⵡⴰⵍⵍⴰⵍⵏ ⵉ ⴷ 
ⵉⵇⵇⴰⵏⵏ. ⴰⵎⵓⵅ ⵉⵣⵎⵎⵉⵎ ⵓⵙⵇⵇⵉⵎ ⵜⵉⴷⵔⵙⵉ ⵏ ⵉⵎⴳⴳⴰⵡⵙⵏ ⵉⵙⴳⵎⴰⵏⵏ ⴷ ⵓⴽⵙⵙⵉⵙ ⵏ 
ⵜⵎⵀⴰⵍⵉⵏ ⵏ ⵓⵙⵎⵏⵉⴷ ⴷ ⵜⵓⵎⴰⵏⵜ ⵏ ⵜⵏⴰⴱⴱⴰⵢⵜ ⵏ ⵉⵙⵍⵎⴰⴷⵏ.

•	 ⴳ ⵓⵙⵡⵉⵔ ⵏ ⵜⵏⴰⴼⵓⵜⵉⵏ ⵏ ⵉⵥⴽⵡⴰⵏ ⵏ ⵓⵙⵙⵍⵎⴷ, ⵉⵜⵜⵡⴰⵏⵏⴰⵢ ⵉⵙ ⴷ ⵜⵓⴳⵜ ⵏⵏⵙⵏⵜ ⵓⵔ 
ⴷⴰ ⵜⵙⵙⵓⵊⴰⴷ ⵜⵉⴼⴰⴷⵉⵡⵉⵏ ⵉ ⴷ ⵢⵓⵙⴰⵏ ⵉ ⵓⵍⵎⴰⴷ ⴰⵏⵎⵍⴰⵏ. ⴷⵉ ⵎⴰⵏⴰⵢⴰ, ⵏⵜⵜⴰⴼ ⵎⴰⵙ 
ⴷ ⵙⴳ 17705 ⵏ ⵜⵎⵔⵙⵍⵜ, 5000 ⵏ ⵜⵎⵔⵙⵍⵜ ⵓⵔ ⵜⵏⵜ ⵢⵉⵡⵉⴹ ⵓⵥⵟⵟⴰ ⵏ ⵡⴰⵎⴰⵏ ⴷ 
ⵜⵉⴼⴰⵡⵜ ⴷ ⵉⵇⵓⴷⴰⵙ ⵏ ⵡⴰⵎⴰⵏ ⵔⴽⴰⵏⵉⵏ.

•	 ⴳ ⵓⵙⵡⵉⵔ ⵏ ⵡⴰⵏⵏⴰⵍ ⴰⵏⴰⵎⵓⵏ, ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⵓⵔ ⵓⴼⵙⴰⵔ ⵏ ⵜⵓⵣⴷⵖⵜ 
ⵜⴰⵏⵎⵍⴰⵏⵜ, ⵍⵓⵎⵏ ⵉ ⵜⵏⵍⵎⴰⴷⵉⵏ. ⵎⴽⴷⴰ ⵉⵥⵕⴰ ⵉⵙ ⵓⵔ ⵉⵍⵍⵉ ⵓⵙⵎⴰⵜⴰ ⵏ ⵜⵙⵉⵔⴰⵎ 
ⵜⵉⵏⵎⵍⴰⵏⵉⵏ ⴳ ⵎⴰⵕⵕⴰ ⵜⵉⵎⵔⵙⴰⵍ ⵏ ⵓⵙⵙⵍⵎⴷ. ⵔⵏⵓ ⴰⵙ ⵉⵙⵓⵍ ⵉⵎⵎⵔⴰ ⴰⴷ ⵉⵜⵜⵓⵃⵢⵢⴰⵍ 
ⵡⴰⵙⵙⴰⵢ ⴰⵏⵎⵍⴰⵏ. ⴳ ⵓⵙⴰⵜⴰⵍ ⴰⴷ ⵏⵉⵜ, ⵉⵜⵜⵓⵙⵏⵉⵖⵙ ⵎⴰⵙ ⴷ ⴰⵖⴰⵡⴰⵙ ⵏ “ⵜⴰⵢⵙⵉⵔ” 
ⴰⵔ ⵉⵜⵜⴳⴰⵎⵎⴰⵢ ⴰⴷ ⵏⵏ ⵉⴳⵓⵍⵓ ⵉⵡⴰⴷⵏ ⵉⵜⵜⵡⴰⵜⴰⵙⵏ, ⴷ ⵜⵉⵛⵃⵉ ⵏ ⵉⵇⵛⵓⵛⵏ ⵉⵏⵎⵍⴰⵏⵏ ⵏⵏⴰ 
ⴰⵙⵏ ⵉⵜⵜⵓⴱⴹⴰⵏ ⴷ ⵜⵉⴽⵔⵉ ⴳ ⵓⵖⵓⴷⵓ ⵏⵏⵙⵏ.

ⵎⵏⵉⴷ ⵏ ⵓⵢⴰ ⴽⵓⵍⵍⵓ, ⵉⵙⵎⵎⵜⵔ ⵓⵙⵇⵇⵉⵎ ⴰⴷ ⵢⵉⵍⵉ ⵓⵎⵍⴰⵙⴰⵢ ⵉⵎⵎⵓⵎⵎⵉⵏ ⴰⴼⵏⴰ ⵏ ⵉⵙⵔⴰⴳⵏ ⵏ 
ⵓⵍⴽⴰⴽ ⵏ ⵓⵙⵜⵢ ⴰⴱⵉⴷⴰⵖⵓⵊⵉ ⴷ ⵜⵉⴼⵍⵉ  ⴷ ⵓⵙⵖⵓⴷⵓ ⵏ ⵜⴼⴰⴷⵉⵡⵉⵏ ⵏ ⵓⵙⵖⵓⵔⵉ ⴳ ⵡⴰⵎⵎⴰⵙ 
ⴰⴼⴰⵔⴰⵏ.

ⴳ ⵓⵖⵣⴷⵉⵙ ⵏⵏⵉⴹⵏ ⵉⵀⵎⵎⴰⵏ ⴰⴼⴳⴰⵏ, ⵙ ⵜⵎⵙⵙⵏⵜⵉⵜ ⵏ ⵜⴰⴳⵍⴷⴰⵏⵜ ⵢⴰⵜⵜⵓⵢⵏ, ⵉⵙⵙⵏⵜⴰ ⵓⵙⵎⴰⵜⴰ 
ⵏ ⵓⵖⵎⵎⵓⵙ ⴰⴷⵓⵙⴰⵏ ⵓⵛⵛⵉⵍ, ⵙ ⵓⵙⴼⵍⵙ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ, ⴷⵉⴳⵙ ⵜⵉⵎⵇⵕⴰⴹ ⵏ 
ⵓⵙⵓⵊⵊⵉ ⴷ ⵉⵙⴰⴼⴰⵔⵏ, ⵓⵍⴰ ⴰⵙⴰⵙⴼⵔ ⴷ ⵓⵙⵉⵊⵊⵉ. ⴳ ⵓⵙⴰⵜⴰⵍ ⵏ ⵓⵣⵣⵓⴳⵣ ⵏ ⵜⵙⴰⵡⵔⵜ ⴰⴷ 
ⵜⴰⵙⵜⵔⴰⵜⵉⵊⵉⵜ, ⵉⴳⵓⵍⴰ ⵏⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⵜⴰⵎⴰⵖⵓⵏⵜ ⵏ ⵓⵖⵎⵎⵓⵙ ⴰⴷⵓⵙⴰⵏ 
ⴰⴷⵙⵍⴰⵏ ⴳ ⵜⵉⵣⵉ ⴳⵔ 2006 ⴷ 2019.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵓⵖⵎⵎⵓⵙ ⵏ ⵉⵎⵣⴷⴰⵖⵏ, ⵜⴰⴽⵕⴰⴹⵜ ⵏ ⵉⵎⵣⴷⴰⵖⵏ (29,8%) ⵙⵓⵍ ⵓⵔ 
ⵓⴷⵉⴼⵏ ⴳ ⵓⵖⵎⵎⵓⵙ ⴰⴷ, ⵎⴰⵢⴰⴷ ⵉⵥⵍⵉ ⵙ ⵉⵅⴷⴷⴰⵎⵏ ⵓⵔ ⵉⴳⵉ ⵉⵎⵙⵖⵔⴰⴷ.

ⵢⴰⵏⵏⴰⵢ ⵓⵙⵇⵇⵉⵎ ⵅⴼ ⵜⵉⵏⵏⵓⴱⴹⴰ ⵏ ⵓⵖⴰⵡⴰⵙ ⵉⵍⴰ ⴰⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ 
ⴳ ⵡⴰⴷⴷⴰⴷ ⵏⵏⵙ ⴰⵎⵉⵔⴰⵏ ⵉⵙⵓⵍ ⵉⵇⵇⵉⵎⴰ ⴷⴷⴰⵡ ⵉⴼⴰⵙⵙⵏ ⵏ ⵉⵏⴳⵔⴰⵡⵏ ⵏ ⵜⵉⵏⵏⵓⴱⴹⴰ ⵏ 
ⵜⴼⵏⵉⵇⵉⵏ ⵏⵏⴰ ⵜ ⵉⵙⵏⵢⵓⴷⴷⵓⵏ. ⴰⵢⴷⴰ ⴳ ⴰⴽⴽⵯ ⵓⵔ ⵉⵟⵟⴰⴼ ⵓⵖⴰⵡⴰⵙ ⵏ ⵜⵉⵡⵉⵙⵉ ⵜⴰⵎⵙⵏⵓⵊⵊⵉⵜ 
ⴽⴰ ⵏ ⵓⵏⴰⴳⵔⴰⵡ ⵙⵉⵙ ⵉⵥⵍⵉⵏ ⵉⴽⵙⵉⵏ ⵜⴰⵎⴰⵙⴰⵢⵜ ⵏ ⵓⵙⵏⵡⵓⴷⴷ ⵏⵏⵙ ⴷ ⵜⵉⵏⵏⵓⴱⴹⴰ ⵏⵏⵙ.

ⵉⵙⵓⴳⴰⵎⵏ ⵜⵜⵏⵓⵙⵏ ⵜⵜⵎⴰⵔⵏⵉⵏ ⴳⵔ 2015 ⴷ 2020, ⵉⴷⴷⵖ ⵓⵍⵉⵏ ⵙⴳ 10,5 ⵎⵍⵢⴰⵔ ⴷⵔⵀⵎ 
ⴰⵔ 13,84 ⵎⵍⵢⴰⵔ ⴷⵔⵀⵎ ⴳ ⵓⵢⵏⵏⵉ ⵉⵥⵍⵉⵏ ⵙ ⵓⵖⴰⵡⴰⵙ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ 
ⵜⵎⴰⴹⵓⵏⵜ, ⴷ ⵙⴳ 1,43 ⵎⵍⵢⴰⵔ ⴷⵔⵀⵎ ⴰⵔ 1,86 ⵎⵍⵢⴰⵔ ⴷⵔⵀⵎ ⴳ ⵎⴰ ⵉⵥⵍⵉⵏ ⵙ ⵓⵖⴰⵡⴰⵙ 
ⵏ ⵜⵡⵉⵙⵉ ⵜⴰⵎⵙⵏⵓⵊⵊⵉⵜ. ⵎⴰⵛⴰ ⵉⵙⵓⴳⴰⵏ ⵏⵏⴰ ⵉⵜⵜⵓⴼⴽⴰⵏ ⵉ ⵓⵖⴰⵡⴰⵙ ⵏ ⵜⵡⵉⵙⵉ ⵜⴰⵎⵙⵏⵓⵊⵊⵉⵜ 
ⵏⵏⴰ ⴷ ⵏⵉⵜ ⵉⴽⴽⴰ “ⵜⴰⴼⵏⵉⵇⵜ ⵏ ⵡⴰⵏⵏⴰⵍ ⵏ ⵓⵎⵢⴰⵎⴰⵥ ⴰⵏⴰⵎⵓⵏ” ⵓⵔ ⵣⴳⵉⵏ.

ⴰⵎⵎⴰ ⵉⵙⵓⴳⴰⵎ ⵏ ⵓⵖⴰⵡⴰⵙ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ ⵏⵏⴰ ⴷ ⵉⵜⵜⴽⴽⴰⵏ ⴳ ⵜⵓⴳⵜ 
ⵏⵏⵙⵏ ⵉⴼⵕⵕⵓⵟⵏ ⵏ ⵉⵎⵙⵖⵔⴰⴷⵏ ⴷ ⵜⵉⵡⵉⵙⵉⵡⵏ ⵏ ⵉⵎⵙⵙⵅⴷⴰⵎⵏ, ⴰⵍⴰⵢ ⵏⵏⵙⵏ ⴰⵔ ⵉⵙⴱⵉⴹⵉⵕ 
ⵙ ⵓⵙⵔⴰⴳ ⵏ ⵓⴳⵍⵓⴳⵍ ⵏ ⵉⵙⵜⴰⵍⵏ ⵏ ⵜⵔⵓⵙⵉ ⴷ ⵜⵏⴷⴼⴼⵔⵜ ⵉⵣⴷⵉⵏ ⵏ ⵜⴷⵉⵎⵓⴳⵔⴰⴼⵉⵜ - ⵎⵄⵏⴰ 
ⵓⵟⵟⵓⵏ ⵏ ⵉⵎⵙⵖⵔⴰⴷⵏ ⵉⵜⵎⵓⵙⵙⵓⵏ ⵙ ⵓⵙⵎⵣⴰⵣⴰⵍ ⴰⴽⴷ ⵓⵟⵟⵓⵏ ⵏ ⵉⵎⵍⵜⴰⵖⵏ ⵉⵍⵍⴰⵏ ⴳ ⵜⴰⵏⴰⴼⵜ 
- ⵙⵍⴰⵡⴰⵏ ⴰⴽⴽⵯ ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵜⴼⵏⵉⵇⵜ ⵜⴰⵏⴰⵎⵓⵔⵜ ⵏ ⵜⵓⴷⴷⵙⵉⵡⵉⵏ ⵏ ⵓⵖⴹⴰⴼ ⴰⵏⴰⵎⵓⵏ, 
ⵍⵍⵉⴳ ⵉⵎⵎⵓⵜⵜⵉ ⵓⵏⵎⵎⴰⵍ ⴰⴷ ⵙⴳ 2,16 ⴳ ⵓⵙⴳⴳⵯⴰⵙ ⵏ 2015 ⴰⵔ 1,63 ⴳ ⵓⵙⴳⴳⵯⴰⵙ ⵏ 
2020.

ⵙ ⵓⵎⴳⴰⵍ, ⵜⵉⵇⵕⴰⴹ, ⵙ ⵓⵎⴰⵜⴰ, ⵜⵜⵏⵓⵙⵏⵜ ⵜⵜⵎⴰⵔⵏⵉⵏⵜ. ⵙ ⵎⴰⵏⴰⵢⴰ, ⵎⵎⵓⵜⵜⵉⵏⵜ ⵜⵎⵇⵕⴰⴹ 
ⵏ ⵜⵏⴰⴼⵓⵜⵉⵏ ⵜⵉⵎⵙⵏⵓⵊⵊⵉⵜⵉⵏ ⵏⵏⴰ ⵉⵜⵜⵡⴰⴳⴳⵏ ⵉ ⵉⵎⵙⴼⴰⵢⴷⵏ ⵙⴳ ⵓⵖⴰⵡⴰⵙ ⵏ ⵜⵡⵉⵙⵉ 
ⵜⴰⵎⵙⵏⵓⵊⵊⵉⵜ ⵙⴳ 1,72 ⵎⵍⵢⴰⴷ ⴷⵔⵀⵎ ⴳ ⵓⵙⴳⴳⵯⴰⵙ ⵏ 2015 ⴰⵔ 2,4 ⵎⵍⵢⴰⵔ ⴷⵔⵀⵎ ⴳ 
ⵓⵙⴳⴳⵯⴰⵙ ⵏ 2019. ⴳ ⵜⵉⵍⴰⵡⵜ, ⴰⵍⴰⵢ ⴰⴷ ⵓⵔ ⵢⴰⴽⴽⴰ ⵓⴷⵎ ⵏ ⵜⵉⴷⵜ ⵏ ⵜⵏⴰⴼⵓⵜⵉⵏ ⵉⵜⵜⵓⴼⴽⴰⵏ 
ⵙ ⵜⵉⴳⴰⵡⵜ ⵉ ⵉⵎⵙⴼⴰⵢⴷⵏ ⵙⴳ ⵓⵖⴰⵡⴰⵙ ⴰⴷ, ⵉⵙ ⵓⵔ ⵉⵍⵍⵉ ⵢⴰⵏ ⵓⵖⴰⵡⴰⵙ ⵏ ⵜⴼⴰⴽⵜⵓⵔⵉⵜ 
ⵢⵓⵎⴰⵏ ⴳ ⵉⵎⵙⴳⵏⴰⴼ ⵉⴳⴷⵓⴷⴰⵏⵏ. ⵎⴽⵍⵍⵉ ⵎⵎⵓⵜⵜⵉⵏⵜ ⵜⵎⵇⵕⴰⴹ  ⵏ ⵜⵏⴰⴼⵓⵜⵉⵏ ⵜⵉⵎⵙⵏⵓⵊⵊⵉⵜⵉⵏ 
ⵏ ⵓⵖⴰⵡⴰⵙ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ ⵙⴳ 6,95 ⴰⵔ 9,83 ⵍⵎⵢⴰⵔ ⴷⵔⵀⵎ 
ⴳⵔ 2015 ⴷ 2019. ⴷ ⵎⴽ ⵏⴰⵖⵓⵍ ⵖⵔ ⵓⵎⵍⴰⵏ ⵏ 2020, ⵏⵜⵜⴰⴼ ⵉⵍⴰ ⴰⵍⴰⵢ ⵏ ⵜⵎⵇⵕⴰⴹ ⵏ 
ⵓⵖⴰⵡⴰⵙ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⵍⴰⵏ ⵅⴼ ⵜⵎⴰⴹⵓⵏⵜ ⴷⴰ ⵖⵉⴼⵙ ⵉⵜⵜⵉⵍⵉ ⵉⴹⵉⵕ ⵏ ⴽⵕⴰⴹ 

ⵉⵎⵙⴽⴰⵔⵏ ⵉⵎⵇⵕⴰⵏⵏ :

1. ⴰⵎⵣⴰⵡⴰⵔⵓ, ⵜⴰⵖⵍⵍⴰⴱⵉⵜ ⵏ ⵜⵎⵇⵕⴰⴹ ⵉⵥⵍⵉⵏ ⵙ ⵜⵎⵓⴹⴰⵏ ⵓⵔ ⵉⵜⵜⵊⵊⵉⵊⵏ ⵏⵖ ⴷ 
ⵉⵜⵜⴰⵡⵉⵏ ⴰⵇⴰⵕⵉⴹ, ⵏⵏⴰ ⵉⵜⵜⵛⴰⵏ ⵓⴳⴳⴰⵔ ⵏ ⵓⵣⴳⵏ ⵏ ⵜⵎⵇⵕⴰⴹ ⵏ ⵓⵖⴰⵡⴰⵙ.

2. ⵡⵉⵙ ⵙⵉⵏ, ⵜⵉⵅⵓⵜⵔⴰ ⵏ ⵜⵎⵇⵕⴰⴹ ⵉⵇⵇⵏⴻⵏ ⵖⴰⵔ ⵉⵙⴰⴼⴰⵔⵏ ⵙ ⵓⵙⵜⴰⵍ ⵏ ⵜⴽⵕⴰⴹⵜ 
ⵏ ⵜⵎⵇⵕⴰⴹ ⵏ ⵜⵏⴰⴼⵓⵜⵉⵏ ⵏ ⵓⵙⴰⵙⴼⵔ.

3. ⵡⵉⵙ ⴽⵕⴰⴹ, ⵜⴰⵏⵉⵍⴰ ⵉⵜⵜⴰⵍⵉⵏ ⵏ ⵓⵏⵎⵎⴰⵍ ⵏ ⵉⵖ ⵏ ⵜⵎⴰⴹⵓⵏⵜ.

ⴳ ⵎⴰ ⵉⵥⵍⵉⵏ ⵙ ⵓⵎⵢⴰⵙ ⴰⵥⵕⴼⴰⵏ, ⵙ ⵓⵎⴳⴰⵍ ⵏ ⵜⴼⵏⵉⵇⵜ ⵜⴰⵏⴰⵎⵓⵔⵜ ⵏ ⵓⵖⴹⴰⴼ ⴰⵏⴰⵎⵓⵏ (CNSS/
AMO) ⵏⵏⴰ ⵉⵟⵟⴰⴼ ⵉⵏⵎⵎⴰⵍ ⵉⵜⵜⵓⵇⴱⴰⵍⵏ ⴳ ⵜⵉⵣⵉ ⵜⴰⵏⴰⵎⵎⴰⵙⵜ, ⵜⴰⴼⵏⵉⵇⵜ ⵜⴰⵏⴰⵎⵓⵔⵜ ⵏ 
ⵜⵓⴷⴷⵙⵉⵡⵉⵏ ⵏ ⵓⵖⴹⴰⴼ ⴰⵏⴰⵎⵓⵏ (CNOPS/AMO) ⵜⴻⵜⵜⵓⵣⵎⵎⵉⵎ ⵖⵉⴼⵙ ⵜⵏⴰⵟⵟⵓⴼⵜ 
ⵜⴰⵜⵉⵇⵏⵉⵜ ⵜⵓⵣⴷⵉⵔⵜ ⵜⴰⵎⵣⵡⴰⵔⵓⵜ ⴳ ⵓⵙⴳⴳⵯⴰⵙ ⵏ 2016  ; ⵜⴹⴼⵕ ⵜⵜ ⵉⴷ ⵜⴳⴰⵎⵉⵜ 
ⵜⴰⵎⴰⵜⴰⵢⵜ ⵙⴳ ⵓⵙⴳⴳⵯⴰⵙ ⵏ 2017/ ⵖⴰⵢⴰⵏ ⴰⴼ ⵜⵎⵔⵔⵜ ⵜⴼⵏⵉⵇⵜ ⴰⴷ ⵙ ⵢⴰⵏ ⵓⵙⵓⵔⵙ ⴰⵥⵕⴼⴰⵏ 
ⵢⵓⵙⵙⵏ, ⵉⵙ ⵙⵓⵍ ⵓⵔ ⴳⵓⵎⵏⵜ ⵜⵔⵓⵙⵉⵡⵉⵏ ⴷ ⵜⵡⵉⵙⵡⵉⵏ ⴰⴷ ⴽⴽⵏⵜ ⴼ ⵜⵎⵇⵕⴰⴹ ⵏ ⵜⵏⴰⴼⵓⵜⵉⵏ 
ⵜⵉⵎⵙⵓⵊⵊⵉⵜⵉⵏ ⴷ ⵜⵏⴰⴼⵓⵜⵉⵏ ⵏ ⵓⵖⵍⵍⴻⵍ ⴷ ⵉⵖⴹⴰⴼⵏ ⵉⵜⵉⵇⵏⵉⵢⵏ.

ⴳ ⵎⴰⵢⴷ ⵉⵥⵍⵉⵏ ⵙ ⵜⴰⵏⴷⵓⵜ ⵏ ⵉⵙⴰⵙⴼⵔⵏ ⴷ ⵓⵙⵜⴰⵍ ⵏ ⵓⵖⵎⵎⵓⵙ ⵏ ⵜⵎⵇⵕⴰⴹ ⴷⵉⵙ ⵉⵣⴷⵉⵏ, 
ⵉⵙⵏⵉⵖⵙ ⵓⵙⵇⵇⵉⵎ ⵎⴰⵙ ⵉⵙ ⵓⵔ ⵉⵍⵍⵉ ⵢⴰⵏ ⵓⵖⴰⵡⴰⵙ ⵏⵏⴰ ⵉⵙⵎⵉⵔⴰⵏ ⵙ ⵜⵉⵍⵍⵓⴳⵏⴰ ⵜⴰⵏⴷⵓⵜ 
ⴰⴷ ⵏⵏⴰ ⵓⵔ ⵉⵎⵓⵏⵏ ⴰⴽⴷ ⵡⴰⵍⴰⵢ ⵏ ⵜⵏⴰⴼⵓⵜⵉⵏ ⵜⵉⵎⵙⵓⵊⵊⵉⵜⵉⵏ ⵍⵍⵉ ⵉⵣⴷⵉⵏ ⴰⵡⴷ ⵏⵜⵜⴰⵏ ⴰⴽⴷ 
ⵡⴰⵍⴰⵢ ⵏ ⵜⵉⵜⵉⵇⵏⵉⵢⵉⵏ ⴷ ⵜⵎⴰⵙⵙⴰⵏⵉⵏ ⵜⵉⵎⵙⵓⵊⵊⵓⵜⵉⵏⵏ. ⴰⴽⵙⵙⵉⵙ ⵏ ⵓⵙⵜⴰⵍ ⵏ ⵓⵖⵎⵎⵓⵙ 
ⵉⴷⴰⴷⴷⵜⵏ  ⵏ ⵜⵎⵇⵕⴰⴹ ⵏ ⵉⵙⵙⴰⵙⴼⵔⵏ ⵉⵙⵓⵊⵊⵉⵜⵏ ⴰⵔ ⵉⵜⵜⴰⴷⵊⴰ ⵉⵎⵙⴼⴰⵢⴷⵏ ⵏⵜⵜⵏⵉⵏ ⴰⵔ 
ⴼⵔⵔⵓⵏ ⵙ ⵉⵅⴼⴰⵡⵏ ⵏⵏⵙⵏ ⵉⵍⵉ ⵏⵏⴰ ⵢⴰⴳⵓⵔⵏ.

ⵓⵎⵉ ⵓⵔ ⵍⵍⵉⵏ ⵉⵎⴰⵙⵙⵏ ⵉⵣⵎⵎⴰⵔⵏ ⴰⴷ ⵉⵙⵙⵉⵍⵉ ⵉⵙⵓⴳⴰⵎ ⴷ ⴰⴷ ⵉⵣⴳⴳⵓ ⵜⵉⵎⵇⵕⴰⴹ, ⵇⵇⴰⵏⵏ 
ⴷ ⵉⵎⴰⵙⵙⵏ ⵏ ⵓⵣⵣⴳⵓ ⴷ ⵓⵙⵍⴳⵏ ⵉ ⵓⵎⵢⴰⵙ ⴰⵥⵕⴼⴰⵏ ⴷ ⵜⴷⵓⵎⵉ ⵏ ⵓⵖⴰⵡⴰⵙ ⵏ ⵓⵖⵎⵎⵓⵙ 
ⴰⴷⵓⵙⴰⵏ ⴰⴷⵙⵍⴰⵏ ⵙ ⵓⵎⴰⵜⴰ, ⴷ ⵓⵖⴰⵡⴰⵙ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ ⵙ 
ⵓⵏⴼⵉⵍ.

ⵃⵎⴰ ⴰⴷ ⵏⴳ ⵜⵎⵉ ⵉ ⵉⵣⵏⵏⵣⵔⴰⵢⵏ ⴰⴷ, ⵉⵙⵎⵎⵜⵔ ⵓⵙⵇⵇⵉⵎ ⴰⴷ ⵉⵜⵜⵓⵙⵔⴰⵙ ⵢⴰⵏ ⵓⵙⴰⵜⵉ ⵉ ⴷ 
ⵢⵓⵙⴰⵏ ⵉⵥⵍⵉ ⵙ ⵜⵉⵏⵏⵓⴱⴹⴰ ⵏ ⵓⵖⴰⵡⴰⵙ ⵏ ⵓⵖⵎⵎⵓⵙ ⴰⴷⵓⵙⴰⵏ ⴰⴷⵙⵍⴰⵏ ⴳ ⵜⵓⵎⴰⵢⵜ ⵏⵏⵙ ⴷ ⴰⴷ 
ⵉⵜⵜⵡⴰⴳ ⵉⵊⵊ ⵏ ⵓⵏⴳⵔⴰⵡ ⵏ ⵓⵣⵣⴳⵓ ⴰⵙⵉⵎⴰⵏ ⴰⴷ ⵖⵓⵔⵙ ⵉⵍⵉⵏⵜ ⵜⴱⵖⵓⵔⵉⵏ ⴷ ⵉⵎⴰⵙⵙⵏ ⵉ ⴷ 
ⵉⵇⵇⴰⵏⵏ.

ⵙ ⵢⵉⴷⵉⵔ ⵏ ⵓⵙⵎⴰⵜⴰ ⵏ ⵓⵖⴰⵡⴰⵙ ⵏ ⵓⵙⴼⵍⵙ ⵓⵛⵛⵉⵍ ⴰⴷⵙⵍⴰⵏ ⵅⴼ ⵜⵎⴰⴹⵓⵏⵜ ⴰⴽⴰ ⴰⴷ 
ⵉⵙⵙⴰⵎⵓ ⵉⵎⵙⴼⴰⵢⴷⵏ ⵙⴳ ⵓⵖⴰⵡⴰⵙ ⵏ ⵜⵡⵉⵙⵉ ⵜⴰⴷⵓⵙⴰⵏⵜ ⴳ ⵜⵏⴳⵉⵔⴰ ⵏ ⵓⵙⴳⴳⵯⴰⵙ ⴰ, 
ⴷⴰ ⵉⵙⵎⵎⵜⵔ ⵓⵙⵇⵇⵉⵎ ⵓⵍⴰ ⴰⴷ ⵢⵉⵍⵉ ⵓⵣⵣⵔⴰⵢ ⵅⴼ ⵉⵙⵇⵇⵓⵍⵏ ⵏ ⵓⵙⵥⵕⴼ ⵏ ⵓⵖⴰⵡⴰⵙ ⵏ 
ⵓⵖⵎⵎⵓⵙ ⴰⴷⵓⵙⴰⵏ ⴰⴷⵙⵍⴰⵏ ⴷ ⴰⴷ ⵜⵜⵓⵙⵔⴰⵙ ⵉⵎⴰⵙⵙⵏ ⵉⵖⵉⵢⵏ ⴰⴷ ⵙⵎⵏⴰⵡⴰⵢⵏ ⵉⵙⵓⴳⴰⵎ ⴷ 
ⵜⴱⵔⵉⴷⵉⵏ ⵏ ⵓⵙⵥⵕⴼ ⵏⵏⵙⵏ. 

ⴳ ⵓⵙⴰⵜⴰⵍ ⴰⴷ ⵏⵉⵜ, ⴰⵔ ⵉⵏⵏⴰⴳ ⵓⵙⵇⵇⵉⵎ ⵅⴼ ⵓⵙⵉⵍⵉ ⴷ ⵓⵙⵎⵓⵜⵜⴳ ⵏ ⵜⵎⵔⵙⴰⵍ ⵜⵉⵙⴳⵏⴼⴰⵏⵉⵏ 
ⴷ ⵜⵏⵓⴼⴰ ⵜⵉⴷⵓⵙⴰⵏⵉⵏ ⵜⵉⴳⴷⵓⴷⴰⵏⵉⵏ ⴰⵢⵏⵏⴰ ⴳⴰⵏ ⵉⵙⵡⵉⵔⵏ ⵏⵏⵙⵏⵜ, ⵎⵉⵏⵣⵉ ⴳⴰⵏⵜ ⵜⴰⵎⵙⵙⵉⵍⵉⵜ 
ⵜⴰⴷⵙⵍⴰⵏⵜ ⵏ ⵓⵖⴰⵡⴰⵙ ⵏ ⵓⵖⵎⵎⵓⵙ ⴰⴷⵓⵙⴰⵏ ⴰⴷⵙⵍⴰⵏ, ⵓⵍⴰ ⵅⴼ ⴰⵙⵉⴳⵜ ⵏ ⵓⵎⴰⵜⵔ ⵏ ⵢⵉⴳⵔ 
ⵓⵙⵍⵉⴳ, ⵓⵍⴰ ⵅⴼ ⵓⵙⵔⵓⵙ ⵏ ⵢⴰⵜ ⵜⵙⵜⵔⴰⵜⵉⵊⵉⵜ ⵉⵕⵡⴰⵏ ⵏ ⵉⵙⴰⴼⴰⵔⵏ. 

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⴰⵙⵎⵉⵍ ⵡⵉⵙ ⴽⵕⴰⴹ ⵏ ⵉⵏⴰⵥⴰⵕⵏ ⵉⵥⵍⵉ ⵙ ⵜⵙⵔⵜⵉⵜ ⵜⴰⴳⴷⵓⴷⴰⵏⵜ ⴳ ⵢⵉⴳⵔ ⵏ ⵡⴰⵎⴰⵏ. ⵖ 
ⵎⵉⵏ ⵉⵇⵇⵏⴻⵏ ⵖⴰⵔ ⵜⴰⴷⵔⵙⵉ ⵏ ⵡⴰⵎⴰⵏ, ⵜⵍⵍⴰ ⵜⵎⵓⵔⵜ ⵏⵏⵖ ⴳⵔ ⵙⵏⴰⵜ ⵜⵎⵔⴰⵡⵉⵏ ⵏ ⵜⵎⵓⵔⴰ ⵏⵏⴰ 
ⵉⵍⵍⴰⵏ ⴳ ⵓⵙⵓⵔⵙ ⵏ “ⴰⵔⴼⵓⴼⵏ”, ⵉⴷⴷⵖ ⵉⵟⵟⴰⴼ ⵍⵎⵖⵔⵉⴱ ⴳ ⵓⵙⴳⴳⵯⴰⵙ ⴰⵏⵎⵢⴰⵔ ⵉⵙⵓⴳⴰⵎ ⵏ 
ⵡⴰⵎⴰⵏ ⴳⵓⵍⴰⵏ ⵏⵏ ⴰⵜⵜⴰⵢⵏ ⵏ 22 ⵎⵍⵢⴰⵔ ⵎⵉⵜⵔⵓ3, ⵙⵡⴰ ⴰⵜⵜⴰⵢⵏ 650 ⵎⵉⵜⵔⵓ3 ⵉ ⴽⵓ ⵢⴰⵏ ⵓⵎⴷⴰⵏ 
ⵖⵉⵍⴰⴷ, ⴰⵢⴰⴷ ⵓⵔ ⵜⴰ ⵏⵏ ⵉⴳⵓⵍⵉ ⴰⵎⵏⴰⵕ ⵏ ⵓⵔⴼⵓⴼⵏ ⴰⵏⴰⵎⵏ ⵍⵍⵉ ⵉⵜⵜⵓⵙⵔⴰⵙⵏ ⴳ 1000 ⵎ3 
ⵉ ⴽⵓ ⵢⴰⵏ.

ⴰⴷⴷⴰⴷ ⴷⴷⵖ ⴷⴰ ⵉⵎⵎⴰⵍ ⴰⴽⵙⵙⵉⵙ ⵏ ⵜⵎⵓⵔⵜ ⵏⵏⵖ ⴰⵔⵏⴷⴰⴷ ⵉ ⵓⵏⴼⴰⵍ ⵏ ⵓⵏⵣⵡⵉ, ⴰⵎⵓⵅ 
ⵉⵙⴱⵣⵣⵉⵣ ⴰⴷ ⵏⴱⴷⴷⵍ ⵜⵓⴳⵜ ⵏ ⵜⵓⵎⴰⵏⵉⵏ ⵜⵓⵣⴷⵉⵔⵉⵏ ⴷ ⵉⴳⵉⵜⵏ ⵓⵔ ⵉⵍⵍⵉⵏ ⴳ ⵓⵙⵡⵉⵔ ⵏ 
ⵜⵎⴰⵙⴰⵢⵜ, ⴷ ⵡⵉⴷⴰ ⴰⴽⴽⵯ ⵉⵣⴷⵔⵏ, ⵉⵣⴷⵉⵏ ⴷ ⵜⴰⵖⴰⵔⴰⵙⵜ ⵏ ⵓⵙⵙⵅⴷⵎ ⵏ ⵡⴰⵎⴰⵏ ⴷ ⵜⴰⵢⵏⵉⵜ 
ⵖⴰⵔ ⵜⴷⵔⵙⵉ ⵏⵙⵏ.

ⴳⵔ ⵜⵓⵎⴰⵏⵉⵏ ⴰⴷ, ⵏⵜⵜⴰⴼ ⴰⵙⵍⵍⵙ ⵏ ⵡⴰⵎⴰⵙ, ⵉⵙ ⵢⵉⵡⴹ ⵡⴰⵜⵉⴳ ⵏ ⵜⵉⵔⵛⵉ ⵏ ⵉⵙⵓⴳⴰⵎ ⵏ 
ⵡⴰⵎⴰⵏ ⵙ ⵓⵙⵔⴰⴳ ⵏ ⵓⵙⵔⴽⵓ ⵙ ⵓⵙⵜⴰⵍ ⵏ 1,26 % ⵙⴳ ⵓⴼⴰⵔⵙ ⴰⴳⵏⵙⴰⵏ ⴰⵎⵙⴰⵔⵉ. ⴰⵙⵔⴽⵓ 
ⴰⵎⴳⵓⵔⴰⵏ ⵉⴳⴰ ⴳⵉⵙ 18,5 % ⵙⴳ ⵡⴰⵜⵉⴳ ⴰⴷ. ⵖⴰⵢⴰⵏⵏ ⴰⴼ ⴷ ⵉⵇⵇⴰⵏ ⴰⴷ ⵏⵙⵙⵎⵔⵙ ⴰⵎⵏⵣⴰⵢ ⵏ 
ⵜⵎⴰⵙⴰⵢⵜ “ⴰⵎⵙⵙⵔⴽⵓ-ⴰⵏⴼⵔⵓ”, ⵙⵍⴰⵡⴰⵏ ⴰⴽⴽⵯ ⵙ ⵜⵖⴰⵔⴰⵙⵜ ⵏ ⵉⵎⴰⵙⵙⵏ ⵓⵙⵍⵉⴳⵏ ⵉⵍⵍⴰⵏ, 
ⵓⵍⴰ ⵙ ⵓⵙⴷⵓⵙ ⵏ ⵜⵏⴱⴰⴹⵉⵏ ⵏ ⵜⵉⵏⵏⵓⴳⴼⴰ ⵏ ⵡⴰⵎⴰⵏ. 



21

ⴳ ⵓⵙⴰⵜⴰⵍ ⴰⴷ ⵏⵉⵜ, ⴷⴰ ⵜⵜⵢⴰⵙⴰⵏ ⴱⵣⵣⴰⴼ ⵡⴰⵎⴰⵏ ⵏ ⵉⵙⴷⴷⵓⵍⵏ, ⵉⵙ ⵉⵍⴽⵎ ⵓⵏⵛⵜ ⵏ ⵉⵙⵓⴳⴰⵎ 
ⵏ ⵡⴰⵎⴰⵏ ⵏⵏⴰ ⵉⵜⵜⵓⵙⵉⵣⵖⵏ ⵓⵔ ⵏⵏⴰⴷ ⴷ ⵙⵓⵍ ⴰⵍⵉⵏ 1,1 ⵎⵍⵢⴰⵔ ⵎⵉⵜⵔⵓ3 ⴳ ⵓⵙⴳⴳⵯⴰⵙ. ⵎⴽⵍⵍⵉ 
ⴱⴰⵀⵔⴰ ⵢⵓⵍⵉ ⵓⵟⵟⵓⵏ ⵏ ⵎⵉⴷⴷⵏ ⵉⵙⵖⵍⵍⴰⵏ ⴰⵎⴰⵏ ⵎⵉⵏ ⵜⵓⵔⴰⴳⵜ, ⵉⵙ ⴰⵔ ⵉⵜⵜⵉⵏⵉ ⵢⴰⵏ ⵉⵙⵉⵟⵏ 
ⴷⴰ ⵜⴳⴳⴰ ⵜⵎⴰⵡⴰⵙⵜ ⵉⵏⵜⴰⵢⵏ ⵉⵙ ⵏⵏ ⵉⵡⴹⵏ ⵓⴳⴰⵔ ⵏ 102000, ⴰⵢⴷⴰ ⴳ ⵓⵔ ⵉⵍⴽⵉⵎ ⵡⵉⵏⵏⴰ 
ⵉⵍⴰ ⵜⵓⵔⴰⴳⵜ ⴰⵡⴷ ⴰⵣⴳⵏ ⵏ ⵓⵟⵟⵓⵏ ⴰⴷ.

ⵉⵎⵎⴰ ⵎⴰ ⵉⵥⵍⵉⵏ ⵙ ⵓⵙⵎⵓⵙⵙⵓ ⴷ ⵓⵙⵓⵜⴳ ⵏ ⵉⵙⵓⴳⴰⵎ ⵏ ⵡⴰⵎⴰⵏ, ⵎⴽⴷⴰ ⵜⵙⵙⵏⵎ, ⴰⵙⵓⵔⵙ ⵏ 
ⵡⴰⵎⴰⵏ ⵉⵍⵍⴰ ⴳ ⵢⴰⵏ ⵓⴱⵟⵟⵓ ⵓⵚⴽⵉⵡ ⵓⵔ ⵉⵎⵢⴰⵙⴰⵏ ⴳⵔ ⵉⴼⵕⴹⵏ ⵏ ⵡⴰⵎⴰⵏ ⴳ ⵎⴰⵢⴷ ⵉⵥⵍⵉⵏ ⵙ 
ⵓⵏⵛⴽ ⵏ ⵡⴰⵎⴰⵏ ⵏⵏⴰ ⴷⵉⴳⵙ ⵉⵜⵜⵎⵓⵏⴰⵏ ⴽⵓ ⴰⵙⴳⴳⵯⴰⵙ. ⴳ ⵜⵏⴳⵉⵔⴰ, ⵉⵜⵜⵓⵣⵎⵎⵉⵎ ⵢⴰⵏ ⵓⵛⴰⵢⴹ ⴳ 
ⵉⵜⵙⵏ ⵉⴼⵕⴹⵏ ⴱⵍⴰ ⴳⵉⵙ ⵏⵓⵙⵉ ⵍⴼⴰⵢⵜ, ⵙ ⵓⵎⴳⴰⵍ, ⵜⵉⵏⵎⴰⴹⵉⵏ ⴹⵏⵉⵏ ⵉⵎⵎⵔⴰ ⴳⵉⵙⵏⵜ ⴰⴷ ⵜⴰⴼⴷ 
ⴰⵎⴰⵏ ⵉ ⵉⵙⵙⵡⵉ, ⵓⵍⴰ ⴰⴽⴽⵯ ⵉ ⵜⵉⵙⵙⵉ ⴽⵔⴰ ⵏ ⵜⵉⴽⴽⴰⵍ. ⵖⴰⵢⴰⵏ ⴰⴼ ⵉⵙⵎⵎⵜⵔ ⵓⵙⵇⵇⵉⵎ ⴰⴷ 
ⵜⵜⵡⴰⴳⴳⵏ ⵉⵙⵖⵏⴰ ⵏⵏⴰ ⵖⵔⴰ ⴼⴽⵉⵏⵉⵏ ⵜⴰⵢⴰⴼⵓⵜ ⵉⵣⴷⴷⵉⵏ ⴳⵔ ⵉⴼⵕⴰⴹⵏ ⵏ ⵡⴰⵎⴰⵏ. 

ⴳ ⵓⵖⵣⴷⵉⵙ ⵏⵏⵉⴹⵏ, ⴰⵍⵍⴰⵖ ⵏⵖ ⴷ ⴰⴱⴰⴹⵅⴰⵅ ⴷⴰ ⵉⴽⵔⵔⵉ ⵜⵓⵎⴰⵢⵜ ⵜⴰⵙⴱⴰⵢⵏⵓⵜ ⵜⴰⵊⵓⵎⵎⴰⵏⵜ 
ⵏ ⵓⴳⴳⵓⴳⵏ ⵙ ⵎⴰ ⵉⵜⵜⴳⴳⴰⵏ 75 ⵎⵍⵢⵓⵏ ⵎⵉⵜⵔⵓ3 ⴽⵓ ⴰⵙⴳⴳⵯⴰⵙ. ⵙ ⵓⵢⵏⵏⵉ, ⵉⵙⵎⵎⵜⵔ ⵓⵙⵇⵇⵉⵎ 
ⴰⴷ ⵉⵜⵜⵓⵙⵉⵍⵉ ⵓⵙⵏⵢⵓⴷⴷⵓ ⵉⵜⵜⵓⵙⵉⴷⴼⵉ ⵏ ⵉⵖⴰⵡⴰⵙⵏ ⵉⵏⵡⵏⴰⴹⵏ ⵃⵉⵎⴰ ⴰⴷ ⵢⵉⵍⵉ ⵢⴰⵏ 
ⵓⴼⵔⴰⴳ ⵢⵓⴼⵏ ⵉ ⵡⵓⴳⴳⵓⴳⵏ ⴰⴼⵏⴰ ⵏ ⵓⴱⴰⴹⵅⴰⵅ.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵉⵙⵙⵡⵉ, ⵉⵍⵍⴰ ⵢⴰⵜ ⵜⵓⴳⴳⵓⴳⵜ ⵇⵇⵓⵔⵏ ⴳⵔ ⵡⴰⴽⴰⵍⵏ ⵉⵖⵉⵢⵏ ⴰⴷ ⵙⵡⵏ 
ⵙⴳ ⵡⵓⴳⴳⵓⴳⵏ ⴷ ⵡⴰⵏⵙⵉⵡⵏ ⵏⵏⴰ ⵉⵍⴰⵏ ⵏⵉⵜ ⵉⵜⵜⵓⵎⴰⵡⴰⵏ, ⵉⴷⴷⵖ ⵜⴳⵓⵍⴰ ⵏⵏ ⵜⵓⴳⴳⵓⴳⵜ ⴷⴷⵖ 
ⴰⵙⴳⴳⵯⴰⵙ ⵏ 2018 ⵎⴰ ⵉⵜⵜⴳⴳⴰⵏ 158000 ⵀⵉⴽⵜⴰⵔ. ⴳ ⵓⵙⴰⵜⵉ ⴰⴷ ⵏⵉⵜ, ⵉⵙⵎⵎⵜⵔ ⵓⵙⵇⵇⵉⵎ 
ⴰⴷ ⵜⵜⵓⵚⴽⴰⵏⵜ ⵜⵓⵚⴽⵉⵡⵉⵏ ⵜⵉⵀⵉⴷⵔⵓⵏⴼⵍⴰⵃⵉⵏ ⴳ ⵡⴰⴷⴷⴰⵢ ⵏ ⵡⵓⴳⴳⵓⴳⵏ ⵉⵎⴰⵢⵏⵓⵜ ⴳ ⵜⵉⵣⵉ 
ⵏⵉⵜ ⵏⵏⴰ ⵜⵜⵓⴱⵏⴰⵏ ⵓⴳⴳⵓⴳⵏ ⴰⴷ, ⵓⵍⴰ ⴰⴷ ⵣⵉⵣⵣⵍⵏ ⵜⵓⵚⴽⴰ ⵉⵎⴰⵟⵍⵏ ⵏ ⵜⵓⵚⴽⵉⵡⵉⵏ ⵜⵉⵏⴼⵍⴰⵃⵉⵏ 
ⵙ ⵡⴰⴷⴷⴰⵢ ⵏ ⵡⵓⴳⴳⵓⴳⵏ ⴷⴰ ⵢⴰⴷ ⵉⵍⵍⴰⵏ.

ⴳ ⵓⴳⵎⵎⴰⴹ ⵢⴰⴹⵏ, ⵉⵜⵜⵡⴰⵏⵏⴰⵢ ⵉⵍⴰ ⴰⵎⴰⵏ ⵉⵔⵏⵎⵢⴰⵔⵏ ⵓⵔ ⴷⴰ ⵜⴻⵜⵜⴳⵏⵙⴰⵙ ⴰⴱⵍⴰ ⵢⴰⵏ ⵓⵙⵜⴰⵍ 
ⵉⴷⵔⵓⵙⵏ ⴱⴰⵀⵔⴰ ⵉⴳⴰ 0,9 % ⵏ ⵜⵊⵓⵎⵎⴰ ⵏ ⵉⵙⵓⴳⴰⵎ ⵏ ⵡⴰⵎⴰⵏ ⵏ ⵜⵣⵉⵢⵢⴰⵜⵉⵏ. ⵙ ⵎⴰⵏⴰⵢⴰ, 
ⵉⵅⵚⵚⴰ ⴰⴷ ⵉⵜⵜⵓⵙⴱⵖⵙ ⵉ ⵓⴼⵙⵙⴰⵢ ⵏ ⵡⴰⵍⴰⵙ ⵏ ⵓⵙⵙⵅⴷⵎ ⵏ ⵡⴰⵎⴰⵏ ⵔⴽⴰⵏⵉⵏ ⴷ ⵓⵙⵎⵓⵏ ⵏ 
ⵡⴰⵎⴰⵏ ⵏ ⵓⵏⵥⴰⵕ ⴷ ⵓⵙⵏⵓⵍⴼⵓ ⵏ ⵡⴰⵎⵎⴰⵙⵏ ⵏ ⵓⵙⵉⵣⴷⵉⴳ ⵏ ⵡⴰⵎⴰⵏ.

ⵎⴽⵍⵍⵉ ⵉⵜⵜⵓⵙⵙⴰⵏ ⵢⵉⴳⵔ ⵏ ⵡⴰⵎⴰⵏ ⵙ ⵜⵓⴳⵜ ⵏ ⵉⵎⴽⵛⴰⵎⵏ ⵙⴳ ⵉⴳⵔ ⴰⴳⴷⵓⴷⴰⵏ ⴷ ⵢⵉⴳⵔ 
ⵓⵙⵍⵉⴳ. ⵓⴽⴰⵏ ⴰⵔ ⵜⵜⵉⵍⵉⵏⵜ ⴽⵉⴳⴰⵏ ⵏ ⵜⴼⵉⵛⴰⵢ ⴳ ⵓⴱⵔⵉⴷ ⵏ ⵓⵙⵎⵙⴰⵙⴰ ⴷ ⵓⵙⵎⵎⵣⴷⵉ ⴳⵔ 
ⵡⴰⵙⵙⴰⵔⵏ ⵉⵎⵏⵏⴰⵡⵏ. ⵍⵓⵎⵏ ⵍⵍⵉⴳ ⵓⵔ ⵙⵡⵡⵓⵔⵉⵏ ⵡⴰⵍⵍⴰⵍⵏ ⵉⴷⵙⵍⴰⵏⵏ ⵏ ⵓⵙⵎⵏⵉⴷ ⴷ ⵓⵣⴷⴰⵢ 
ⴰⵎ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵡⴰⵎⴰⵏ ⴷ ⵓⵏⵣⵡⵉ (ⵣⴳ 2001) ⴷ ⵜⵙⵇⵇⵉⵎⵉⵏ ⵜⵉⵙⴳⴰⵡⴰⵏⵉⵏ ⵏ 
ⵡⴰⵎⴰⵏ (ⵣⴳ 1995) ⴷ ⵉⵙⵇⵇⵉⵎⵏ ⵏ ⵉⵎⴷⵡⴰⵏ (2016), ⵔⵏⵓ ⴰⵙ ⵓⵔ ⵉⵍⵍⵉ ⵢⴰⵏ ⵓⵖⴰⵡⴰⵙ ⵏ 
ⵓⵎⵍⴰⵏ ⵉⵏⴰⵎⵓⵔⵏ ⵅⴼ ⵡⴰⵎⴰⵏ. ⵖⴰⵢⴰⵏⵏ ⴰⴼ ⵉⵙⵎⵎⵜⵔ ⵓⵙⵇⵇⵉⵎ ⴰⴷ ⵢⵉⵍⵉ ⵓⵙⵎⵀⵍ ⴷ ⵓⵙⴷⵓⵙ  
ⵏ ⵜⵉⵍⴰⵍⵜ ⵏ ⵉⵏⴳⵔⴰⵡⵏ ⵏ ⵉⵎⵛⵉⵡⴰⵕ ⴷ ⵓⵣⴷⴰⵢ ⴷ ⵓⵙⵎⵏⵉⴷ ⴰⵙⵜⵔⴰⵜⵉⵊⵉ ⴳ ⵓⵙⵡⵉⵔ 
ⴰⵏⴰⵎⵓⵔ, ⴰⵙⴳⴰⵡⴰⵏ ⴷ ⵓⴷⵖⵔⵉ, ⴰⴷ ⵉⵃⴰⵕⵕⵓ ⵓⵙⵖⵏⵓ ⴰⵎⵉⵔⴰⵏ ⵉⵇⵇⵏⴻⵏ ⵖⴰⵔ ⵓⵏⴳⵔⴰⵡ ⵏ 
ⵓⵎⵍⴰⵏ ⵉⵜⵜⵓⵙⵉⴷⴼⵏ ⵅⴼ ⵡⴰⵎⴰⵏ.

ⵎⵇⵇⴰⵔ ⵉⵙⵙⴱⵖⴰⵙ ⵓⵙⴰⵜⵉ ⴰⵎⵔⵙⴰⵍ ⴰⴷ ⵜⵜⵡⴰⴳⴳⵏ ⵉⵎⴰⵙⵙⵏ ⵏ ⵜⵖⵓⵏⵉ ⴷ ⵓⵏⵎⵉⵔⴰⴳ ⴳⵔ 
ⵢⵉⴳⵔⴰⵏ ⵏ ⵡⴰⵎⴰⵏ ⴷ ⵜⵥⴹⵕⵜ ⴷ ⵜⴼⵍⵍⴰⵃⵜ, ⴰⵙⵏⵢⵓⴷⴷⵓ ⵏ ⵉⴼⵔⴷⵉⵙⵏ ⴰⴷ ⵙ ⴽⵕⴰⴹ ⵙⵓⵍ 
ⴷⴰ ⵜⵜⵓⵙⴽⵔⴰ ⵙ ⵢⴰⵏ ⵓⵏⵍⵍⵉ ⵉⵇⵇⵏⴻⵏ ⵊⴰⵊ ⵏ ⴽⵓ ⵢⵉⴳⵔ, ⴳ ⵡⴰⵙⵓ ⴰⴷ ⵉⵜⵜⵡⴰⴳⴳ ⵙ ⵓⵏⵍⵍⵉ 
ⵏ ⵓⵎⵢⴰⴷⴰⴼ ⵏ ⵓⵣⵓⵏⵏ ⵉⵎⵓⵔⴰⵏⵏ ⴷ ⵓⵣⴷⴰⵢ ⵊⴰⵔⴰⵙⵏ. ⴷⴰ ⵉⵜⵜⴰⵏⵏⴰⵢ ⵓⵙⵇⵇⵉⵎ ⵎⴰⵙ ⴱⴰⵀⵔⴰ 
ⴷⵔⵓⵙⵏⵜ ⵜⵙⵏⵜⴰⵢ ⵏⵏⴰ ⵉⵜⵜⵓⵙⴽⴰⵔ ⴼ ⵜⵏⴰⵎⵉⵜ ⵅⴼ ⵓⵙⵓⵔⵙ ⴰⴷ. ⵎⴽⵍⵍⵉ ⵜ ⵏⵥⵕⵕⴰ ⴳ 
ⵓⵎⴰⵟⵍ ⵏ ⵓⵙⵉⴷⴼ ⵏ ⵜⵓⵙⵓⵔⵉⵏ ⵏ ⵜⵡⴰⵏⵏⴰⴹⵜ ⴳ ⵉⵙⵖⵏⴰ ⴷ ⵉⵖⴰⵡⴰⵙⵏ ⵉⴳⴷⵓⴷⴰⵏⵏ, ⵏⵖ ⴷ ⴰⵍⴰⵢ 
ⵉⵥⴹⴰⵢⵏ ⵏ ⵜⵡⵓⵔⵉⵡⵉⵏ ⵉⵣⴷⵉⵏ ⴷ ⵜⴷⵎⴰⵙⴰ ⵜⴰⵡⵔⴻⵔⵔⴰⵢⵜ. ⵅⴼ ⵓⵢⵏⵏⵉ, ⵉⵙⵎⵎⵜⵔ ⵓⵙⵇⵇⵉⵎ 
ⴰⴷ ⵉⵜⵜⵉⵙⵉⵍⵉ ⵉ ⵓⵎⵎⵙⵎⴰⴷ ⴳⵔ ⵉⴼⵔⴷⵉⵙⵏ ⵏ ⵓⵎⴽⵕⴰⴹ ⵏ ⵡⴰⵎⴰⵏ “ⴰⵎⴰⵏ- ⵜⴰⵥⴹⵕⵜ - 
ⵜⴰⴼⵍⵍⴰⵃⵜ” ⵙ ⵜⵎⴰⵎⴽⵜ ⵍⵍⵉ ⵔⴰⴷ ⵉⵙⵎⵉⵇⵇⵉⵔ ⵉⴳⵔⴰⵏ ⵙ ⴽⵕⴰⴹ ⴷ ⵓⵎⵙⵉⴷⴰⴼ ⵏⵏⵙⵏ 
ⴰⵎⵓⵔⴰⵏ ⴷ ⵓⵎⵙⴰⵙⴰ ⴳⵔ ⵜⵙⵜⵔⴰⵜⵉⵊⵉⵢⵉⵏ ⵏⵏⵙⵏⵜ.

ⵎⵏⵉⴷ ⵏ ⵓⵛⵛⵉⵍⵏ ⴰⴷ ⵉⵜⵜⵓⵣⵎⵎⵉⵎⵏ ⴳ ⵓⵙⵡⵉⵔ ⵏ ⵓⵙⵥⵕⴼ, ⴷ ⵎⴽ ⵏⴰⵏⵏⴰⵢ ⴰⴽⵙⵙⵉⵙ ⵏ ⵓⵟⵟⵓⵏ 
ⵏ ⵓⵎⵙⴰⵙⴰⵜⵏ ⵉⵜⵜⵓⵙⴳⵎⴹⵏ ⴳⵔ ⵉⴳⵔ ⴰⴳⴷⵓⴷⴰⵏ ⴷ ⵢⵉⴳⵔ ⵓⵙⵍⵉⴳ, ⵉⵇⵇⴰⵏ ⴷ ⴰⴷ ⵏⵙⵙⵉⵍⵉ 
ⵢⴰⵜ ⵜⴷⵔⴰⵡⵜ ⵉⴷⴰⴷⴷⵜⵏ ⴳⵔ ⵢⵉⴳⵔⴰⵏ ⴰⴷ ⵙ ⵙⵉⵏ. ⴳ ⵜⴰⵎⴰ ⵏ ⵓⵢⴰ, ⴰⴷ ⵜⵜⵓⵙⵙⴰⵏⵏ ⵉⵍⵉⵣⴰⵜⵏ 
ⴷ ⵉⵙⵉⵣⵡⵉⵔⵏ ⴷ ⵓⴱⴷⴷⵉ ⵎⵏⵉⴷ ⵏ ⵉⵏⴰⵥⴰⵕⵏ ⵉⵇⵇⵏⴻⵏ ⵖⴰⵔ ⵜⵓⴷⴷⵙⴰ ⴷ ⵓⵙⵥⵕⴼ ⴷ ⵛⴰⵍⴰ 
ⴷ ⵜⵎⵓⵣⴰⵢⵜ ⴷ ⵓⵙⵏⴼⵍⵓⵍ.

ⴳ ⵓⵙⴰⵜⴰⵍ ⴰⴷ ⵏⵉⵜ, ⵓⵔ ⵙⵓⵍ ⵚⵍⵃⵏ ⵉⵖⴰⵡⴰⵙⵏ ⵏ ⵜⴼⴰⵜⵓⵔⵜ ⵍⵍⴰⵏⵉⵏ ⴷⵖ ⵉ ⵓⵙⵡⵓⴷⴷⵓ 
ⵉⵖⵥⴰⵏⵏ ⵏ ⵉⵙⵓⴳⴰⵎ ⵏ ⵡⴰⵎⴰⵏ, ⵎⴰⵍⴰ ⵏⵙⵙⵏ ⵉⵍⴰ ⴰⵙⵥⵕⴼ ⵏ ⵢⵉⴳⵔ ⵏ ⵡⴰⵎⴰⵏ ⵉⵣⴷⵉ ⴱⴰⵀⵔⴰ 
ⴰⴽⴷ ⵓⵖⴰⵡⴰⵙ ⵏ ⵜⴼⴰⵜⵓⵔⵜ. ⴰⵢⵏⵏⴰⵖ ⴰⴼ ⵉⵙⵎⵎⵜⵔ ⵓⵙⵇⵇⵉⵎ ⴰⴷ ⵜⴻⵜⵜⵡⴰⴳ ⵢⴰⵜ ⵜⵣⵔⴰⵡⵜ 

ⵅⴼ ⵓⵡⵜⵜⴰⵙ ⵉ ⴷ ⵢⵓⵙⴰⵏ, ⴷ, ⵎⴽ ⵜ ⵉ ⵜⴽⵯⵎⴰ ⵜⵉⵣⵉ, ⴰⴷ ⵉⵜⵜⵢⴰⵍⵙ ⵓⵣⵣⵔⴰⵢ ⵅⴼ ⵓⵖⴰⵡⴰⵙ 
ⵏ ⵜⴼⴰⵜⵓⵔⵜ ⵏ ⵡⴰⵎⴰⵏ ⴷ ⵓⵙⵉⵣⴷⵉⴳ, ⵙ ⵓⵕⴰⵄⴰ ⵏ ⵡⴰⴷⴷⴰⴷ ⴰⵏⴰⵎⵓⵏ ⵏ ⵎⵉⴷⴷⵏ ⵉⵍⵍⴰⵏ ⴳ 
ⵓⵙⵓⵔⵙ ⵉⵔⵛⴰⵏ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⴰⵙⵎⵉⵍ ⵡⵉⵙ ⴽⴽⴽⵓⵥ ⵏ ⵉⵏⴰⵥⴰⵕⵏ ⵉⵣⴷⵉ ⴷ ⵓⵙⵏⵡⵓⴷⴷⵓ ⵉⵕⵡⴰⵏ ⵏ ⵉⵙⵖⵏⴰ ⵉⴳⴷⵓⴷⴰⵏⵏ 
ⵉⵜⵜⵡⴰⴳⴳⵏ ⴳ ⵜⵙⴳⴳⵯⵉⵏ ⵏ ⵜⴳⵍⴷⵉⵏ. ⴰⵎⵓⵅ ⵜⵙⵙⵏⵎ, ⵉⴷⵖⴰⵔⵏ ⵏ ⵜⵎⵓⵔⵜ ⴳⴳⴰⵏ ⵢⴰⵏ ⵉⴼⵙ ⵎⴰ ⴳ 
ⵜⵖⵎⵎⵢ ⵜⴷⵉⵏⴰⵎⵉⵜ ⵏ ⵜⴳⵎⵉ, ⴳⵉⵏ ⵢⴰⵏ ⵓⵙⴰⵢⵔⵓⵔ ⵏⵏⴰ ⵙ ⵉⵅⵚⵚⴰ ⴰⴷ ⵉⵜⵜⵡⴰⵙⵓⵜⴳ ⵃⵎⴰ ⴰⴷ 
ⴷⵉⴳⵙ ⵜⵉⵍⵉ ⵜⵓⴷⵔⵜ ⵉ ⴷ ⵢⵓⵙⴰⵏ ⵉ ⵉⵏⵎⵓⵔⴰⵏ, ⵢⴰⵡⵉⴷ ⵉⵙⵙⴰⵔⵓⵜ, ⴷ ⴰⴷ ⵏⵎⵎⴰ ⴰⴷ ⴰⴱⴷⴰ 
ⵉⵇⵇⵉⵎ. ⵙ ⵓⵢⵏⵏⵉ, ⴳⴳⵉⵏ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ ⵢⴰⵜ ⵜⵙⵎⵉⴳⵍⵜ ⵜⴰⵙⴳⵓⵎⴰⵏⵜ ⵅⴼ 
ⵓⵙⵡⵓⴷⴷⵓ ⵏ ⵉⵙⵖⵏⴰ ⵉⴳⴷⵓⴷⴰⵏⵏ ⴳ ⵜⵙⴳⴳⵯⵉⵏ ⵏ ⵜⴳⵍⴷⵉⵜ. ⵙⵍⴰⵡⴰⵏ ⴰⴽⴽⵯ ⵜⵉⵏⵏⵉ ⵎⴰⵏⵉ ⵍⵍⴰⵏⵜ 
ⵜⵎⵓⴽⵔⴰⵙ ⵏ ⵓⵣⵣⴳⵉⵔ ⵏⵖ ⴷ ⵏ ⵓⵙⵖⵍⵍⴰ. ⵉⴳ ⵍⵃⴰⵍ ⵉⵙⵖⵏⴰ ⵏⵏⴰ ⵉⵍⴰⵏ ⵢⴰⵏ ⵡⵓⴷⵎ ⴰⴷⴰⵎⵙⴰⵏ 
ⵏⵖ ⴰⵏⴰⵎⵓⵏ.

ⵜⴻⵜⵜⵡⴰⴳⴳ ⵜⵙⵎⵉⴳⵍⵜ ⴰ ⴳ ⵙⵏⴰⵜ ⵜⴼⴽⵉⵡⵉⵏ. ⵜⴰⵎⵣⵡⴰⵔⵓⵜ ⵜⵀⵉⵢⵢⴰ ⴳ ⵓⵙⴳⴳⵯⴰⵙ ⵏ 
2020, ⵜⵓⵎⴰ ⵢⴰⵏ ⵓⴼⵔⵔⴷ ⵏ ⵉⵙⵖⵏⴰ ⵏⵏⴰ ⴳ ⵍⵍⴰⵏⵜ ⵜⵎⵓⴽⵔⵉⵙⵉⵏ, ⴷ ⵓⵙⵓⵜⴳ ⵏ ⵜⵅⵓⵜⵔⴰ ⵏⵏⵙⵏⵜ 
ⴷ ⵜⵓⵎⴰⵙⵜ ⵏⵏⵙⵏⵜ ⴷ ⵉⵙⵔⴰⴳⵏ ⵏⵏⵙⵏⵜ; ⵜⵉⵙ ⵙⵏⴰⵜ ⵜⴽⴽⴰ ⴰⵔ ⵜⴰⴳⴰⵔⴰ ⵏ ⴰⴱⵔⵉⵍ 2021, 
ⵜⴻⵜⵜⵓⵥⵍⴰⵢ ⴱⴰⵀⵔⴰ ⵉ ⵓⵙⵉⵙⵙⴼⵉⵡ ⵅⴼ ⵉⴹⵉⵕ ⵏ ⵜⵙⵎⵉⴳⵍⵜ ⵏ ⵓⵙⵍⴳⵎ.

ⴰⴼⵍⵍⴰ ⵏ ⵡⴰⵡⴰⵍ, ⵜⵓⴼⴰ ⵏⵏ ⵜⵙⵎⵉⴳⵍⵜ ⴰⴷ ⵜⴰⵙⴳⵓⵎⴰⵏⵜ ⴳ ⵓⵏⴳⴳⴰⵔ ⵉⵍⴰ ⴰⵙⵡⵓⴷⴷⵓ ⵏ ⵉⵙⵖⵏⴰ 
ⵉⴳⴷⵓⴷⴰⵏⵏ ⴷⵉⴳⵙ, ⴳ ⵜⵓⴳⴳⵜ ⵏ ⵜⵉⴽⴽⴰⵍ, ⴰⵟⵟⴰⵚ ⵏ ⵉⴽⵔⵉⵜⵏ, ⴰⵢⵍⵍⵉ ⴷ ⵢⵉⵡⵉⵏ ⴽⵉⴳⴰⵏ ⵏ 
ⵜⴼⵉⵛⴰⵢ ⴳ ⵓⵣⵣⴳⵉⵔ ⵏⵖ ⴷ ⴰⵙⵖⵍⵍⴰ, ⵉⵕⵥ ⴳ ⵜⵉⵕⵡⵉ ⵏⵏⵙ ⴷ ⵜⵢⴰⴼⵓⵜ ⵏⵏⵙ, ⴰⵢⵍⵍⵉ ⴷ 
ⵢⵉⵡⵉⵏ ⴰⵍⵍⵉⴳ ⵓⵔ ⴷⵉⴳⵙ ⴱⴰⵀⵔⴰ ⵉⵙⴼⴰⵢⴷ ⵓⵏⵎⵓⵔⵉ ⵏⵖ ⴰⵎⵙⵙⴰⵔⵓ.

ⵉⵡⵙⵏⵜ ⵜⵏⵓⵟⵟⴰⴼ ⵏ ⵜⵙⵎⵉⴳⵍⵜ ⴰⴷ ⵜⴰⵙⴳⵓⵎⴰⵏⵜ ⵓⵍⴰ ⵉⵙⵓⴼⵓⵖⵏ ⵏⵏⵙ ⴳ ⵜⵡⴰⴼⵉⵜ ⵏ ⵉⴼⵙⵙⴰⵢⵏ 
ⵉ ⴽⵉⴳⴰⵏ ⵏ ⵉⵙⵖⵏⴰ ⵏⵏⴰ ⵅⴼ ⵏⵏ ⵏⴱⴷⴷ, ⴰⵢⵍⵍⵉ ⵢⵓⴷⵊⴰⵏ ⵉⵎⴰⴷⵔⴰⵡⵏ ⵉⵏⵜⴰⵢⵏ ⴰⴷ ⵏⵡⵉⵊⵉⴱⵏ ⵙ 
ⵜⵖⴰⵔⴰⵙⵜ ⵜⵓⵎⵏⵉⴳⵜ ⴰⴽⴷ ⵜⵏⵓⵟⵟⴰⴼ ⵏ ⵜⵙⵎⵉⴳⵍⵜ ⴰⴷ. ⵙ ⵉⵎⴽⵉⵏⵏⴰⵖ, ⴰⵔ ⵜⴰⴳⴰⵔⴰ ⵏ 2020, 
ⵉⴽⵔⵉ ⵓⵟⵟⵓⵏ ⵏ ⵉⵙⵖⵏⴰ ⵏⵏⴰ ⵉⵎⴰⵜⵍⵏ ⴱⴰⵀⵔⴰ, ⵍⵍⵉⴳ ⵓⴼⴰⵏ 1147 ⵏ ⵓⵙⵖⵏⵓ ⵙⴳ 2635 ⴰⴷ 
ⵣⵔⵉⵏ, ⴼⵉⵔ ⵏ ⴽⴽⵓⵥ ⵉⵢⵉⵔⵏ ⴷⴰⵢ, ⵜⵓⴽⵎⴰⵔ ⵉ ⴷⵉ ⵜⵓⵖⴰ ⵍⵍⴰⵏ. ⵢⵉⵡⴹ ⵡⴰⵜⵉⴳ ⴰⵊⵓⵎⵎⴰⵏ ⵏ 

ⵉⵙⵖⵏⴰ ⵏⵏⴰ ⵉⵜⵜⵓⵙⴰⵏⵓⵏⵏ ⵎⴰ ⵉⵜⵜⴳⴳⴰⵏ 8,8 ⵎⵍⵢⴰⵔ ⵏ ⴷⵔⵀⵎ, ⵜⵜⵓⴼⴽⴰⵏ ⵙ ⵜⵉⴷⵜ, ⵎⴰ ⵉⵜⴳⴳⴰⵏ 
46 % ⵏ ⵡⴰⵜⵉⴳ ⴰⵎⴰⵜⴰⵢ ⵏ ⴽⵓⵍⵍⵓ ⵉⵙⵖⵏⴰ ⴰⴷ.

ⴰⴷ ⴷ ⵏⵙⵙⴽⵜⵉ ⵎⴰⵙ ⴷ ⵜⵓⴽⵎⴰⵔ ⴰⴷ ⵇⵇⵉⵎⴰⵏⵜ ⵙⵓⵍ ⵢⴰⵜ ⵜⵉⵣⵉ ⵉⵖⵣⵣⵉⴼⵏ, ⵜⵓⵜⵉ ⵉⵜⵙⵏ 
ⵜⵉⴽⴽⴰⵍ ⵎⵔⴰⵡ ⵏ ⵉⵙⴳⴳⵯⴰⵙⵏ, ⴳ ⵜⵏⵎⵎⴰⵙⵜ ⵓⴳⴳⴰⵔ ⵏ ⵙⵎⵎⵓⵙ ⵉⵙⴳⴳⵯⴰⵙⵏ ⵙ ⵓⵙⵔⴰⴳ ⵏ 
ⴽⵔⴰ ⵏ ⵉⴱⵣⵣⵉⵣⵏ ⵣⵓⵏ ⴷ ⴰⵙⵖⵍⵍⴰ ⵏ ⵜⵉⴳⴳⵉⵜⵉⵏ ⵙ ⵓⵙⵜⴰⵍ ⵏ 48 % ⵏⵖ ⴷ ⴳ ⵓⵙⵡⵉⵔ ⵏ 
ⵓⵙⵖⵉⵡⵙ ⵙ ⵓⵙⵜⴰⵍ ⵏ 23 % ⵏⵖ ⴷ ⴳ ⵜⵉⵣⵉ ⵏ ⵓⵣⵣⴳⵉⵔ ⵏ ⵜⵡⵓⵔⵉⵡⵡⵉⵏ ⵙ ⵓⵙⵜⴰⵍ ⵏ 29 %.

ⵖⵉⵢⵏ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ ⴰⴷ ⵎⴰⵜⵔⵏ ⵙ ⵜⵙⴷⴷⵉ ⵉⵙⵔⴰⴳⵏ ⵎⵇⵇⵓⵕⵏⵉⵏ ⵏ ⵓⵄⵟⵟⵕ 
ⵉⵇⵇⵏⴻⵏ ⵖⴰⵔ ⵜⴼⵔⴽⴰ ⵏ ⵓⵙⵖⵉⵡⵙ ⵏ ⵉⵙⵖⵏⴰ, ⴰⴷ ⵜⵏ ⵏⵙⵎⵓⵏ ⴳ ⵜⵉⵔⵛⵉ ⵏ ⵜⵣⵔⴰⵡⵉⵏ ⵜⵉⵜⵉⵇⵏⵉⵢⵉⵏ 
ⴷ ⵜⵉⵥⵕⴼⴰⵏⵉⵏ ⴷ ⵜⵣⵔⴰⵡⵉⵏ ⵏ ⵜⵉⵕⵡⵉ, ⴷ ⵡⴰⵔ ⴰⵙⵎⴰⴳⵉ ⵏ ⵜⵓⵖⵓⵏⵉⵏ ⵏ ⵉⵎⴰⴷⵔⴰⵡⵏ ⴰⴷ ⵏⵖ 
ⴷ ⵡⴰⵔ ⴰⵣⵎⵎⵉⵎ ⵏⵏⵙⵏⵜ ⴳ ⵉⵎⵙⴰⵙⴰⵜⵏ ⵏ ⵜⴷⵔⴰⵡⵜ, ⵔⵏⵓ ⴰⵙ ⵡⴰⵔ ⴰⴼⵔⵔⵓ ⵏ ⵉⵙⴷⴷⵓⵜⵏ 
ⵉⴼⵔⴽⴰⵏⵏ ⵏⵏⴰ ⵉⵙⴷⵍⵏ ⵉⵙⵖⵏⴰ ⵉⴳⴷⵓⴷⴰⵏⵏ ⵏⵖ ⴷ ⴰⵙⵜⴰⵢ ⵏ ⵡⴰⵏⵙⵉⵡⵏ ⵏⵏⴰ ⵓⵔ ⴷ ⵢⵓⵙⵉⵏ ⵏⵖ ⴷ 
ⵓⵔ ⵖⵉⴼⵙⵏ ⵉⵜⵜⵓⵙⵎⵙⴰⵙⴰ.

ⵉⵎⵎⴰ ⵜⴰⴼⵔⴽⴰ ⵏ ⵓⵙⴽⴰⵔ ⵏ ⵜⵡⵓⵔⵉⵡⵉⵏ, ⵉⵙⵔⴰⴳⵏ ⵏⵏⵙ ⴳⴰⵏ ⵜⵏ ⵍⵍⵉⴳ ⵓⵔ ⵙⵙⵓⴼⵉⵏ 
ⵉⵎⴰⴷⵔⴰⵡⵏ ⵏ ⵓⵙⵖⵏⵓ ⵜⵓⵖⵓⵏⵉⵏ ⵏⵏⵙⵏ ⵏ ⵓⵎⵙⴰⵙⴰ, ⴰⵢⵍⵍⵉ ⵉⵙⵎⴰⵟⵍⵏ ⴱⴰⵀⵔⴰ ⴰⵣⵣⴳⵉⵔ ⵏ 
ⵉⵙⵖⵏⴰ, ⴰⵍⵍⵉⴳ ⵜⵏ ⴰⴽⴽⵯ ⴼⵍⵏ ⴽⵔⴰ ⵏ ⵜⵉⴽⴽⴰⵍ. ⴷ ⵡⴰⵔ ⴰⵛⴰⵢⴼ ⵅⴼ ⵜⵡⵓⵔⵉⵡⵉⵏ, ⵉⴳ ⵡⴰⵔ 
ⴰⴹⴼⴰⵕ ⵏⵏⵙⵏⵜ ⴷ ⵜⴰⵔ ⵜⴰⴳⵓⵎⵜ ⵏ ⵡⴰⴹⴰⴼ ⵅⴼ ⵓⵖⵓⴷⵓ ⵏⵏⵙⵏ ⵉⵙⵔⴰⴳⵏ ⵏⵏⵉⴹⵏ ⵎⵇⵇⵓⵕⵏⵉⵏ ⵏⵏⴰ 
ⴷ ⵉⵙⴳⴳⵯⵔⴰⵏ ⵜⵓⴽⵎⴰⵔ ⵏ ⵓⵙⵡⵓⴷⴷⵓ ⵏ ⵉⵙⵖⵏⴰ ⵉⵣⴷⵉⵏ.

ⵉⵎⵎⴰ ⵉⵙⵔⴰⴳⵏ ⵏⵏ ⵉⵙⴱⵉⴷⴷⵏ ⴰⵙⵖⵍⵍⴰ ⵏ ⵜⵓⴳⵜ ⵏ ⵉⵙⵖⵏⴰ ⵏⵖ ⴷ ⴰⵙⵖⵍⵍⴰ ⵏⵏⵙⵏ ⵙ ⵜⵖⴰⵔⴰⵙⵜ 
ⵓⵔ ⴷ ⵢⵓⵙⵉⵏ ⴷ ⵓⵔ ⵢⵓⴷⴷⵙⵏ, ⵣⴷⵉⵏ ⴷ ⵡⴰⵔ ⴰⵙⵓⵊⴷ ⵏ ⵉⵙⵓⴳⴰⵏ ⵉⵏⴼⴳⴰⵏⵏ ⴷ ⵉⵎⴰⵡⴰⵜⵏ 
ⵉⵛⵛⵉⵍⵏ ⵏⵖ ⴷ ⵜⴰⵔ ⵜⴰⴳⵓⵎⵜ ⵏⵏⵙⵏ ⵍⵍⵉⴳ ⵓⵔ ⵜⵍⵍⵉ ⵢⴰⵜ ⵜⵉⴷⵎⵉ ⵉⵜⵜⵡⴰⵙⵉⴷⴼⵏ ⴷ ⵢⵓⵎⴰⵏ ⵉ 
ⵉⵙⵖⵏⴰ ⴳ ⵜⵉⵣⵉ ⵏ ⵓⵃⵉⵢⵢⵍ ⵏⵏⵙⵏ.

ⴰⴼⴰⴷ ⴰⴷ ⵢⴰⵡⵙ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⴳ ⵜⵡⴰⴼⵉⵜ ⵏ ⵉⴼⵙⵙⴰⵢⵏ ⵉ ⵉⵙⵖⵏⴰ ⵏⵏⴰ ⵉⵙⵓⵍⵏ 
ⴷⴰ ⵜⵜⵓⴽⵎⴰⵔⵏ ⴳ ⵓⵣⵣⴳⵉⵔ ⵏⵖ ⴷ ⴰⵙⵖⵍⵍⴰ, ⵉⵙⵎⵎⵜⵔ ⵙⵍⴰⵡⴰⵏ ⴰⴽⴽⵯ ⴰⴷ ⵜⴻⵜⵜⵓⵙⴽⴰⵔ 
ⵢⴰⵜ ⵜⵙⵇⵇⵉⵎⵜ ⵜⴰⵏⵎⵏⴰⴹⵜ ⵏⵏⴰ ⵔⴰⴷ ⵜⵜ ⵢⴰⵡⵉ ⴳ ⴳ ⵓⵣⴳⴳⵉ ⴷ ⵓⴹⴼⴰⵕ ⵢⵓⵙⵙⵏ ⵏ ⵉⵙⵖⵏⴰ ⴰⴷ, 
ⵜⴰⵡⵣ ⵅⴼ ⵓⵣⵣⴳⵉⵔ ⵏⵏⵙⵏ, ⴷ ⵎⴽ ⵜ ⵉⴷ ⵉⴽⵯⵎⴰ ⵍⵃⴰⵍ, ⴰⴷ ⴷⵉⵖ ⵜⴰⵍⵙ ⴰⵙⵎⵎⴰⵇⵇⵍ ⵏⵏⵙ ⴼ 
ⵓⵣⵓⵏⵏ ⵏ ⵓⵥⵍⴰⵢ ⵏⵏⵙⵏ ⴷ ⵓⵙⵖⵍⵍⴰ ⵏⵏⵙⵏ. 

ⵉⵎⵎⴰ ⵉⵙⵖⵏⴰ ⵏⵏⴰ ⵉⵜⵜⵢⴰⵎⵍⵏ ⴰⴷ ⵜⵜⵡⴰⴳⴳⵏ ⵙ ⵢⵉⵎⴰⵍ, ⵉⵜⵜⵔ ⵓⵙⵇⵇⵉⵎ ⵙ ⵓⵏⴼⵉⵍ ⴰⴷ 
ⵜⴻⵜⵜⵢⴰⵔⵔ ⵜⴰⵢⵏⵉⵜ ⴰⵟⵟⴰⵚ ⵖⵔ ⵓⵙⵏⵖⴷ ⴷ ⵓⴼⴰⵡ ⵅⵎⵉ ⵜⴻⵜⵜⵉⵍⵉ ⵜⵣⵔⴰⵡⵜ ⵏ ⵡⴰⵙⵙⴰⵔⵏ, 
ⴷ ⵓⵙⴷⴷⵉⴷ ⵙⴳ ⵜⵎⵙⵉⵙⵜ ⵏ ⵉⵎⵔⵙⵉ ⵏ ⵉⵙⵖⵏⴰ ⵉⵜⵜⵓⵙⵖⵉⵡⵙⵏ ⴷ ⵉⵡⵜⵜⴰⵙⵏ ⵏⵏⵙ ⴰⴽⴷ 
ⵉⵙⵎⵏⵉⴷⵏ ⵉⵡⵏⴰⵖⵏ ⴷ ⵉⵖⴰⵡⴰⵙⵏ ⴳ ⵓⵖⵣⴷⵙⵉ ⴰⵏⵎⵏⴰⴹ ⴷ ⵓⵏⴰⵎⵓⵔ. ⵎⴽⵍⵍⵉ ⴷ ⵉⵇⵇⴰⵏ 
ⴰⴷ ⵜⵜⵡⴰⴳⵏ ⴷⴰⵜ ⵉⵎⵛⴰⵡⴰⵕⵏ ⴷ ⵓⵣⴷⴰⵢ ⴷ ⵓⴹⴰⴽⴰⵍ ⵏ ⵜⵎⵍⵉⵍⵉⵜ ⴷ ⵓⵙⴷⵔⵓ ⵏ ⵎⴰⵕⵕⴰ 
ⵉⵎⴰⴽⵛⴰⵎⵏ ⵢⴰⵍⵍⴼⵓⵙⵏ, ⵙⵍⴰⵡⴰⵏ ⴰⴽⴽⵯ ⵉⴳⵔⴰⵏ ⵉⵏⵖⵍⴰⴼⵏ ⴷ ⵉⵙⵎⵉⵍⵏ ⵙⴼⴰⵢⴷⵏⵉⵏ, ⴰⵢⴰⴷ 
ⴷⴰⵜ ⴰⴷ ⵜⴻⵜⵜⵔⵙ ⵜⴷⵎⵉ ⵜⴰⵎⵣⵡⴰⵔⵓⵜ ⵏ ⵓⵙⵖⵏⵓ. ⴰⵎⵓⵅ ⵉⵜⵜⵔ ⵓⵙⵇⵇⵉⵎ ⴰⴷ ⵜⵜⵓⵙⵓⵊⴰⴷⵏ 
ⵉⴽⴰⵍⵉⵡⵏ ⵍⵍⴰⵏⵉⵏ ⴳ ⵡⴰⴷⴷⴰⴷ ⵓⵙⵍⵉⴳ ⵉⵣⴷⴷⵉⴳⵏ, ⵉⴳⴰⵏ ⵉⵎⵙⵉⵙⵉⵢⵏ ⵙ ⵜⵊⵓⵎⵎⴰ ⵏⵏⵙⵏ ⴷ 
ⵡⴰⵜⵉⴳ ⵏⵏⵙⵏ ⴷ ⵓⴷⵖⴰⵔ ⵏⵏⵙⵏ, ⴰⴷ ⴷ ⵢⴰⵙ ⴰⴽⴷ ⵜⴼⵔⴰⵙ ⵏ ⵉⵎⵔⵙⵉ ⴷ ⵡⴰⵏⴰⵡ ⵏ ⵉⵙⵎⵉⵍⵏ ⵏⵏⴰ 
ⵙⴼⴰⵢⴷⵏⵉⵏ, ⵔⵏⵓ ⴰⵙ ⴰⵙⵡⵓⵜⵜⵓ ⵏ ⵓⵣⵓⵔⵜ ⵏ ⵓⵙⵖⵍⵍⴰ ⴷ ⵓⵙⴷⵓⵎ ⵏ ⵓⵙⵖⵏⵓ, ⵙ ⵓⵕⴰⵄⴰ ⵖⵔ 
ⵓⴳⵎⴰⵎ ⴰⵎⴰⵙⴰⵢ ⴷ ⵉⵙⵓⴳⴰⵎ ⵓⵛⵛⵉⵍⵏ ⴷ ⵓⵙⵔⵓⵙ ⵏ ⵉⵏⵎⵎⴰⵍⵏ ⵏ ⵓⴹⴼⴰⵕ ⴷ ⵓⵙⵜⴰⵍ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⵏⵏⵉⴳ ⵏ ⵉⵎⵙⴳⵔⴰ ⵎⵇⵇⵓⵕⵏⵉⵏ ⵍⵍⵉ ⵖⵉⴷ ⴼⵙⵔⵖ, ⵜⴰⵎⵓ ⵜⴰⵏⴰⴹⵜ ⴰⴷ ⵜⵉⵏⵓⵟⵟⴰⴼ ⵏ ⵜⵎⵀⴰⵍⵜ 
ⵏ ⵓⴹⴼⴰⵕ ⵏ ⵓⵣⵣⴳⵉⵔ ⵏ ⵉⵙⵎⵎⵜⵔ ⵉ ⴷ ⵉⴼⴼⵖⵏ ⵣⴳ ⵜⵙⵏⴱⴹⴰⵢ ⵜⵉⵥⵕⴼⴰⵏⵉⵏ ⵉⵇⵇⵏⴻⵏ ⵖⴰⵔ 
ⵉⵏⴳⵔⴰⵡⵏ ⵉⴳⴷⵓⴷⴰⵏⵏ ⵉⵏⵜⴰⵢⵏ, ⴰⵢⵍⵍⵉ ⵉⵎⵎⴰⵍ ⵓⵙⵜⴰⵍ ⵏ ⵉⵙⵎⵎⵜⵔⵏ ⵏⵏⴰ ⵉⵜⵜⵓⵙⴽⴰⵔⵏ ⵙ 
ⵜⵉⵎⵎⴰⴷ ⵏⵏⵙⵏ ⵏⵖ ⴷ ⵜⵉⵍⵍⵉ ⵙⵓⵍ ⵉⵍⵍⴰⵏ ⴳ ⵓⴱⵔⵉⴷ ⵏ ⵓⵣⵣⴳⵉⵔ, ⵉⴳⴰⵏ 78 %.

ⵎⴽⴷⴰ ⵉⵍⵍⴰ ⴳ ⵜⴰⵏⴰⴹⵜ ⵢⴰⵏ ⵓⵎⵙⴳⵔⴰ ⵅⴼ ⵓⵎⴰⵜⵔ ⵏ ⵉⵎⵉⴹⴰⵏⵏ ⵏ ⵉⵎⵓⵍⵍⵉⵜⵏ ⵉⵙⵔⵜⴰⵏⵏ ⴼ 
ⵜⴰⵡⵙⴰ ⵏ ⵜⴰⵡⵓⵏⴽⵜ ⴳ ⵓⵙⵥⵕⴼ ⵏ ⵉⵎⵣⵉⵣⵣⵍⵏ ⵏ ⵉⵙⵜⴰⵢⵏ ⴳ ⴽⵔⴰ ⵏ ⵉⵣⵎⴰⵣ ⵏ ⵉⵙⵜⴰⵢⵏ, 
ⵓⵍⴰ ⴳ ⵓⴼⵔⵔⵓ ⵏ ⵜⵎⵇⵕⴰⴹ ⵏ ⵓⵙⵡⵓⴷⴷⵓ. ⴳ ⵓⵖⵣⴷⵉⵙ ⴰ, ⵉⵣⵎⵎⵉⵎ ⵓⵙⵇⵇⵉⵎ ⵢⴰⵏ ⵓⵖⵓⴷⵓ 
ⵉⵙⵎⴷⵏ ⴳ ⵜⵙⴽⵔⴰⵡⵜ ⵜⴰⵥⵕⴼⴰⵏⵜ ⴷ ⵜⵎⵙⵉⴹⵏⵜ ⵏ ⵉⵎⵍⵍⵉⵜⵏ, ⵙⵍⴰⵡⴰⵏ ⴰⴽⴽⵯ ⴳ ⵎⴰ ⵉⵥⵍⵉⵏ 
ⵙ ⵜⵉⴽⴽⵉ ⵏ ⵉⵏⵥⴰⵜⵏ ⵅⴼ ⵉⵕⵥⴰⵏ ⵏⵏⵙⵏ ⴷ ⵜⵓⴳⴳⴰ ⵅⴼ ⵜⵉⴷⵜ ⵏ ⵉⵙⵉⴹⵏⵏ ⵏⵏⵙⵏ. ⵉⵜⵜⵓⵎⵎⴰⵏ 
ⵓⵖⵓⴷⵓ ⴰⴷ ⵓⵍⴰ ⵖ ⵍⵍⵉⵖ ⴷ ⵉⵙⵉⵡⵔⵔⵉ ⵓⴱⴰⵢⵏⵓ ⵉⵇⴰⵕⵉⴹⵏ ⵏ ⵡⴰⵏⵏⴰⵍ ⵏⵏⴰ ⵓⵔ ⵉⵜⵜⵓⴽⵍⴰⵍⵏ 
ⵏⵖ ⴷ ⵏⵏⴰ ⵓⵔ ⵉⵜⵜⵓⵙⵅⴷⵉⵎⵏ ⵏⵖ ⴷ ⵏⵏⴰ ⵉⵜⵜⵓⵙⵅⴷⵎⵏ ⵉ ⴽⵔⴰ ⵉⵡⵜⵜⴰⵙⵏ ⵢⴰⴹⵏ ⴱⵍⴰ ⵉⵏⵏⵉ ⵉ 
ⵅⴼ ⵜⵜⵓⴼⴽⴰⵏ. ⵢⵉⵡⴹ ⵏⵏ ⵓⵟⵟⵓⵏ ⵏ ⵉⵇⴰⵕⵉⴹⵏ ⴰⴷ ⵍⵍⵉ ⴷ ⴰⵖⵓⵍⵏⵉⵏ ⵖⵔ ⵓⴱⴰⵢⵏⵓ ⵏ ⵜⴰⵡⵓⵏⴽⵜ 
ⴳ ⵜⴳⴰⵔⴰ ⵏ ⴰⴱⵔⵉⵍ 2022 ⵎⴰ ⵉⵜⵜⴳⴳⴰⵏ 17,07 ⵎⵍⵢⵓⵏ ⴷⵔⵀⵎ ⴰⵎⵣⵉⵣⴰⵍ ⵏ 7,49 ⵎⵍⵢⵓⵏ 
ⴷⵔⵀⵎ ⴳ 2021 ⴷ 7,09 ⵎⵍⵢⵓⵏ ⴷⵔⵀⵎ ⴳ 2020, ⴰⵢⴷⴰ ⴳ ⵏⵏ ⵜⵇⵇⵉⵎⴰ10,52 ⵎⵍⵢⵓⵏ ⴷⵔⵀⵎ 
ⵓⵔ ⵜⴰ ⵊⵊⵓ ⵜⴽⵛⵎ.

ⵙ ⵜⴰⵡⵙⴰ ⵏ ⵜⴰⵡⵓⵏⴽⵜ ⴳ ⵓⵙⵥⵕⴼ ⵏ ⵉⵎⵣⵉⵣⵣⵍⵏ ⵏ ⵉⵙⵜⴰⵢⵏ ⵉ ⵜⵓⴷⴷⵙⵉⵡⵉⵏ ⵜⵉⵏⵎⴰⵍⵍⵓⵜⵉⵏ, 
ⵜⵙⴼⴰⵢⴷ 11 ⵏ ⵜⵓⴷⴷⵙⴰ ⵙⴳ ⵡⴰⵏⵏⴰⵍ ⵏ 8 ⵎⵍⵢⵓⵏ ⴷⵔⵀⵎ. ⵙⵔⵙⵏⵜ ⵏⵏ 9 ⵜⵓⴷⴷⵙⵉⵡⵉⵏ 
ⵜⵉⵏⵎⴰⵍⵍⵓⵜⵉⵏ ⵉⵎⵉⴹⴰⵏⵏ ⵏ ⵉⵎⵣⵉⵣⵣⵍⵏ ⵏⵏⵙⵏⵜ, ⴰⵢⴷⴰ ⴳ ⵓⴳⵉⵏⵜ ⵙⵏⴰⵜ ⵜⵓⴷⴷⵙⵉⵡⵉⵏ ⴰⴷ ⵙⴽⵔⵏ 
ⵉⵎⴽⵉⵏⵏⴰⵖ ⴰⵔ ⵜⴰⴳⴰⵔⴰ ⵏ ⴰⴱⵔⵉⵍ 2022.

ⴳ ⵢⵉⴳⵔ ⵏ ⵓⵥⵍⴰⵢ ⵜⴰⵙⴳⵓⵔⵉ ⵜⵓⵛⵛⵉⵍⵜ ⵙ ⵡⴰⵢⴷⴰ, ⵓⵎⵥⵏⵜ ⵜⵙⵏⴱⴹⴰⵢ ⵎⴰ ⵢⵓⵜⵉⵏ 398.000 
ⵏ ⵓⵙⴳⵓⵔⵉ ⵉⵀⵎⵎⴰ ⵓⴳⴰⵔ ⵏ 113.000 ⵏ ⵓⵎⴰⵖⵓⵏ ⴳ ⴽⵓⵍⵍⵓ ⵜⴰⴳⴳⴰⵢⵉⵏ ⵉⵏⵜⴰⵢⵏ. ⵓⵢⴰ ⴼⴼⵉⵔ 
ⵏ ⵓⴳⴰⵔ ⵏ 12 ⵏ ⵓⵙⴳⴳⵯⴰⵙ ⵏ ⵜⵡⵓⵔⵉ ⵏ ⵓⵙⵇⵇⵉⵎ ⵙ ⵓⵖⴰⵡⴰⵙ ⵓⵙⵍⵉⴳ ⵉⵥⵍⵉⵏ ⵙ ⵜⵙⴳⵓⵔⵉ 
ⵜⵓⵛⵛⵉⵍⵜ ⵙ ⵡⴰⵢⴷⴰ. ⴳ ⵡⴰⵏⵙⴰ ⴰⴷ, ⵉⵣⵎⵎⵉⵎ ⵓⵙⵇⵇⵉⵎ ⵎⴰⵙ ⵉⵎⵎⴰⵔⵏⵉ ⵓⵟⵟⵓⵏ ⵏ 
ⵜⵙⴳⵓⵔⵉⵡⵉⵏ ⵉⵜⵜⵓⵙⵔⴰⵙⵏ ⵙ ⵓⵣⵎⵣⵣⵓ ⵏ ⵓⵎⵣⵉⵣⵣⵍ ⵏ ⵓⵙⵎⴰⵢⵏⵓ ⴳ ⵡⴰⵢⵢⵓⵔ ⵏ ⴱⵕⴰⵢⵕ ⴽⵓ 
ⴽⵕⴰⴹ ⵏ ⵉⵙⴳⴳⵓⵙⴰ, ⵉⵍⴽⵎ ⵓⵟⵟⵓⵏ ⵏⵏⵙⵏ 52095 ⴳ ⵓⵙⴳⴳⵯⴰⵙ ⵏ 2022 ⵙ ⵓⵎⵣⴰⵣⴰⵍ ⴰⴽⴷ 
50310 ⴳ 2019.

ⴳ ⵎⵉⵏ ⵉⵇⵇⵏⴻⵏ ⵖⴰⵔ ⵜⵙⵎⵉⴳⵍⵜ ⴰ, ⵢⵉⵡⵣ ⴷⵖⵉ ⵓⵙⵇⵇⵉⵎ ⵅⴼ ⵓⵙⵔⵓⵙ ⵏ ⵢⴰⵏ ⵓⵖⴰⵡⴰⵙ ⵏ 
ⵓⵎⴰⵜⵔ, ⵉⵙⵓⵔ ⴼ ⵉⵍⵓⴳⵏ ⵉⵙⴳⵓⵎⴰⵏⵏ ⵉⴱⴷⴷⵏ ⵅⴼ ⵉⵎⵉⵣⴰⵜⵏ, ⴳ ⵓⵙⴰⵜⵉ ⵏ ⵓⵙⵅⴷⵎ ⵏ ⵢⴰⵏ 
ⵓⵎⴰⵜⵔ ⵉⵜⵜⵡⴰⵙⵉⴷⴼⵏ ⵢⵓⵎⴰⵏ, ⵍⵍⵉ ⵉⵙⵙⵏⵜⵉⵏ ⴼ ⵓⵙⵎⵀⵍ ⵏ ⵜⵍⴳⴳⵯⵉⵜⵉⵏ ⴳⵔ ⵎⴰⵕⵕⴰ  ⴰⵏⴰⵡⵏ 
ⵏ ⵓⵎⴰⵜⵔ ⵏⵏⴰ ⵉⵙⵙⵎⵔⴰⵙ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⴷ ⵉⵙⵇⵇⵉⵎⵏ ⵉⵏⵎⵏⴰⴹⵏ ⵏ ⵉⵎⵉⴹⴰⵏⵏ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⵎⴽⴷⴰ  ⵜⴻⵜⵜⴰⵏⵏⴰⵢⵎ, ⴷⴰ ⴷ ⵉⵜⵜⴱⴰⵢⴰⵏ ⴳ ⵓⴼⵙⴰⵔ ⴰⴷ ⵅⴼ ⵜⵡⵓⵔⵉⵡⵉⵏ ⵏ ⵜⵙⵏⴱⴹⴰⵢⵉⵏ 
ⵜⵉⵥⵕⴼⴰⵏⵉⵏ ⵎⵛⵃⵍⴰ ⵢⵉⵔⵉⵡⵏ ⵢⵉⴳⵔⴰⵏ ⵏ ⵜⵡⵓⵔⵉⵡⵉⵏ ⵏⵏⵙ ⴷ ⵓⵏⴰⵡⴰⵢ ⵏ ⵜⵎⵥⵍⵉⵢⵉⵏ ⵏⵏⵙ ⴷ 
ⵜⴰⵣⵣⵍⴰ ⵏⵏⵙ ⵉⵣⴷⵉⵏ ⴼ ⴰⴷ ⵉⴼⵔⴳ ⵉ ⵡⴰⵢⴷⴰ ⴰⴳⴷⵓⴷⴰⵏ ⴷ ⵜⵏⴰⴼⵓⵜ ⵉ ⵓⵏⵎⵓⵔⵉ ⵏⵏⴰ ⵉⴳⴰⵏ 
ⴰⵡⵜⵜⴰⵙ ⴰⴽⵙⵡⴰⵜ ⵏ ⵜⵙⵔⵜⵉⵜⵉⵏ ⵜⵉⴳⴷⵓⴷⴰⵏⵉⵏ.

ⵣⵓⵏ ⴷ ⵉⵏⴳⵔⴰⵡⵏ ⵓⵣⵡⵉⵔⵏ ⵏ ⵉⵎⴰⵙⵙⵏ ⵏ ⵉⵏⴰⴼⵍⵍⴰⵜⵏ ⵏ ⵓⵙⵍⴳⵎ, ⴷⴰ ⵏⵜⵜⵎⵏⵉⴷ ⴳ ⵜⵉⵣⵉ ⴰⴷ 
ⵎⴰⵙ ⴷ ⴰⵙⵉⵍⵉⵢ ⵏ ⵜⵙⴽⵔⴰⵡⵜ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ, ⴳ ⵉⴳⵉ ⵏ ⵜⵙⵎⵉⴳⴰⵍ ⵏⵏⵙⵏⵜ, 
ⵉⵙⵏⵏⴷ ⴼ ⴽⵕⴰⴹ ⵉⵙⵓⵜⴰⵔ ⵉⴷⵙⵍⴰⵏⵏ :

•	 ⴰⵎⵣⵡⴰⵔⵓ, ⵜⵉⵙⵓⴳⴰⵔ ⵜⵉⵏⴼⴳⴰⵏⵉⵏ ⴷ ⵓⵙⵎⵓⵜⵜⴳ ⵏⵏⵙⵏⵜ ⴰⴱⴷⴰ ⴳ ⵎⴰⵕⵕⴰ ⵢⵉⴳⵔⴰⵏ 
ⵏ ⵜⵎⵥⵍⵉⵢⵉⵏ ⵉⵇⵇⵏⴻⵏ ⵖⴰⵔ ⵜⵙⵎⵉⴳⴰⵍ ⴰⴷ, ⴽⵛⵎⵏⵜ ⴳⵉⵙⵏⵜ ⵓⵍⴰ ⵜⵣⵎⵎⴰⵔ ⵉⵣⴷⵉⵏ ⴷ 
ⵓⵎⵓⵜⵜⵉ ⴰⵎⵓⵟⵟⵓⵏ ;

•	 ⵡⵉⵙ ⵙⵉⵏ, ⵉⵍⵓⴳⵏ ⵉⵣⵣⵓⵍⴰⵏⵏ ⴷ ⵜⵎⵙⴽⴰⵔ ⵢⵓⴼⵏ ⴰⵛⴽⵓ ⴳⴰⵏⵜ ⵜⵉⵔⵙⴰⵍ ⵉⴷⴷⵎⵏ ⵏ 
ⵜⵡⵓⵔⵉ ⵜⴰⵙⵍⴳⴰⵎⵜ ⴳⵏ ⴰⵙⴰⴳⵓⵎ ⵉⴷⴰⴷⴷⵜⵏ ⵏ ⵓⵎⵍⴰⵏ ⴷ ⵉⵎⵎⵏⵣⴰⵢ ⵏ ⵓⵙⵎⵏⵉⴷ ⵉⵙⵉⵎⴰⵏⵏ 
ⵉⵎⵙⵖⴰⵔⴰⵏⵏ ⵃⵎⴰ ⴰⴷ ⵢⵉⵍⵉ ⵡⴰⵏⵏⴰⵍ ⵏ ⵓⵙⵏⴼⵍ ⵓⵎⵏⵉⴳ ⴳ ⵢⵉⴳⵔ ⴰⴳⴷⵓⴷⴰⵏ.

•	 ⵡⵉⵙ ⴽⵕⴰⴹ, ⵜⵉⵖⵉⵢⵜ ⵉ ⵜⵏⴰⵎⵉⵜ ⵃⵎⴰ ⴰⴷ ⵏⵔⴰⵔ ⵅⴼ ⵉⵙⵇⵙⵉⵜⵏ ⵏ ⵡⴰⵍⴰⵢⵏ ⵉⵜⵜⵏⴼⴰⵍⵏ 
ⴷ ⵉⵎⵉⵣⴰⵜⵏ ⵉⴷ ⵉⵜⵜⵏⵓⵍⴼⵓⵏ, ⵙ ⵢⴰⵜ ⵜⵎⴰⵎⴽⵜ ⵍⵍⵉ ⵙ ⵔⴰⴷ ⵏⵎⵓⵏ ⴰⴽⴷ ⵉⵏⵣⴳⵓⵎⵏ 
ⵉⴷⵙⵍⴰⵏⵏ ⵏⵏⴰ ⵉⵙⵔⵓⵙⵏ ⵉⴹⵉⵕⵏ ⵏⵏⵙⵏ ⵅⴼ ⵡⴰⵎⵓⵏ ⴷ ⵏⵏⴰ ⴷ ⵉⵜⵜⴰⵡⵉⵏ ⵜⵉⵎⵔⴰⵔⵓⵜⵉⵏ ⵅⴼ 
ⵉⵙⵉⵔⵎⵏ ⵏ ⵉⵎⴰⴷⵔⴰⵡⵏ ⵉⵏⵜⴰⵢⵏ ⵙ ⵉⵙⵓⴼⵓⵖⵏ ⵏ ⵜⵏⵙⴱⴹⴰⵢⵉⵏ ⵜⵉⵏⵥⵔⴰⴼⵉⵏ.

ⴰⴼⴰⴷ ⴰⴷ ⵢⴰⵡⴹ ⵓⵙⵇⵇⵉⵎ ⴰⴷ ⵉⵙⵙⴼⵓ ⵜⵓⵜⵜⵔⵉⵡⵉⵏ ⴰⴷ, ⵉⵎⵎⴰⵖ ⴰⴷ ⵉⵏⵏⴰⵍ ⵜⵉⵣⵎⵎⴰⵔ ⵏⵏⵙ 
ⵜⵉⴼⵏⴳⴰⵏⵉⵏ, ⴰⴷ ⵉⵥⴹⵓ ⵉⵣⴷⴷⵓⵢⵏ ⵏ ⵓⵎⵢⴰⵡⴰⵣ ⴰⴽⴷ ⵉⵏⴳⵔⴰⵡⵏ ⵉⵏⴰⴼⵍⵍⴰⵜⵏ ⵉ ⵜ ⵉⵔⵡⴰⵙⵏ ⴷ 
ⵜⵎⵔⵙⴰⵍ ⵜⵉⵣⵣⵓⵍⴰⵏⵉⵏ ⴷ ⵜⵓⴷⴷⵙⵉⵡⵉⵏ ⵜⵉⴳⵔⴰⵖⵍⴰⵏⵉⵏ ⵉⵥⵍⵉⵏ ⵙ ⵢⵉⴳⵔ ⵏ ⵓⵙⵍⴳⵎ ⴰⵏⴼⵍⵍⴰ 
ⵅⴼ ⵜⵥⵕⴼⵜ ⵜⴰⴳⴷⵓⴷⴰⵏⵜ ⴷ ⵜⵉⵏⵏⵓⴱⴹⴰ ⴷ ⵓⵙⵡⵓⴷⴷⵓ ⴰⴳⴷⵓⴷⴰⵏ. ⴷⵉ ⵎⴰⵏⴰⵢⴰ, ⵜⵉⴳⴰⵔⵉⵡⵉⵏ 
ⴰⴷ, ⵉⵙⵔⵙ ⵓⵙⵇⵇⵉⵎ ⵢⴰⵜ ⵜⵙⵜⵔⴰⵜⵉⵊⵉⵜ ⴳ ⵢⵉⴳⵔ ⵏ ⵓⵎⵢⴰⵡⴰⵣ ⴰⴳⵔⴰⵖⵍⴰⵏ ⵙ ⵢⴰⵜ ⵜⵉⵥⵕⵉ 
ⵉⴼⴰⵡⵏ ⴷ ⵓⵎⵙⴰⵙⴰ ⴰⴽⴷ ⵜⵙⵜⵔⴰⵜⵉⵊⵉⵜ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ ⴷ ⴰⴽⴷ ⵉⵙⵡⴰⵍⴰⵜⵏ 
ⵉⵎⴰⵜⴰⵢⵏ ⵏ ⵜⴷⵉⴱⵍⵓⵎⴰⵙⵉⵜ ⵜⴰⵎⵖⵔⵉⴱⵉⵜ. ⵜⵡⴰⵜⵙ ⵜⵖⴰⵡⴰⵙⵜ ⴰⴷ ⴳ ⵢⵉⴳⵔ ⵏ ⵓⵎⵢⴰⵡⴰⵣ 
ⴰⴳⵔⴰⵖⵍⴰⵏ ⴰⴷ ⵜⵙⵙⴷⵓⵙ ⵜⵉⵙⵓⴳⴰⵔ ⴷ ⵜⵎⵓⵣⴰⵢⵉⵏ ⵜⵉⵣⵣⵓⵍⴰⵏⵉⵏ ⵏ ⵉⵏⴱⴹⵉⵜⵏ ⴷ ⵉⵏⴰⵡⵓⵔⵏ 
ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ, ⴷ ⴰⴷ ⵜⵙⵙⵉⵍⵉ ⴳ ⵜⴰⵡⵙⴰ ⵏ ⵓⵙⵇⵇⵉⵎ ⴰⵏⴰⴼⵍⵍⴰ ⵏ ⵉⵎⵉⴹⴰⵏⵏ ⴳ 
ⵊⴰⵊ ⵏ ⵜⴳⵔⵓⵎⵎⴰ ⵜⴰⴳⵔⴰⵖⵍⴰⵏⵜ ⵏ ⵉⵏⴳⵔⴰⵡⵏ ⵉⵏⴰⴼⵍⵍⴰⵜⵏ ⵏ ⵓⵙⵍⴳⵎ ⴰⵥⵕⴼⴰⵏ.

ⵉⵙⵜ ⵎⴰⵙⵙⴰ ⴷ ⵉⴷ ⵎⴰⵙⵙ ⵉⵎⴰⵔⴰⵏ ⴷ ⵉⵎⵛⵛⵉⵡⴰⵕ ⵜⵜⵡⴰⵇⵇⵕⵏⵉⵏ,

ⴼⵍⵙⵖ ⴰⵟⵟⴰⵚ ⵎⴰⵙ ⴷ ⵜⵉⵎⵔⵙⵍⵜ ⵜⴰⵙⵍⴳⵏⴰⵏⵜ ⵙ ⵙⵉⵏ ⵉⵙⵇⵇⵉⵎⵏ ⵏⵏⵙ ⴷ ⵎⴰⵕⵕⴰ ⵉⴼⵔⴷⵉⵙⵏ 
ⵏⵏⵙ ⴷⴷⴰⴷ ⵏⵏ ⵜⴳ ⵜⴰⵎⵙⵙⵓⵎⴰⵏⵜ, ⴰⵎⵓⵅ ⴷⵉⴳⵙ ⵏⵎⵢⴰⵔ, ⴰⴽⴰ ⴰⴷ ⵜⵙⵙⵅⴷⵎ ⵙ ⵜⵖⴰⵔⴰⵙⵜ 
ⵢⵓⴼⴰⵏ ⵜⵉⵡⵓⵔⵉⵡⵉⵏ ⵏ ⵜⵙⵏⴱⴹⴰⵢⵉⵏ ⵜⵉⵥⵕⴼⴰⵏⵉⵏ. ⴰⵡⵜⵜⴰⵙ ⵏⵏⵖ ⴰⴷⵙⵍⴰⵏ ⴽⵓⵍⵍⵓ ⴰⵖ ⴷ ⴰⴷ 
ⵏⵅⴷⵎ ⵜⴰⵏⴰⴼⵓⵜ ⵜⴰⵏⴰⴼⵍⵍⴰⵜ ⵏ ⵜⵎⵓⵔⵜ, ⴷ ⴰⴷ ⵏⵙⵙⵍⴽⵎ ⴰⵏⵎⵓⵔⵉ ⴷ ⵓⵎⵏⴰⴷ ⴰⴳⴷⵓⴷⴰⵏ ⴰⵔ ⴷ 
ⵢⴰⴽⴰ ⴰⴽⴷ ⵜⵓⵙⵓⵔⵜ ⵉⵏⵏⵡⴰⵥⵕⴰⵏ ⵏ ⵉⴳⵉⵜⵏ ⵏ ⴽⵓⵍⵍⵓ ⵉⵏⴳⵔⴰⵡⵏ ⵏ ⵜⴰⵡⵓⵏⴽⵜ, ⴳ ⵓⵎⵙⴰⵙⴰ ⴷ 
ⵓⵎⵙⵎⴰⴷ ⴳⵔ ⵜⵙⵏⵜⴰⵢⵉⵏ ⴷ ⵜⵙⴽⵔⴰⵡⵉⵏ.

ⴰⴷ ⴰⵖ ⵢⴰⵡⵙ ⵕⴱⴱⵉ, ⵉⵙⵎⵓⵔⵙ ⴰⵖ ⴳ ⵎⴰ ⵉⴳⴰⵏ ⵜⴰⵏⴰⴼⵓⵜ ⵉ ⵜⵎⵓⵔⵜ ⵏⵏⵖ ⴰⴼⴰⴷ ⴰⴷ ⵏⵏ 
ⵏⴳⵓⵍⵓ ⵎⴰⵕⵕⴰ ⵎⵉⵏ ⵙⵙⴰⵔⴰⵎⵏ ⵉⵏⵎⵓⵔⴰⵏ ⴳ ⵓⵏⴷⴰⵣ ⴷ ⵡⴰⵍⴰⵢ ⴷ ⵜⵓⴷⵔⵜ ⵉⵔⵖⵓⴷⵏ ⴷⴷⴰⵡ 
ⵜⵎⵏⵉⵔⵜ ⵏ ⴱⴰⴱ ⵏ ⵡⵓⴷⴷⵓⵔ ⴰⴳⵍⵍⵉⴷ ⵎⵓⵃⵎⵎⴰⴷ ⵡⵉⵙ ⵚⴹⵉⵚ ⴰⴷ ⵉⴳ ⵕⴱⴱⵉ ⵉⵙⴷⵡⴰⵙ, 
ⵉⵏⵚⵕ ⵜ.

ⴰⴼⵔⴰ ⵖⵉⴼⵓⵏ ⴷ ⵜⵎⵍⵍⴰ ⵏ ⵕⴱⴱⵉ ⴷ ⵜⵉⵔⵔⵓⵖⴷⴰ ⵏⵏⵙ.


